
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	 


GEORGES SIMENON

	 

	Le Chien Jaune

	 

	 

	Франц хэлнээс орчуулсан Б. Пүрэвбаатар

	
I. ЗОЛБИН НОХОЙ

	 

	Арван нэгдүгээр сарын долооны баасан гараг. Далайн эргийн Конкарно хотхон эл хуль оргино. Хуучин цайзын нурсан хэрмийн цаадах хэсэг харанхуйд орж, зөвхөн нүүр нь гэрэлтэх цагийн зүү оройн арван нэгэн цагт таван минут дутуу байгааг заана.

	Далайн түрэлт дээд цэгтээ хүрч, баруун өмнөөс үлээх салхинд боомтод зогсох чиргүүлт онгоцнууд бөөр бөөрөө түн түн цохилно. Хар салхи эхлэхийн шинж ажээ. Хотын нарийхан гудмаар салхин исгэрч, цаасны тасархай дээш хөөрөн ниснэ.

	Этилионы эргийн гудамжинд ямар ч гэрэл гэгээ алга. Бүх хаалга цонхыг битүүлж, цөм дуг нойртоо дарагджээ. Эргийн гудамж, талбайн захад орших «Адмирал» зочид буудлын гуравхан цонх л гэрэлтэй байв.

	Цонхнууд хаалт үгүй бөгөөд ногоовтор зузаан шилний цаадах хүний дүрсийг бүдэг бадаг ялгахаар ажээ. Зочид буудлаас зуугаадхан алхамд байгаа шовгортоо шигдсэн гаалийн байцаагч, сайх кафед1 байгаа хүмүүст атаархан байв.

	Гаалийн ажилтны өмнө харагдах зогсоолд цаг агаар муудсанаас, оройхон ирж зогссон худалдааны далбаат онгоц хөндөлдөх агаад тавцан дээр нь амьд амьтны бараа үл харагдана. Өргөх оньс нь чихэнд чийртэй савчин, хөлгийн хошуун дахь дарвуул салхинд их биеэрээ хяхтнана. Тэнгисийн ойл нэгэн жигд цохилон, хотын том цагууд арван нэгэн цаг болсныг дохиолон цохилоо.

	Зочид буудлын хаалга онгойн нэг хүн гарч, хаалгаар тусах дөрвөлжин гэрэлд зогссон хэвээр дотор үлдсэн хүмүүстэй түр зуур үг солилцож харагдав. Түүнийг хаалга хаангуут их салхи нөмрөн авч, пальтог нь дэрвүүлэн толгой дээрх бүрхий нь хуу татмаар үлээхэд сайх эр бүрхээ урагшлуулангаа чихэндээ тултал дарав.

	Холоос харахад ч гэсэн энэ хүн жаахан халамцуу нь мэдэгдэж, хөл нь гуйвлан дуу аялагчаа аядна. Гаалийн байцаагч түүнийг дагуулан харж инээмсэглэв. Согтуу эр ийм салхинд ороомол навчин тамхи гарган ирж асаах гэж оролдлоо. Сайх эр салхинд дэрвэх пальтотойгоо ноцолдох, явган хүний зам даган өнхрөх бүрхээ хөөцөлдөх гэж инээд хүрэм тэмцэл хийлээ. Бүрхээ гүйцэж авсан боловч, арваад чүдэнзээ хий дэмий үржээ.

	Хажуухан талд нь хоёрхон гишгүүртэй довжоо байна. Бүрхээ толгойдоо тавьж авсан согтуу эр түүн өөд гарч зогсоод, салхи руу нуруугаараа эргэн бөгтийв. Гал гялсхийгээд унтрах шиг болов. Согтуу эр гуйвласнаа хаалганы бариулаас барьж авлаа.

	Салхин дунд нэг бүдэгдүү, хачин дуу гарах шиг гаалийн түшмэлд санагдаад л өнгөрөв. Согтуу эрийг байдгаараа хачин бэгцийчхээд ар тийшээ хэд алхахчаа болохыг нь хараад инээд алдав. Нөгөө согтуу гэдрэгээ савж ойчлоо.

	Явган хүний замын хажуугийн борооны ус урсдаг ховил руу толгойгоо шаан унажээ. Гаалийн байцаагч бээрсэн гараа дулаацуулах санаатай хоёр хажуу руугаа цохиж, чихэнд чийртэй хяхтнах хөлгийн дарвуул руу ууртай хяламхийв.

	Нэг минут, хоёр минут өнгөрөв. Согтуу эрийг дахин харлаа. Тэр нь унасан газраа хөдлөх ч үгүй хэвтэж, хаанаас гараад ирснийг бүү мэд нэгэн том нохой нүүрийг нь үнэрлэж байв.

	— Тэгэхэд л би ямар нэг юм болж дээ гэж сэрхийгээд явчихсан юм гэж гаалийн байцаагч гэрчийн өчиг өгөхдөө хэлсэн билээ.

	 

	* * *

	 

	Үүний дараахан л ёстой тэр гэхийн тэмдэггүй бужигнаан эхэлжээ. Гаалийн байцаагч хэвтэж байгаа хүн рүү болгоомжтойхон дөхөж очив. Шар зүстэй дотор сэртхийлгэм том нохой дэргэд нь байгаа нь түүнийг эвгүйцүүлжээ. Найман алхмын хяраатай газар хийн дэнлүү асаж байв. Эхлээд хачирхалтай гэмээр юм харагдсангүй. Дараа нь согтуу эрийн пальтонд нүх гарч, түүгээр нь хүрэн улаан цус аажуухан гоожиж байгааг харав.

	Гаалийн байцаагч кафе руу гүйж, үүдийг нь дэлгэн хаяад орвол бараг хоосон шахуу байв. Кассаа тохойлдоод үйлчлэгч бүсгүй үүрэглэн, гантиг ширээний ард хоёр эр хөлөө жийн, сандлаа налчихсан амандаа зуусан навчин тамхи нь бараг дуусах дөхөж байгаа харагдана.

	— Түргэлээрэй, та минь!.. Цаана чинь хүн алчихлаа... Би бүр учрыг нь олохгүй байна... гэж тэр хашхирав.

	Тэгээд гаалийн түшмэл эргэж, нөрөө шар нохой араас нь орж ирээд үйлчлэгч эмэгтэйн хөлийн хажууд хэвтсэнийг харав.

	Ширээнд суугаа хоёрын царай эхлээд тээнэгэлзсэн байдалтай байснаа айж эхэллээ.

	— Та нарын анд даа, дөнгөж саяхан эндээс гарсан шүү дээ!

	Хэдэн хормын дараа сайх гурав, ойчсон газраасаа хөдлөөгүй байгаа согтуу эрийн дээрээс бөхийн харж байв. Цагдаагийн хэсэг байдаг хотын захиргаа хажуухандыг ч хэлэх үү, гаалийн байцаагчийн хөдөлгөөнтэйг ч хэлэх үү. Цагдаа нарт очиж хэлчхээд л эргэн харайж, эмчийн байшингийн хонхыг дарав. Тэр нэг л юмаа давтах тул болсон явдал байн байн нүдэнд нь харагдаж:

	— Согтуу юм шиг л гуйвласнаа, бүр гэдрэгээ гурав алхсанаас хэтрээгүй дээ... гэж ирээд л ярина.

	Таван хүн болсноо... зургаа... долоо... арваад хун цугларч ирэв. Энд ч, тэнд ч цонх онгойн хаалт нь тас няс бууж, аяархан ярилцах сонсогдоно.

	Эмч шавхай дунд өвдөглөн суугаад:

	— Гар буугаар тулгаж байгаад буудаж. Сум гэдсэнд нь үлдсэн байна, яаралтай хагалгаа хийх хэрэгтэй, эмнэлэг рүү утасд... гэж мэдэгдэв.

	Шархтсан хүнийг одоо цөмөөрөө таньжээ. Хотын толгой цохидог дарсны худалдаачдын нэг хөлөг онгоцны эзэн ноён Мостагэн гээч, хэнтэй ч ам мурийдаггүй хүн бүхэнд найз болсон тарган эр байлаа.

	Хоёр цагдаа ч дүрэмт хувцастайгаа ирсэн бөгөөд нэг нь бүр малгайгаа олоогүй бололтой толгой нүцгэн харагдана. Хоёул байцаалтаа чухам юунаас эхлэхээ мэдэхгүй дүлгэнэнэ.

	Нэг хүн олны дундаас ярьж эхэлсэн нь Ле Помере ноён байсан агаад түүний байгаа байдал, дууны өнгөнөөс зэгсэн нэр хүндтэй хүн гэдэг нь илэрхий ажээ.

	— Бид кафед хөзөр тоглож байлаа л даа. Би, Сервьер Мишу эмч, тэгээд энэ маань... ингээд дөрвүүлээ. Эмч эхлээд явсан, хагас цагийн өмнө... Эхнэрээсээ айдаг Мостагэн маань арван нэгэн цаг болгоод биднийг орхиж гарсан...

	Ёстой л инээдтэй ханиадтай явдал гэгч болж, цөм л Ле Помере ноёны амыг харж, шархтсан хүнээ мартжээ. Гэтэл шархтсан хүн гэнэт нүдээ нээж, өндийх гэж оролдон, 

	— Юу болчих нь энэ вэ? гэж гайхан асуув.

	Дуу нь даанч доожоогүй, сулхан байсанд үйлчлэгч бүсгүй тэсэлгүй хөхөрлөө. Шархтан цус алдсандаа таталдаж, уруул нь өмөлзөн, нүүрийн нь булчин гүрэлзэж эхлэхэд эмч тариа хийхээр зүүгээ зэхэв.

	Шар нохой олны хөлд тээглэхэд, нэг нь гайхсан дуугаар

	— Хүүш та минь ээ, энэ юун нохой вэ? гэхэд

	— Би л лав урьд нь хараагүй юм байна...

	— Усан онгоцноос л төөрсөн нохой байлгүй... гэлцэв.

	Жигтэй битүүлэг үйл явдалд сайх нохой хүртэл нэг нууцлаг зүйл болж нэмэгдэв. Дэндүү улцан шар өнгөнөөс нь ч болов уу? Өндөр зэгзгэр хөлтэй, туранхай, бас тэгээд толгой нь мал дагадаг нохой ч юм уу, герман үүлдрийн нохой ч юм уу гэмээр ажээ.

	Бөөгнөрсөн олноос таван алхмын зайтай, цагдаа нар уг явдлын цор ганц гэрч болох гаалийн ажилтныг байцааж байв. Нөгөө гайтай довжоог очиж үзлээ. Цонхны хаалтуудыг нь дангинатал нь хадсан том сайхан байшингийн довжоо ажээ. Хаалганы баруун хавтсанд нь арван нэгдүгээр сарын 18-нд байшинг үнэ хаялцуулан худалдана гээд, «Анхны үнэ 80000 франк...» гэж зарласан байв.

	Цагдаагийн түрүүч цоожтой нь удаан ноцолдсон боловч яаж ч чадалгүй байтал, хажуугийнх нь гараашны эзэн халиваар эрэгдээд онгойлгож өгөв.

	Түргэн тусламжийн тэрэг ч ирж, ноён Мостагэнийг дамнуурга дээр тавиад аваад явлаа. Хэрэгт дуртай хүмүүст хоосон байшинг сонирхохоос өөр юм үлдсэнгүй.

	Жилийн өмнөөс хүн суугаагүй ажээ. Гудамд нь дарийн үнэр, тамхины утаатай холилдон ханхална. Цагдаа нарын барьсан гар чийдэнгийн гэрэлд, шалны дөрвөлжин дээгүүр янжуурын үнс, шавхай байгааг олж харлаа. Хаалттай хаалганы цаана хэн нэгэн хүн удтал гэтэж байсан нь илт.

	Унтлагын хувцсан дээр пальтогоо эгэлдрэглэсэн нэг хүн авгайдаа хандан, 

	— Одоо харья, хараад байх юм алга... Үлдсэнийг нь маргааш сониноос дууламз... Ноён Сервьер нэгэнт энд байгаа болохоор гэв.

	Сервьер гэгч нь ухаа ягаан пальтотой, кафед ноён Ле Померетэй цуг сууж байсан тагдгар эр байв. «Фар де Брест»2 сонины редактор агаад ням гараг бүрийн дугаарт, алиа шогийн буланд юм бичиж хэвлүүлдэг хүн ажээ.

	Тэмдэглэлийн дэвтэр барьчхаад, цагдаа нараас асуулт асууж байгаа нь бараг л тушааж байна уу гэлтэй.

	Гудам руу орж ирсэн хэд хэдэн хаалга байвч цөм л түгжээтэй байв. Харин цэцэрлэг рүү гарсан хаалгатай хамгийн булангийн өрөөнийх л дэлгээтэй байв. Цэцэрлэг нь алд хэрийн өндөр чулуун хашаатай, түүний нь цаана Эгилионы зогсоол руу чиглэсэн нарийн гудамж байв.

	— Үүгээр л алуурч ирж дээ! гэж ноён Жан Сервьер дүгнэлт хийв.

	 

	* * *

	 

	Маргааш өдөр нь комиссар Мегрэ болсон үйл явдлыг зэгсэн ойролцоогоор гаргаж иржээ. Сарын өмнө тэр Ренн хотод томилолтоор ирж, эрүүгийн хэргийг мөрдөх газрынх нь зарим хэлтсийг дахин зохион байгуулж, янзлах ажил хийж байжээ. Тэгтэл ч Конкарно хотын дарга түүн рүү сандран утасдах нь тэр.

	Мегрэ, Конкарнод ирэхдээ урьд нь цуг ажиллаж яваагүй ренний мөрдөн байцаагч Леруаг дагуулан иржээ.

	Хар салхи хараахан намдаагүй л байв. Салхинд далайгаас хөөгдсөн бөөн хар үүл хотын дээгүүр нүүгэлтэж байснаа гэнэт зад тавьж хүйтэн бороо цутгав. Зогсоолоос нэг ч хөлөг гарч яваагүй бөгөөд задгай далайд Гленаны арлын ойролцоох өргөрөгт ямар нэг усан онгоц аюулд орсон яриа ам дамжив.

	Мегрэ хотын хамгийн олигтой буудал болох «Адмирал»-д буусан нь мэдээж. Дөнгөж арван долоон цаг болж байсан ч Конкарногийн дээгүүр үдшийн бүрий нөмөрчээ. Мегрэ кафе руу бууж ирэхэд, зэвхий даан бүүдийсэн урт танхим угтаж авав. Дэгэн догонтой шал дээгүүр нь модны үрдэс хөглөрөн, цонхны шилний ногоовтор туяа гантиг ширээнд тусна.

	Ихэнх ширээ нь хүнтэй байлаа. Ганц хараад л тэдний дундаас байнгын, буурь суурьтай үйлчлүүлэгчдийг амархан ялгаж болох агаад тэдний яриаг бусад нь чих тавин чагнана.

	Дугариг царайтай, том алаг нүдтэй, малилзтал инээсэн нэгэн эр ширээний араас босож комиссарын өөдөөс ирээд:

	— Комиссар Мегрэ юү?.. Миний сайн найз хотын дарга таныг ирнэ гэж надад хэлсэн юм... Би таны тухай их сонссон... Өөрийгөө танилцуулахыг зөвшөөрнө үү. Намайг Жан Сервьер гэдэг. Ингэхэд... та чинь парисын хүн биз дээ? Би ч бас тэндхийнх... Би Монмартрын «Улаан үнээ»-ний эрхлэгчийг олон жил хийж байлаа. Тэгээд «Пети паризьен», «Эксиелсиор», «Депеш»3-д ажиллаж байлаа... Би танай дарга нарын нэг, эрхэм Бертрантай үй зайгүй үерхдэг байлаа... Тэр маань жилийн өмнөөс чөлөөндөө гарч, Ньеврт ногоо тарихаар яваад өгсөн дөө, хөөрхий... Би ч түүнийг дуурайж, өөрөөр хэлбэл ингээд л олны хөлөөс зайлах нь энэ... Тэгээд зүгээр байхын оронд зугаа болгож «Фар де Брест»-д ажиллаж байна... гэснээ хөл нь хөнгөрөн үсчиж, гараа савчин сунгаснаа, 

	— Ширээнийхнээ танилцуулахыг зөвшөөрнө үү... Энэ хотын сүүлчийн хөгжилтэй дөрөв! Урт хормойтныг урдуураа гаргадаггүй, түрээслэгч, Данийн Дэд консул ноён Ле Померэ энэ байна...

	Ширээний араас босож, гараа сунгаж байгаа эр хөдөөгийн язгууртны байдлаар хувцаслажээ. Морь унахад өмсдөг дөрвөлжин хээтэй өмд өмссөн, гялалзтал нь арчсан саланги түрий углаж, хүзүүндээ цав цагаан өнгийн ороолтыг зангиа мэт уяжээ. Мөнгөн буурал сахалтай, гөлчийтөл нь самнасан үстэй, өнгөлөг цагаан арьстай боловч зөвхөн шанаа, хацар дээгүүр нь хөхөмдөг туяа татна.

	— Маш баяртай байна, комиссар аа... гэж тэр хүн дуугарав.

	Жан Сервьер үргэлжлүүлэн:

	— Эмч Мишу... Депутат агсны хүү... Зөвхөн цаасан дээр л эмч болохоос, ерөөсөө тэр ажлыг хийж үзээгүй хүн... Танд газраасаа худалдаж байж л салах вий, харж байгаарай. Конкарногийн аль үзэсгэлэнтэй газрын эзэн. Брестанид ч газартай байж болзошгүй. 

	Нойт оргисон хүйтэн гар. Хутганы мөр шиг хавчиг нүүртэй, мурийвтар хамартай эр байв. Гучин тав өнгөрсөн нь хаашаа юм гэлээ ч, улаан шар үс нь халзарч амжжээ. 

	— Та юу уух сан бол?.. 

	Мегрэ ширээнд суулаа. 

	Энэ үеэр түүний туслах байцаагч Леруа нь цагдаагийн газар, хотын захиргаанаас хэргийн талаар лавлан сураглаж байлаа. 

	Кафены агаарт тамхины утаанаас гадна, тийм гэхийн аргагүй ямар нэг саарал, мананцар юм байх шиг комиссарт санагдав. Онгорхой хаалгаар хоолны өрөө ч харагдана. 

	Бретон үндэсний хувцастай үйлчлэгчид хоолны ширээ засаж байв. 

	Мегрэ кассын хажууд шалан дээр санаа амар хэвтэж байгаа шар нохойг гэнэтхэн харлаа. Тэгээд харцаа аажуухан дээшлүүлбэл, хар ноосон банзал, цагаан хормогч, ядарсан царай нүдэнд нь тусав. Бүсгүйн царай хэдийгээр үзэсгэлэнтэй биш боловч, комиссарын анхаарлыг татсан ямар нэг юм байгаа учир ярингаа түүнийг ажигласаар байв. 

	Бас хааяа нэг харц буруулахад нь үйлчлэгч бүсгүй ч өөрийг нь сандарч тэвдсэн харцаар харж байлаа.

	 

	* * *

	 

	— Хөөрхий Мостагэн эхнэрээсээ сүнсээ зайлтал айдаг байсан юм. Гэхдээ хорвоо дээр ховорхон сайн хүний нэг дээ! Хэдийгээр амь нас нь дээсэн дөрөөн дээр байгааг ойлгож байгаа ч гэсэн, энэ бол ямар нэг хорон тоглоом, аймшигтай алдаа шиг л санагдаад байх юм... 

	Жан Сервьер зогсоо чөлөөгүй ярьж гарах нь энэ. Ле-Помере их өөриймсгөөр

	— Хүүе, Эмма!.. гэж дуудав. 

	Үйлчлэгчийг ирэхэд, 

	— За тэгэхээр, ноёд оо... юу уух вэ? гэлээ. 

	Ширээн дээр байсан лонхнууд тал дундаа оржээ. 

	— Яг ундааны цаг, өөрөөр хэлбэл перно4 л ууна даа... Эмма, бүгдэд нь перно аваад ир! Тэгэх үү, комиссар аа? гэж сэтгүүлч дуугарав. 

	Мишу эмч тээглүүр товчоо л гөлрөн сууна. 

	— Мостагэнийг тамхиа асаахаар довжоон дээр зогсоно гэж хэний толгойд орж ирэх вэ дээ? Хэний ч толгойд орж ирэхгүй. Ле Помере бид хоёр хотын нөгөө захад суудаг болохоор энэ хоосон байшингийн хажуугаар гардаггүй юм. Тэр үед чинь бид гурваас бусад нь, хот тэр чигээрээ л унтаж байдаг цаг! Түүнд дайсан байгаа ч үгүй, байна гэхэд үнэмшимгүй юм. Ёстой зөвлөн, сайхан сэтгэлтэй эр дээ... Цагаа болоход хүндэт Легионы одон5 зүүчих юм сан гэдгээс өөр юм мөрөөдөж яваагүй хүн дээ!.. гэж Сервьер чанга дуугаар үргэлжлүүлэн ярив. 

	— Хагалгаа яагаа бол?

	— Горьдлоготой... Хамгийн инээдтэй юм гэвэл авгай нь эмнэлэг дээр бөөн хэрүүл тарьсан. Янаг амрагийн явдлаас болж буудлаа гэдэгт итгэчхээд байгаа юм байна!.. Ямар юмных нь тийм юм байх вэ дээ!.. Хөөрхий амьтан машины бичээчээ ч илээд авч чадахгүй аймхай хүн шүү дээ. 

	— Хоёр хувиар хийчхээрэй! Бидэнд бас мөс авчраарай... гэж абсент маягийн ундааг хундагалж байгаа зөөгчид Ле Помере хэлэв. 

	Оройн хоолны цаг ойртож байгаа тул кафе улам хүнгүй болж байлаа. Онгорхой хаалгаар хүйтэн салхи орж хоолны танхимын ширээний бүтээлгийг дэрвүүлнэ. 

	— Би энэ явдлын талаарх бүх тааврыг судлан сонинд өгүүллэг болгож бичсэнийг та уншаарай. Зөвшөөрч болохуйц ганц зүйл л байгаа юм. Энэ нь ямар нэг ухаан солиотой хүн байна гэсэн дүгнэлтэд хүргэж байгаа юм... Тэгэхдээ бид хотыг бүхэлд нь мэддэг болохоор, ухаан нь самуурлаа гэсэн ганц ч хүнийг дуулаагүй юм байна... Бид энд орой болгон ирдэг. Заримдаа дөрвүүлээ болно. Хааяа нэг хотын дарга, хааяа нэг Мостагэн нэмэгддэг юм. Заримдаа хөзөр тоглоход хүн дутахаар нь хэдэн байшингийн цаана суудаг цагчныг дуудуулчихдаг юм... 

	— Энэ юун нохой вэ?

	Сэтгүүлч мөрөө хавчсанаа:

	— Хаанаас гараад ирснийг нь хэн ч мэдэхгүй байгаа юм. Өчигдөр бид «Гэгээн Мария» дарвуулт онгоцноос ирсэн байх гэлцэж байлаа. Гэтэл үгүй байж. Түүний тавцан дээр нохой байх нь ч байгаа юм байна л даа. Тэгэхдээ цэвэр цусны шумбагч нохой. Гэтэл энэ... энэ муухай амьтныг ямар үүлдрийнх болохыг нь хэлэх хүн гарахгүй гэж мөрий тавьсан ч болох байна... гэлээ. 

	Сэтгүүлч ам хуурайгүй чалчсан хэвээр, ширээн дээрээс бутан аваад комиссарын шилэн аяганд ус хийж өгөв. 

	— Үйлчлэгч энд ажиллаад удаж байна уу? гэж комиссарын аяархан асуухад

	— Олон жил болж байна гэлээ. 

	— Өчигдөр орой эндээс гараагүй юу?

	— Байраасаа ч хөдлөөгүй... Бидний унтахаар явахыг хүлээж байсан... Ле Помере бид хоёр залуу зандан гялалзаж явснаа, хүүхнүүд бидэнд мөнгө харалгүйгээр дурладаг байсан сайхан үеийг дурсаж байсан юм... Тэгээ биз дээ, Ле Помере!.. Дуугүй байна, золиг чинь... Уг нь энэ тухай яриа болбол энэ чинь унтах нойроо ч мартчихдаг хүн байгаа юм. Та сайн танилцаад ирэхээрээ мэднэ ээ, гайгүй. Загасны захын өөдөөс харсан байшинг нь бид юу гэж нэрлэдгийг та мэдэх үү?.. «Овилгогүйчүүдийн байшин» гэдэг юм гээд хөхөртөл нь нөгөө яриа болоод байсан эр бас ч гэж зовсон бололтой:

	— Таны эрүүл мэндийн төлөө комиссараа гэв. 

	Яг энэ үед түрүүнээс хойш ам ч ангайгаагүй суугаад байсан Мишу эмч шилэн аягаа гэрэлд барин доторхыг нь сайтар харахыг Мегрэ ажиглав. Духных нь үрчлээ улам тодорч, цусгүй царай нь бүр ч цонхийн, ихэд айж сандарсан нь илт. 

	— Жаахан хүлээгээрэй, бүү ам хүр гэж нэлээн тээнэгэлзсэнийхээ дараа дуугарав.

	Аягатайгаа удаан үнэрлэснээ ядам хуруугаа дүрж, хэлнийхээ үзүүрт хүргэснээ ярвайн нулимав. 

	Сервьер учир зүггүй хөхрөн:

	— Тэгнэ ээ тэр!.. Мостагэний явдлаас сүнсээ алдчихаад байгаа хүн дээ... гэв. 

	— За яав, эмч ээ? гэж Мегрэ асуулаа. 

	— Уух хэрэггүй гэж санагдаад явчихлаа. Эмма!.. Эмийн санч руу гүйж очоод, хүрээд ир гэж хэл. Хоолоо идэж байсан ч хамаагүй гэх нь тэр. 

	Кафе дотор нэг л хүйт даагаад явчхав. Танхим улам ч бүүдгэр, эл хуль болчих шиг. Ле-Помере байж ядсан шинжтэй сахлаа оролдоно. Тэр бүү хэл сэтгүүлч хүртэл сандал дээрээ харчигнана. 

	— Чи юу бодчихоо вэ?

	Эмч баргар царайлан үг ч дуугаралгүй аяган доторх шингэнийг харна. Тэгснээ босож, лангуун дээрээс пернотой лонхыг аваад гэрэлд барин харж эхэллээ. Мегрэ ч мөн тэр шингэн дотор хоёр гурван жижигхэн цагаан юм хөвж байгааг ажиглаж амжив. 

	Үйлчлэгчийг орж ирэхэд, ард нь амандаа дүүрэн юмтай эмийн санч харагдав. 

	— Кердивон оо, сонс... Энэ лонх болон шилэн аяган доторх зүйлд химийн шинжилгээ түргэхэн хийх хэрэгтэй байна. 

	— Өнөөдөр үү?

	— Яг одоохон

	— Ямар урвалыг нь хийх вэ? Та юу гэж бодож байна?.. 

	Аймшгийн хий үзэгдэл ийм түргэн газар авч байхыг Мегрэ хэзээ ч үзээгүй явжээ. Ганц хормын дотор Ле-Померегийн нүдний цог нь арилж, хацрынх нь улаа бутарсан өнгө үгүй болов. 

	Үйлчлэгч бүсгүй кассаа тохойлдон, харандааны үзүүр амаараа норгон хар хавтастай дэвтэр дээр тоо цувуулан бичиж гарав. 

	— Чи галзуурав уу? гэж Сервьер орилох шахам дуугарсан боловч тэр нь цаанаасаа нэг л хуурамч сонстов. Эмийн санч нэг гартаа шилэн аяга, нөгөөдөө лонх барьжээ. 

	— Стрихнин6... гэж эмч аяархан дуугарлаа. 

	Тэгээд эмийн санчийг хаалгаар түлхэн гаргаснаа ширээ рүү буцаж ирэхдээ царай нь цонхийж шарлан газар шагайсан явлаа. 

	— Таны санаанд яаж оров оо? гэж Мегрэг асуухад

	— Мэдэхгүй юм даа... Санамсаргүй л жижиг цагаан юм аягандаа байхыг харчихсан юм... Үнэр нь ч гэсэн нэг л хачин санагдлаа. 

	— Хамтаараа сүрдэж байгаа нь энэ!.. Маргааш сонинд энэ тухай бичихэд л францын бүх уушны газар сүйрэх нь тэр... гэж сэтгүүлч батлав. 

	— Та нар дандаа перно уудаг байсан уу?

	— Тийм ээ, оройн хоолны өмнө заавал... Эмма бүр дасчхаад лонх сулрахаар л шинийг аваад ирдэг юм... Бидэнд өөрийн гэсэн зуршил байх л даа... Орой нь бол кальвадос7 ууна. 

	Мегрэ лангуу руу очиж, кальвадостой лонхыг хайж эхлэв. 

	— Наадах чинь биш ээ... цүндгэр шилтэй нь гэж хашхиралдав. 

	Лонхыг эрж байж олоод, гэрэлд харвал дотор нь бас л жижиг цагаан юм хөвж байгаа харагдлаа. Тэр юу ч хэлээгүй боловч цаадуул нь ойлгожээ. 

	Леруа байцаагч орж ирээд, хааш яаш байдлаар, 

	— Цагдаа нар сэжигтэй юм ажигласангүй. Хот хавиар тэнүүлч алга гэнэ. Хүмүүс учрыг нь ойлгохгүй, гайхацгааж байна гэв. 

	Тэгснээ хэн ч хариу хэлэхгүй чив чимээгүй байгааг гайхаж байснаа цөмөөрөө түгшсэн байгааг нь сая нэг юм ойлгов бололтой. Цахилгаан дэнг тойрон тамхины утаа аажуухан хөшиглөнө. Хуучин биллиардын ширээний ногоон бүтээлэг, хөлд гишгэлэгдсэн зүлэг шиг харагдана. Ороомол навчин тамхины ёзоор шалан дээрх нулимдастай үртэс дунд хаяатай үзэгдэнэ. 

	— Долоо санасан нэгтэйгээ... гэж харандааныхаа үзүүрийг шүлсдэнгээ Эмма амандаа бувтнана. 

	Гэнэтхэн толгойгоо өргөөд «Одоохон очлоо, хатагтай» гэж орилсноо арын танхим руу орж алга болов. 

	Мегрэ гаансандаа тамхи сайтар чихэж авав. Мишу эмч шал руу гөлрөн, хамар нь хуучнаасаа илүү мурийсан юм шиг харагдана. Ле Померегийн гутал нь хэзээ ч газраар гишгээгүй юм шиг гялалзана. Жан Сервьер байсхийгээд л далаа хавчих нь өөрөө өөртэйгөө дотроо маргалдаж байна уу даа гэлтэй. 

	Эмийн санч лонх барьсаар орж ирэхэд бүх хүний хараа түүн рүү чиглэв. 

	Амьсгаа нь дээр гарсныг үзэхүл, гүйхээрээ ирсэн нь илт. Хаалган дээр, нэг юм хий өшиглөх шиг болсноо:

	— Өөдгүй нохойг!.. гэж хараал тавив. Тэгээд кафед орж ирэнгүүтээ:

	— Муу байна даа, ноёд оо! Энэ лонхноос хэн нь ч уугаагүй биз дээ? гэлээ. 

	— За юу болов?

	— Стрихнин байна! Хорыг лонхонд сайндаа л хагас цагийн өмнө хийж... гэснээ дүүрнээрээ байгаа шилэн аяганууд, ширээ тойроод чимээгүй дүнсийн суух эрчүүлийг айсан маягтай харлаа. 

	— Энэ чинь юу болж байгаа нь энэ вэ, ноёд оо? Урьд хожид дуулдаагүй юм байна!.. Би үүнийг мэдэх хэрэгтэй юм байгаа биз дээ, энэ чинь? Шөнө болохоор эмийн сангийн минь хажууханд хүн алж байдаг... Тэгээд одоо, энэ байгаа нь... гэхэд нь Мегрэ босож очоод түүний гараас лонхыг нь дуугүй авав. 

	Эмма буцаж ирж, түүний хайхрамжгүй гонзгой царай дахиад үзэгдэв. Нүдний нь доогуур хар судал татаж, нимгэн уруулаа жимийн, сагсайсан үсэн дээрээ тавьсан бретон нутгийн шовх оройт малгай нь байн байн засавч, дахиад л унаж ирээд байв. 

	Ле-Помере өрөөн дотуур нааш цааш хол хол алхлан, гэрэлд гял цал буух гутлынхаа түрийг сонирхоно. Жан Сервьер, шилэн аяганууд руу харан хөдлөхгүй сууж байснаа гэнэтхэн цурхирах нь уу гэлтэй хахир хоолойгоор

	— Чөтгөр алгадмар!.. гэж орилов. 

	Эмч улам л мөрөө хавчин, бэгцийхээрээ бэгцийнэ.

	 


II. ГЭРИЙН ХАЛААДТАЙ ЭМЧ

	 

	Дөнгөж хорин тав хүрч яваа байцаагч Леруа цагдаагийн газрын ажилтан гэгдэхээсээ илүү хүн амьтны хэлдгээр «хүмүүжил сайтай залуу» гэж бодмоор санагдана. 

	Цагдаагийн сургууль төгсөөд удаагүй, анхныхаа хэрэгтэй учирч байгаа нь энэ ажээ. Мегрэ рүү уйтгартай харцаар ширтэн анхаарлыг нь мэдэгдэлгүй татахыг хичээх ажээ. Сүүлдээ шийдэв бололтой, час улайж:

	— Уучлаарай, комиссар аа!.. Хурууны хээг нь... гэж аяархан дуугарав. 

	Тэр мэдээжээр, даргыгаа хуучин сургуулийн хүн болохоор, мөрдлөгийн шинжлэх ухааны үндэстэй аргыг тоож үздэггүй биз гэж бодсон байж таарав. Учир нь Мегрэ гаансаа сайн гэгч нь сорж авснаа хааш хэрэг:

	— Та өөрөө мэд л дээ... гэжээ. 

	Леруа байцаагч дорхноо алга болох нь тэр. Лонх, шилэн аяга хоёрыг эрдэнэ мэт нандигнан өрөөндөө оруулаад, өөртөө авч явсан зааврын дагуу хурууны хээг нь арилгачихгүйгээр уг зүйлээ хүргүүлэх талаас нь ухаанаа зарж, хичээнгүйлэн боох гэж бүх оройг авлаа. 

	Энэ үед Мегрэ кафены нэгэн өнцөгт суусаар байлаа. Гадуур цагаан цамц, тогоочийн өндөр малгайтай буудлын эзэн орж ирээд, танхимыг хар салхины дараа гарсан хохирлоо харж байгаа хүн шиг сэлгүүлэн харав. 

	Эмийн санчийг ярьж дууссаны дараа бусад нь шивнэлдэж эхэллээ. Жан Сервьер хамгийн түрүүн босоод бүрхээ толгой дээрээ тавьснаа:

	— За энэ ч яая гэхэв! Би авгайтай хүн болохоор, Сервьер хатагтай намайг хүлээж байгаа... Мөдхөн уулзталаа баяртай, комиссар аа... гэв. 

	Ле Помере тасалгаа дундуур холхихоо байчхаад:

	— Намайг хүлээж бай, би ч бас хоолондоо явах минь... Мишу, чи үлдэх нь үү?.. гэлээ. 

	Эмч зөвхөн л мөрөө хавчив. Эмийн санч одоо л нэг голлон дуугарч болох боллоо гэж үзэв бололтой үг нь олшроод явчхав. Буудлын эзэнд хандан:

	— Мэдээжээр бүх лонхонд шинжилгээ хийх хэрэгтэй байлгүй яах вэ!.. Нэгэнт энд цагдаагийн газрын төлөөлөгч байгаагаас хойш надад тушаал буулгаад л гүйцээ!.. гэж ярьж байх нь Мегрэд дуулдана.

	Лангуу болоод шүүгээнд дор хаяж жар гаруй лонх элдэв төрлийн ундаан, ликёр дарс өрөөстэй харагдана.

	— Та юу гэж бодож байна, комиссар аа?

	— Яах вэ, болох л юм. Болохгүй нь юу байх вэ.

	Эмийн санч туранхай жижиг, хөдөлгөөнтэй нэгэн ажээ. Байвал зохихоосоо хоёр гурав ч дахин илүү хөдлөөд байна уу даа гэлтэй. Лонхнуудыг хийхээр сагс олж авчирч өгөв. Тэгснээ хуучин хотын кафе руу утасдаж, туслагчаа түргэхэн шиг хүрээд ир гэж дамжуулахыг хүслээ.

	Зочид буудал, эмийн мухлаг хоёрын хооронд толгой нүцгэн, лонх зөөж тав зургаан удаа санаашрангуй царай гарган дэгдэхдээ, явган хүний зам дээр цугласан үгэнд дуртай амьтадтай хэдэн үг солихтойгоо л байлаа.

	— Бүх ундааныг минь надаас авчихаар би гэдэг хүн яах болж байна? Хоол захиалах амьтан ч олдохгүй!.. Та жишээ нь хоол идэхгүй биз дээ, комиссар?.. Та ч гэсэн дээ, эмчээ харьж хоолоо идэх юм байгаа биз дээ?.. гэж буудлын эзнийг гонгиноход, 

	— Үгүй ээ... Ээж Парист байгаа... Зарц маань амралттай... гэж эмч дуугарав.

	— Тэгэхээр та энд хононо гэсэн үг үү?..

	 

	* * *

	 

	Бороо орсоор л. Гудамж нэлдээ шавхай болж, хүчтэй салхинд цонхны хөшиг хийснэ. Мегрэ буудлын гуанзанд хооллов. Холгүйхэн ширээнд эмгэнэлтэй царайлсан эмч хоол идэхчээ аядаж суув.

	Цонхны ногоон шилний цаанаас сониучирхсан улсын толгой цухалзан зарим нь бүр шилэнд нь нүүрээ наана. Үйлчлэгч бүсгүй ч хоолондоо явав бололтой хагас цаг хяраатай алга байснаа орж ирээд нөгөөх л суудалдаа сууж, кассаа тохойлдон, гар дээгүүрээ алчуур тохсон харагдана.

	— Нэг лонх шар айраг өгөөч гэж Мегрэ хэллээ.

	Түүнийг уух хооронд, эмч өөрийг нь анхааралтай ажиглан, хордолтын шинж тэмдэг хэзээ эхлэх бол гэж хүлээж байх шиг санагдав.

	Жан Сервьер ч хэлснээрээ үзэгдсэнгүй. Ле Помере ч мөн л алга байв. Кафе эзгүйрэн, юм уух нь бүү хэл, хоол идэхээр ч зориглож, босгыг нь алхах хүн гарсангүй. Гудамжны хүмүүс бүх лонхтой нь хортой байсан гэнэ гэж батлан ярьцгаана.

	Бүх хотыг тэр чигээр нь хордуулахад ч хүрэлцээтэй байжээ гэлцэнэ.

	«Цагаан элсний» зуслангаасаа хотын дарга утасдаж, чухам юу болсныг тодорхой мэдэхийг хүсжээ. Тодорхой юм байхгүй гэдгийг хариулсны дараа дахиад л уйтгартай нам гүм болов. Мишу эмч буланд суусан хэвээр сонин шагайна. Мегрэ тайвуухан тамхиа сорон, буудлын эзэн дахин муу юм болчхоогүй байгаа гэдгийг нягтлах гэсэн мэт кафе руу байсхийгээд л шагайна.

	Хотын цаг ч тодорхой цаг тутамд цохисоор гудамжинд сониуч хүмүүсийн ярилцах тасран хөлийн чимээ намжин, зөвхөн л нэг хэмээр исгэрэх салхины чимээ, цонх цохилон асгарах борооны дуу л сонстоно.

	— Та эндээ хонодог уу? гэж Мегрэ эмчээс асуув.

	Гэнэт тийнхүү чанга дуугарахад нь эмч, үйлчлэгч бүсгүй хоёр цочин овгосхийв.

	— Заримдаа... Би эндээс гурван километр орчимд байдаг ханхай зусландаа ээжтэйгээ байдаг юм. Ээж Парис явчхаад, зарц маань дүү нь гэрлэж байгаа учир чөлөө аваад тосгон руу явчихсан... гэснээ эмч босож, түр тээнэгэлзэн зогссоноо, бушуухан шиг, — Тавтай нойрсоорой!.. гэв.

	Тэгээд шатаар дээшээ өгслөө. Мегрэгийн өрөөний яг дээдэх хоёр давхрын өрөөнд, гутлаа тайлан шидэх нь илхэн сонстов. Кафед комиссар, үйлчлэгч бүсгүй хоёроос өөр хүн үлдсэнгүй.

	Мегрэ сандлынхаа түшлэгийг налан гэдийгээд;

	— Наашаа ир дээ! гэлээ.

	Үйлчлэгч бүсгүй босож очоод өмнө нь зогсов. Түүний хөдөлж аяглах нь нэг л үнэнээсээ биш юм шиг.

	— Суугаач... Чи хэдэн настай вэ? гэвэл

	— Хорин дөрөв... гэлээ.

	Дэндүү бүрэг даруу харагдах гээд байгаа бололтой. Үргэлж толгой даран, чимээ гаргалгүй, гулсах мэт хөлөө зөөж, чангахан дуугарахад айн агзасхийдэг зуршил зэрэг нь түүний мохоо, доожоогүй гаднах байдалтай нь сүрхий дүйжээ. Гэлээ ч түүнд даравч дардайна гэгчээр, яаж ч ил гаргахгүйг хичээсэн цаанаа л нэг бардам зан байгаа нь мэдэгдэх ажээ.

	Цонхигор царай, хавтгай цээжтэй түүнийг харваас эмэгтэй хүнд байдаг дур татмаар юм юу ч үгүй мэт. Гэвч тэр доожоогүй, сүр сүлдгүй өрөвдмөөр байдал нь хүний анхаарлыг татна.

	— Чи энд ажиллахаасаа өмнө юу хийж байсан бэ?

	— Би өнчин хүн... Аав, ах хоёр маань далайд

	«Гурван шидтэн» гэдэг ачааны онгоцон дээр үрэгдсэн юм... Ээж маань аль эрт талийгаач болсон... Би Шуудангийн талбайн бичгийн цаасны дэлгүүрт эхлээд худалдагч хийж байлаа.

	«Яагаад түүний харц нь ийм сандарсан байдалтай байна вэ?» гэж бодмоор байв.

	— Чамд найз хүн бий юу?

	Хариу хэлэлгүй нүүрээ буруулав. Түүний цонхийсон царайг ширтсэн хэвээр Мегрэ гаансаа сорж, шар айргаасаа шимэв.

	— Мэдээж, энд ирдэг хүмүүс чамайг эргүүлдэг л байж таараа... Ялангуяа саяхан эндээс гарцгаасан хүмүүс шиг, байнга ирдэгчүүд... Орой болгон энд ирдэг... хөөрхөн хүүхнүүдэд дуртай байж таарна... За аль вэ, дуугараач! Эдний хэн нь вэ?..

	Улам ч хувхай цайсан бүсгүй, ядарсан бололтой ярвайн байж:

	— Хэн нь ч биш, эмч л яах вэ нэг... гэв.

	— Өө тийм үү? Чи түүнтэй явдаг уу?

	Бүсгүй түүнийг итгэсэн маягтай харснаа:

	— Үгүй. Харин заримдаа энд хонох болохоор надаар ороо засуулах гэдэг юм...

	Үнэнээ ийнхүү товч бөгөөд тодорхойгоор хэлж байсан хүнтэй Мегрэ цөөхөн тааралдаж явжээ.

	— Цаадах чинь чамд бэлэг өгдөг үү?

	— Үргэлж биш л дээ. Хоёр гурван удаа л, амралттай өдөр, гэртээ очуулах гэж л өгсөн... Сүүлийн удаа уржигдар тэгсэн юм байна... Ээжийнхээ эзгүйг ашиглаж байгаа нь тэр... Ер түүнд олон хүүхэн бий л дээ... 

	— Ноён Ле Помере яадаг вэ?

	— Ялгаагүй... Гэхдээ тэднийд хэзээ ч билээ, аль хэдийн ганцхан л очсон. Очсон чинь загас лаазалдаг үйлдвэрийн нэг эмэгтэй байхаар нь... би яваад өгсөн. Цаадуул чинь долоо хоног болгон хүүхэн сольж байдаг улс... 

	— Ноён Жан Сервьер бас адилхан уу?

	— Адилхангүй. Авгайтай хүн юм чинь... Брестэд л очиж бужигнуулдаг байх... Энд бол тоглоом шоглоом хийгээд л, хааяа нэг чимхээд авахаас хэтрэхгүй... 

	Бороо цутгасан хэвээр. Хаа ч юм тэртээ алсад хөлөг онгоцны яндан хүнгэнэнэ, манан дунд зогсоолд орж ирэх орц хайж буй бололтой. 

	— Танай энд дандаа ийм уйтгартай байдаг юм уу?

	— Дандаа биш ээ... Өвөл болохоор л цаадуул чинь ингэж байгаа юм... Хааяа нэг доншуур наймаачинтай ганц лонх юм сулладаг. Харин зунд бол гаднаас үй түмэн хүн ирнэ. Зочид буудал ч пиг дүүрнэ. Манай ноёд ч дунд нь орж, хамт зугаалан, шампань дарс суллалцаж, баян зуслангуудаар тэнэж эхэлнэ. Машин тэрэг ч багширч, гоё хөөрхөн хүүхнүүд олшроод, бидний ажил хоолойгоор татна даа. Миний оронд кафед гурван эрэгтэй үйлчлэгч ажилладаг, би зоорь луу орж, дарс олгодог.

	Бүсгүй юу хүлээн, түүний мэгдсэн харц юуг эрнэ вэ? Сандлын өнцөг дээр эвгүй сууж, анхны дохиогоор л год үсрэхэд бэлэн байна уу гэлтэй. 

	Хонх жингэнэн дуугарав. Бүсгүй кассын дээр өлгөөтэй цахилгаан самбар луу харснаа хараагаа Мегрэ рүү шилжүүлээд:

	— Та зөвшөөрвөл... гэлээ. 

	Мегрэ толгой дохив. Эмма шатаар өгсөн, удсан ч үгүй эмчийн өрөөнд дүнгэнэлдэн ярилцах бүдэг сонстов. 

	Эмийн санч орж ирэхийг харвал, жаахан халчихсан нь илт ажээ. 

	— Бүх юм ёсоороо, комиссар аа! Дөчин найман шилийг шинжиллээ. Ёстой нарийн шалгасан. Перно, кальвадос хоёрт л хор байж... Эзэн нь одоо тэр үлдсэнийгээ авбал таарна... Та юу гэж хэлмээр байна, энүүхэндээ гэхэд анархистуудын л хийж байгаа хэрэг, тийм биш үү?

	Эмма эргэж ирээд гадагш гарч цонхны самбарыг хааснаа буцаж кассынхаа хажууд суув. Эмийн санчийг гараад явангуут Мегрэ:

	— За яав? гэж асуулаа.

	Эмма юу ч дуугарсангүй буруу харав. Түүний байдалд ямар нэг хөндөж болшгүй ариун юм байгааг ажигласан Мегрэ дахиад жаахан л цааш нь явуулбал, асгартлаа уйлах нь гэдгийг ойлгоод:

	— Сайхан нойрсоорой, охин минь гэж ялдамхан хэллээ. 

	 

	* * *

	 

	Комиссар өглөө босоод танхим руу бууж ирэнгээ, өөрийгөө дэндүү эрт босчихоо юу даа гэж санамаар тэнгэр үүлтэй харанхуй байлаа. Цонхоор эл хуль оргисон зогсоол харагдана. Ганц өргөгч цамхаг л ачааны онгоцноос элс буулгаж байв. Цув өмссөн ганц нэгхэн хүн гудамжаар гүйлдэн өнгөрөхдөө байшингийн хана бараадасхийн алхална. 

	Шатаар бууж явахдаа дөнгөж сая ирсэн доншуур наймаачинтай мөргөлдөв. Ачаа зөөгч том чемоданыг нь арай ядан дааж явна. 

	Эмма кафены шалыг шүүрдэж байв. Гантиг ширээний нэг дээр кофены шавхруутай аяга харагдав. 

	— Манай байцаагчийнх уу? гэж Мегрэг асуухад

	— Тийм ээ. Надаас галт тэрэгний буудал хүрэх зам заалгаж аваад, нэг том баглаатай юм бариад аль түрүүн явчихсан гэв. 

	— Эмч яав?

	— Сэрсээн. Хоолыг нь өрөөнд нь оруулаад өгчихсөн. Бие нь эвгүйрхээд, босмооргүй байгаа юм байх. 

	Эмма ингэж ярих зуураа үртэстэй холилдсон шороо тоос босгон байв.

	— Та юу авах вэ?

	— Өтгөн кофе... 

	Гал зуух руу очихын тул Мегрэгийн хажуугаар зөрөх хэрэгтэй болов. Мегрэ мөрөн дээр нь палигар том гараа тавиад өөр лүүгээ эргүүлэн ярвагар мөртөө эелдэгхэн харцаар нүд рүү нь ширтэн:

	— Эмма, миний хэлэхийг сонс... гэв. 

	Бүсгүй гарыг нь зайлуулах гэж нэг үзсэнээ, хөдөлгөөнгүй чичрэн зогсож, улам намхан болохыг оролдов. 

	— Энүүхэндээ гэхэд, чи нэг л юм мэдээд байна аа даа?... Дуугаа тат... Худлаа хэлэх чинь дутаа юу? Чи өрөвдмөөр сайн охин, тэгээд чамд эвгүй юм бүү тохиолдоосой билээ л гэж хүсэж байна... Над руу хар!.. Лонх... тийм үү? За, одоо ярь!.. 

	— Би танд тангараглая, үгүй гэдгээ.... 

	— Тангараглах хэрэггүй.

	— Тэр чинь би биш ээ, 

	— Чөтгөр алгад, чи биш гэдгийг чинь мэдэж байна. Тэгээд хэн бэ?

	Эммагийн зовхи нь улайн, нүдэнд нь нулимс гүйлгэнэж ирэв. 

	Доод уруул нь чичгэнэн бүсгүйн царай нэн өрөвдөлтэй харагдсан учир Мегрэ түүнийг тавьчихав. 

	— Эмч чамайг дахиад л шалаа юу?.. 

	— Үгүй намайг дуудах нь ч дуудсан... тэгэхдээ тэр талаар биш... 

	— Тэгээд юу хэрэгтэй байгаа вэ?

	— Тантай л адилхан юм асуусан... Гэхдээ намайг сүрдүүлсэн... Хэн лонхонд хүрснийг л хэлүүлэх гээд байсан... Золтой л зодоогүй... Би мэдэхгүй юм чинь! Эхийгээ барьж тангараглая. Би юу ч мэдэхгүй!.. 

	— За за, яваад кофе аваад ир. 

	Өглөөний найман цаг болж байлаа. Мегрэ хотоор жаахан салхинд гарангаа гаансны тамхи авахаар явав. Есөн цагийн үед эргэн ирэхэд нь, кафед эмч байж байлаа. Гэрийн халаад, шаахайтайгаа, хүзүүгээ эрээн пансан алчуураар ороон зангидаж, царай алдан, шингэн улаан шар үс нь өрвийжээ. 

	— Эмч минь юу болоо вэ? Та нэг л тавгүйтэж ээ дээ, янз нь... 

	— Миний бие муу байна. Ингэх нь л дутаад байсан юм... Би бөөрний өвчтэй хүн. Жаахан сэтгэл хөдлөн санаа зовоод ирэхээр өвчин хөдөлчихдөг юм. Шөнөжингөө цурам хийсэнгүй... 

	Орох хаалганаас ногоон нүдээ салгаж чадахгүй байв. 

	— Та тэгээд гэртээ харивал яасан юм?

	— Манайд хэн ч байхгүй. Энд бол бэлэн үйлчлээд өгөх хүнтэй дээр юм... 

	Эмчийн өмнөх ширээн дээр хотоос олдож болох бүх сониныг тавьжээ. 

	— Та манай нөхдөөс, Жан Сервьер ч юм уу Ле Померег хараагүй биз?.. Шинэ сонин юу байна гэж сонсохоор ирэхгүй нь их хачин юм даа.

	— Унтаж л байгаа байлгүй дээ гэснээ Мегрэ санаа алдаад, — Ингэхэд нөгөө муухай шар нохой харагдахгүй байх чинь... Эмма!.. Та нохойг дахиж харав уу.. Үгүй гэнэ ээ? Өө, Леруа ч ирлээ... Леруа, замд чинь нөгөө нохой харагдаагүй биз?.. Ер нь тэгээд сонин юу байна?.. гэв. 

	— Лонх, шилэн аяга хоёрыг шинжилгээ хийлгэхээр явуулчихсан. Би хотын захиргаа, цагдаагийн газар хоёроор ороод ирлээ.. Та нөгөө шар нохойг ярьж байна уу? Нэг тариачин түүнийг, өглөөгүүр ноён Мишугийн цэцэрлэгт байхыг харсан байна... 

	Эмч босон харайж, хувхай цагаан гар нь салганан:

	— Манай цэцэрлэгт үү? Яахаараа тийшээ орчихдог байна аа? гэв. 

	— Байшингийн чинь өмнө хэвтэж байсан гэнэ билээ. Тэгээд нөгөө тариачин залууг ойртох гэхэд нь аймаар архирахаар нь цаадах нь хэрэгт дурлахтай манатай болсон юм байх... 

	Мегрэ ажиглагдамгүй, тун анхааралтайгаар ярилцаж буй хоёрыг ажиглаж байв. 

	— Ингэхэд, хамтдаа танайхыг хүрвэл яасан юм бэ, эмч ээ?

	Эмч хүчлэн инээхчээ аядаад:

	— Ийм борооноор уу? Тэгээд хууч хөдөлчихсөн байдаг. Явдаг юм гэлээ гэхэд, дор хаяж л долоо хоног босохгүй хэвтэх хэрэгтэй болно... Тэгээд энэ нохойны хэрэг юу байна даа?.. Нэг л золбин нохой байгаа биз... гэлээ. 

	Мегрэ пальтогоо өмсөж, бүрхээ тавилаа. 

	— Та хаашаа явах нь вэ?

	— Зүгээр, жаахан салхинд гарах минь... Леруа цуг явах уу?.. 

	Гудамжинд гараад, зузаан шилний цаанаас, царайны нь хэлбэр өөрчлөгдөн, улам ч гонзгой болон нов ногоон харагдах эмчийн нүүрийг харлаа. 

	— Хаашаа явах вэ? гэж байцаагч асуув. 

	Мегрэ зөвхөн л мөрөө хавчив. Нэг мөч хяраатай үнэхээр усан онгоц сонирхож буй шинжтэй, хөлөг онгоцны засварын газрын түүгээр эргэлдэв. Тэгээд боомтын даланд хүрээд, баруун гар тийшээ эргэн, «Цагаан элс рүү очно» гэж заасан пайзтай замаар орж явлаа. Леруа хоолой засан ханиаснаа

	— Нөгөө эзгүй байшингийн гудамд байсан ороомол навчин тамхины үнсийг шинжилсэн бол... гэж ярьж эхэлтэл

	— Эммагийн талаар та юу гэж бодож байна? гээд Мегрэ яриаг нь тасалчхав.

	— Мэдэх юм алга... Минийхээр, бүх хүн нь бие биеэ андахаа байсан, ийм хотод тийм их стрихнин олж авна гэдэг ч ёстой давдаггүй даваа баймаар юм даа.

	— Би танаас стрихниний тухай асуугаагүй, Эммагийн тухай асууж байна... Жишээ нь та түүний нууц амраг нь дуртай болчих уу?.. 

	Хөөрхий байцаагч сандарсандаа, юу ч хариулж чадсангүй. Мегрэ түүнийг зогсоогоод, пальтоны нь энгэрийг дэлгүүлэн салхи хаалгаж байгаад тамхиа асааж авав.

	 

	* * *

	 

	«Цагаан элс» гэдэг хотоос гурван километрт орших зуслангийн байшингуудаар эмжээрлэгдсэн том ээвэр газрыг хэлэх ажээ. Байшингуудын дотроос хотын даргын байшин нь дундад эртний шилтгээнийг санагдуулам сүндэрлэнэ. Хоёр захад нь чулуун хясаа сүндэрлэнэ. 

	Мегрэ, Леруа хоёр замаг хигээр дүүрсэн элсэн дээгүүр шигдэн барин явахдаа цонхны нь хаалтыг хааж эзгүй орхисон байшингуудыг харж явав. Далайн ус эрэг хавийг цохилон, хадан хясааны орой дээр нарс шуугина. 

	Том модон самбар дээр «Цагаан элсний худалдах болон түрээсээр өгөх газар» гэж бичээд доод талд нь худалдагдсан ба түрээсээр өгөх газрыг өнгөөр ялган зуржээ. Хажууханд нь «Газар зарах товчоо» гэсэн хаягтай модон шовгор байв. Цонхон дээр нь «Ажиллаагүй үед эрхлэгч ноён Эрнест Мишутэй харилц» гэсэн зарлал наажээ. 

	Мэдээж зун бол, шинэхэн будагтай гял цалхийж байхдаа хөгжилтэй харагдаж байж таарна. Харин одоо хаврын хүйтэн бороо шаагин, шавар шавхай болж, тэнгисийн ус хүнгэнэн буй үед оршуулгын газар шиг дүнсийн харагдана. 

	Тэндээс хол бус газар саарал чулуугаар барьсан, шиллэсэн саравчит тагт, бетондсон усан сантай шинэхэн зуслан, нүдэнд тусна. Том том цэцгийн мандал бэлтгэсэн боловч хараахан цэцэг тариагүй ажээ. 

	Алсханд нь шинэ зуслангийн өрөөнүүдийн суурь ханыг дутуу бариад орхижээ. 

	Шовгорын цонхны шилнүүдийг хага цохисон харагдана. Хажуугаар нь улаан элс асгаатай нь замын нэг хэсгийг булжээ. Хясааны орой дээр цагаан ханатай дутуу бариад орхисон зочид буудал, цонхнуудыг нь сарампайгаар бөглөж хадаад орхисон харагдана. 

	Мегрэ, эмчийн байшин руу тайванхан явж очоод хаалганы төмөр сараалжийг түлхэж оров. Үүдэн дээр нь очоод комиссар бариулаас нь онгойлгохоор барьж авахад нь Леруа тээнэгэлзэн:

	— Бидэнд нэгжих зөвшөөрлийн бичиг байхгүй шүү дээ... Яарахын хэрэггүй юм биш үү?.. гэж бувтнав. 

	Мегрэ дургүйцсэн маягтай мөрөө хавчив. Явган хүний зам дээгүүр тодхон мөр гарсан ажээ. Нохойн тавгийн мөр, төмөр хадаастай гутлын памбагар мөр гарчээ. Дор хаяхад л дөчин зургаан размерын гутал бололтой. 

	Комиссар бариулыг эргүүлбэл, үүд ч дорхноо онгойлоо. Үүдний өрөөний хивсэн дээр нөгөө л шавхайтай том хөлийн мөр, нохойн мөр хоёр улам ч тод байна. 

	Байшингийн доторх маяг нь тун адармаатай агаад тавилга хэрэгсэл нь чамирхаж маягласан нь илт. Өрөөний энд тэндгүй бөглүү булан гаргаж, олон буйдан, намхан номын тавиур, хятад, түрэг намхан ширээг энд тэндгүй тавьж бив битүү бретон маягийн орыг үзмэр шиг янзлан, ханаар нь хивс өлгөн газар сайгүй хөшиг татжээ. 

	Энэ бүгдийг харахад гэрийн эзэн хуучны зүйлсийг, орчин үеийн хөдөөгийн хэв маяг болгох гэж хүссэн нь илэрхий. 

	Хаа нэгтээ бретоны байгалийн үзэсгэлэнг харуулсан зураг эсвэл нүцгэн шахуу хүүхний хөргийн дор «Хайрт найз Мишу...» «Жүжигчдийн андад...» гэх зэргээр гарын үсэг зурсан нь харагдана. 

	Комиссар сайх новшийг зэвүүцсэн маягтай харж байхад, Леруагийн хувьд энэ ер бусын чамин зүйлийн сүрд дарагдав уу гэлтэй. 

	Мегрэ бүх өрөөгөөр нь орж үзэв. Зарим өрөө нь хов хоосон агаад хананы шаваас нь дөнгөж л хатаж байлаа.

	Гал тогооны өрөөний үүдэнд очоод комиссар хаалгыг нь хөлөөрөө өшиглөн онгойлгосноо, сэтгэл ханамжтай аман дотроо бувтнав. Цагаан модоороо байгаа ширээн дээр бордо8 дарсны хоёр хоосон лонх хэвтэж байв.

	Хажуугаар нь, хутгаар хамаа намаагүй онгойлгосон арваад консервын лааз хөглөрнө. Ширээ нь балиартан, өөх тос асгажээ. Харваас, цагаан дарсанд дарсан май загас, мөөг, хөтүү, чангаанз зэргийг шууд лаазнаас нь иджээ. 

	Ширээ тойроод шавар шавхай болон балиартсан шалан дээр хэсэг бусаг мах хөглөрөн, буланд шампань дарсны хагархай шил хэвтэж, архины үнэр идэх юмны үнэртэй холилдон хамар цоргино.

	Мегрэ хачин мушилзаж хамт яваа хүнээ харав. 

	— Леруа та, энэ гахайн байр шиг юмыг эмч хийсэн гэж бодож байна уу?

	Байцаагч аянгад ниргүүлсэн мэт юм хэлж чадахгүй гөлөлзөхөд нь

	— Эжий нь бол яагаад ч хийхгүй гэж бодож байна?... Зарц нь бол бүр ярихын хэрэггүй... Хар л даа!.. Та бол мөрийн мэргэжилтэн... Энэ шавар шавхай болсон, гутлын мөрийг хар. Нөгөө л дөчин зургаан размерын гутал, хажуугаар нь нохойн мөр байгааг... 

	Мегрэ гаансандаа тамхи чихэж аваад, тавиур дээрээс чүдэнз авснаа:

	— Леруа, энэ бүгдийн учрыг нэг сайн олоодох. Мундахгүй л ажил байна... Мөдхөн уулзамз!.. гэв. 

	Тэгээд пальтоныхоо захыг босгон, халаасандаа гараа хийж аваад, буцаж Цагаан элсний зүг алхаж гарлаа. 

	Зочид буудлын кафе руу ороход, нүдэнд нь туссан хүн нь эмч байлаа. Сахал самбаагаа ч хусаагүй, гэрийн шаахай, халаадтай хэвээр нөгөө л буландаа сууж байв. 

	Хажууд нь хэзээ язааны цэмцгэр хэвээр Ле Помере сууж харагдав. Мегрэг харчхаад яриагаа больж, ойртож иртэл нь юм дуугарсангүй.

	Тэгээд эмч хоолой зассанаа, доожоогүй бүдэг өнгөөр:

	— Шинэ сонин юм сонсов уу? Сервьер алга болчихжээ. Авгай нь галзуурах шахаад байна гэнэ. Өчигдөр орой гэрээс гарснаас нь хойш хэн ч түүнийг харсангүй... гэв. 

	Мегрэ зогтусан хачин болсон нь эмчийн хэлснээс ч биш, кассын дэргэд Эммагийн хөл доор, нөгөө шар нохой тайван хэвтэж байхыг харснаас байжээ. 

	 


III. КОНКАРНО АЙМШИГТ АВТАВ

	 

	Ле Помере яриагаа ид хав болгодог хүний янзаар, саяын хэлснийг батлан, 

	— Тийм шүү... Авгай нь дөнгөж саяхан над дээр ирээд, түүнийг эрж олооч гэж гуйлаа... Сервьер бол бидний хуучин анд... Жинхэнэ нэрийг нь Гойяр гэдэг юм... гэж ярьж эхлэв. 

	Мегрэ харцаа шар нохойноос, онгойж байгаа хаалга руу чиглүүлэв. Сонин худалдагч гүйхээрээ орж ирэхэд нь Мегрэ холоос доорх том үсгийн гарчгийг уншиж амжлаа:

	 

	КОНКАРНО АЙМШИГТ АВТАВ

	 

	гэснээ арай доохон нь:

	 

	ӨДӨР БҮР — ШИНЭ ЭМГЭНЭЛТ ЯВДАЛ

	МАНАЙ АЖИЛТАН ЖАН СЕРВЬЕР АЛГА БОЛЛОО

	МАШИН НЬ НИЛ ЦУС БОЛЖЭЭ!

	ОДОО ХЭНИЙ ЭЭЛЖ ИРДЭГ БОЛ?

	 

	гэсэн давхар гарчиг байх ажээ. 

	Мегрэ сонин худалдагч жаалын ханцуйнаас нь барьж, 

	— Чи олныг зарав уу? гэхэд

	— Бусад өдрийг бодвол арав дахин илүү! Бид гурав галт тэрэгний буудлаас наашаа гүйсэн... гэв. 

	Тэгээд жаал хүү эргийн дагуу дэгдэн:

	— «Фар де Брест! «Фар де Брест! аваарай!.. Хачин сонин мэдээ!.. гэж хашхичиж гарах нь тэр. 

	Комиссарыг сониноо уншиж амжаагүй байхад нь Эмма түүнд:

	— Тантай утсаар ярья гэнэ... гэж мэдэгдэв. 

	Хотын даргын хилэнтэй дуу хадаж:

	— Байна уу? Комиссар уу?.. Та энэ балай юмыг ядахдаа надад хэлэлгүйгээр хэвлүүлэх зөвшөөрлийг «Фар де Брест»-д өгөө юү?.. Хотын даргын хувьд, би хотдоо болж байгаа юмыг хамгийн түрүүн мэдэх хэрэгтэй байдаг юм, сонсож байна уу?.. Би бол эндхийн эзэн нь... Тэр машины явдал гэдэг чинь юу гэсэн үг вэ?.. Бас тэгээд палигар гутлын мөр ч гэх шиг?.. Хагас цагийн дотор л хориод хүн над руу утасдлаа! Хүмүүс учраа олохоо байчхаад, үнэнийг мэдэхийг хүсэж байна!.. Би бас үүнийг шаардаж байна гэдгээ дахин хэлье... гэв. 

	Мегрэ хээвнэг утсаа тавьчхаад, кафед эргэн орж, сууж аваад өгүүллийг уншиж эхлэв. Мишу, Ле Помере хоёр гантиг ширээн дээр дэлгэсэн ганц сониныг нүд гүйлгэн уншина.

	 

	«Манай хүндэт ажилтан Жан Сервьер, Конкарно хотод саяхан болсон үйл явдлыг сониныхоо хуудсаар дамжуулан бичсэн билээ. Уг явдал баасан гарагт эхэлсэн юм. Хотын эрхэм худалдаачин «Адмирал» кафенаас оройхон гараад, хүн суудаггүй байшингийн довжоон дээр, тамхиа асаахаар зогсож байгаад гэдсээрээ буудуулсан билээ. Сайх байшингийн үүдэн дээр өлгөөтэй байсан шуудангийн хайрцгийн завсраар буудсан байжээ. 

	Бямба гарагт, Парисаас Реннд эрүүгийн хэргийг мөрдөх цагдаагийн газрын эрэн сурвалжлах бүлгийг эмхлэн шинэтгэх томилолтоор очоод байсан комиссар Мегрэ Конкарнод ирэв. Комиссарын ирсэн нь, мөн өдрийн орой хоёр дахь эмгэнэлт явдал үйлдэхэд саад болсонгүй. 

	Орой нь бидэнд утсаар, Конкарногийн хүндэт иргэд нь Сервьер, Ле Помере, эмч Мишу нар хэргийг мөрдөж байгаа хүмүүстэй хамт уух гэж байсан пернотой лонхонд, хэнийг ч элбэг хордуулахуйц хэмжээний стрихнинийг уусгасан байсан нь мэдэгджээ.

	Ням гарагийн өглөө Жан Сервьерийн эзэнгүй машин Сен Жак голын эргээс олдлоо. Ноён Жан Сервьер өөрөө алга болжээ. Хамгийн сүүлд түүнийг бямба гарагийн орой харсан байна.

	Суудал нь цус болж, салхины шил үйрсэн зэргээс үзэхүл, тэргэн дотор ширүүн тэмцэл болсон гэж үзэх бүрэн үндэс байна. 

	Гурван хоногт гурван эмгэнэлт явдал! Конкарногийн оршин суугчид мэгдэн сандрах нь ойлгомжтой. Одоо дотроо хэний ээлж вэ? хэмээн сэтгэл түгшин байна. 

	Ялангуяа нэгэн шар нохой нууцлаг байдлаар гэнэт гараад ирсэнд Конкарногийн оршин суугчид сандралд орж байна. Хэн ч таньж мэдэхгүй, ямар ч эзэн байхгүй сайх нохой, шинээр гай тохиолдох бүрд заавал үзэгддэг байна. 

	Энэ нохой цагдаагийн газрыг тодорхой таамаглалд хүргэхгүй байна гэж үү дээ? Учир нь нохойн мөртэй хамт, чухам хэн болох нь хараахан тодорхойлогдоогүй байгаа нэгэн хүний мөр гарсанд байгаа юм. Энэхүү мөр нь тэмээнээс ч тэмдэгтэй бөгөөд жирийн хүний гутлын хэмжээнээс хавьгүй том хэмжээтэй юм. 

	Солиорсон амьтан уу, эсвэл ерийн нэг тэнүүлч үү? Энэ бүх золгүй явдлын эзэн нь энэ хүн мөн үү, биш үү? Өнөө орой хэн рүү дайрах бол оо?.. 

	Ямар ч байлаа гэсэн эсэргүүцэлтэй тулгарах нь зайлшгүй. Конкарногийн оршин суугчид зэвсэглэсэн бөгөөд тэрхүү өөдгүй амьтныг ялимгүй сэжиг гаргамагц л буудах болно. 

	Тэр болтол бүр өнөөдөр, ням гараг гэхэд Конкарно сөнөсөн юм шиг, дайны үеэр агаарын түгшүүр зарласан умардын хотуудыг санагдуулж байна. 

	 

	* * *

	 

	Мегрэ цонхоор харав. Бороо татарсан боловч, доогуур нүүх зэвхий бараан үүлний доорх хотын гудамжнууд шавар шавхайтай хэвээр, тэнгисийн зүгээс хүйтэн салхи тас шавхуурдана. 

	Ням гарагийн мөргөлөөс тарж яваа хотынхон бараг бүгдээрээ шахам, «Фар Де Брестийн» дугаарыг барьжээ. Тэд «Адмирал» буудлын хажуугаар гарахдаа хялам хяламхийн, алхаагаа түргэсгэнэ. 

	Хотод, нэг л зэвүүн байдал гарсан нь илэрхий. Гэхдээ энэ маань, ням гарагийн өглөө, хөдөөгийн аль ч хотод байдаг зүйл биш үү? Дахиад л утас дуугарч, Эмма очиж утас авснаа:

	— Мэдэхгүй шүү, ноёнтоон... Би дуулаагүй юм байна... Комиссарыг дуудчих уу?.. Байна уу?.. Байна уу?.. Тасалчихлаа гэх нь сонсогдоно.

	— Цаана чинь юу болоод байна? гэж Мегрэ дургүйцэв. 

	— Парисын нэг сонины газраас юм шиг байна. Дахиж шинэ юм гарав уу гэж асуугаад, сурвалжлагчдаа өрөө бэлдэхийг гуйж байна... 

	— Аль вэ чи, намайг «Фар де Брест»-тэй яриулаадах...

	Мегрэ утас хүлээнгээ танхимаар алхлан сандалдаа шигдэж урвайсан эмч рүү, бүдүүн бөгжтэй хуруунуудаа анхааралтай ажиглан буй Ле Помере руу ч харсангүй. 

	— Байна уу? «Фар де Брест» үү?! Комиссар Мегрэ байна. Хариуцлагатай нарийн бичгийн даргатай ярья!.. Хариуцлагатай нарийн бичгийн дарга уу? Танай тэр мэдээ чинь хэвлэлээс хэдэн цагт гарсан бэ?.. Юу?.. Есөн цаг хагаст ий? Конкарногийн эмгэнэлт явдлын тухай зохиогч нь хэн бэ? Үгүй ээ, үгүй би албан ёсоор ярьж байна. Юу гэлээ гэнэ ээ? Дугтуйнд хийсэн материалыг ямар ч гарын үсэггүй авсан гэнэ ээ?.. Та ямар ч хамаагүй бичсэн хүний нэргүй юмыг шалгаж үзэлгүйгээр нийтэлдэг болж байна уу? Танд баяр хүргэе... 

	Мегрэ утсаа тавьчхаад, далайн эрэг рүү гарсан хаалгаар гарах гэтэл, түгжээтэй байлаа. 

	— Энэ чинь юу гэсэн үг вэ? хэмээн Эммагийн нүд рүү ширтэнгээ асуув. 

	— Эмч л үүнийг... 

	Мегрэ эмч рүү харахад, цаадах нь бүр шалдаа буун, царай нь улам ч шар ногоон харагдав. Комиссар мөрөө хавчсанаа, зочид буудлын гудам руу гардаг хаалга зүглэв. Дэлгүүрүүд торон сараалжаа буулгаж, ням гарагийн хувцсаа өмсөж гоодсон хүмүүс, гэр өөдөө яарч буй бололтой алхаагаа түргэн түргэн алхалцгаана.

	Хөлөг онгоцнууд зангуугаа буулгасан зогсоолын цаана, хотын захад Сен-Жак голын цутгалан байгааг Мегрэ харлаа. Хөлөг онгоцны засварын газар сүндэрлэн орон сууцын байшин цөөн ажээ. Чулуун суурин дээр барьж дуусаагүй хэдэн хөлөг харагдана. Голын адагт хэдэн хуучин чиргүүл онгоц ялзарч байна. 

	Голын ус зогсоол руу цутгадаг газраас холгүйхэн байх чулуун гүүрний орчимд, баахан сониуч улс нэгэн жижиг машиныг тойрон шавжээ. 

	Эргийг барилгын ажлаас болж хаачихсан байсан учир, машинд очихын тулд тойрч явах хэрэг гарав. Ихэд сониучирхсан мөртөө болгоомжилсон харцнаас нь цөм намайг таньж байгаа юм байна гэж ойлгов. Байшингийн хаалган дээр зогссон зарим нь хоорондоо шивэр авир гэлцэнэ. 

	Замын хажууд хаясан машин руу очингоо, хаалгыг нь угз татан онгойлговол, үйрмэг шил машинаас асгарав. Цайвар өнгийн суудал дээр цусны хатсан толбо нүдэнд тусна. 

	Комиссарыг тойрон хүүхэд, харчуул голлосон баахан амьтан цугларч түүнийг алдахгүй ажиглацгаана. 

	— Ноён Сервьерийнх хаана вэ?

	Түүнийг элбэг арван хүн замчлахаар болов. Гурван зуугаад алхмын зайтай, цэцэрлэг дотор хөөрхөн байшин байлаа. Мегрэг дагалдсан хүмүүс цэцэрлэгийн хайсанд хүрээд хоцорч, өөрөө цааш явсаар хонхыг нь дарвал, уйлсан царайтай зарц бүсгүй хаалга нээж өгөв.

	— Хатагтай Сервьер байгаа юу?

	Гэвч асуусан хүн нь өөрөө хоолныхоо өрөөний хаалгыг нээн:

	— Комиссар минь!.. Алчихлаа гэж үү дээ? Би бүр солиорчхоод байна!.. гэхийг нь харвал дөч эргэм насны нүдэнд дулаахан чамбай гэрийн эзэгтэй баймаар авгай байв. Гэр орны цэвэр цэмцгэр байдал үүнийг нь бэлээхнээ харуулна. 

	— Хатагтай та нөхөртэйгөө сүүлчийн удаа хэдийд уулзсан бэ?

	— Өчигдөр үдэд хоолоо идэхээр ирсэн... Сэтгэл нь ихэд хөдөлсөн шинжтэй байсан боловч, надад юу ч хэлэхийг хүссэнгүй. Тэргээ гадаа орхисон байсан. Ер нь орой нь дахиж гарах болохоороо тэгдэг хүн байгаа юм... Зочид буудлын кафед хөзөрддөгийг нь би мэддэг байлаа. Хэзээ эргэж ирэхийг нь асуухад юм хэлээгүй. Би арвын үед хэвтсэн боловч нойр хүрсэнгүй. Арван нэгэн цаг, арван нэгэн цаг хагас цохих нь дуулдаж байлаа... Гэвч манай хүн оройтож ирдэг нь гэм биш зан л даа... Би ч өөрийн эрхгүй унтчихаж. Шөнө дундын үед сэрээд, хажуудаа алга байгааг мэдээд эхлээд гайхлаа. Тэгээд Брест рүү л нэг нь дагуулаад явчхаж дээ гэж бодов... Энд чинь хөгжил муутай газар... Заримдаа цаадуул чинь явчихдаг л юм. Дахиад унтъя ч гэсэн нойр хүрсэнгүй. Өглөөний таван цагаас эхлээд л цонхоороо хараад зогсчихлоо... Цаадхыг чинь хүлээх ч юм уу, яасан ийснийг нь сонирхоход их дургүй байдаг юм... Есөн цагт ноён Ле Померегийнд гүйж очсон... Тэгээд буцахдаа өөр замаар ирж яваад, тэргэнд нь шавчихсан олон улсыг харсан юм байна. Яагаад түүнийг алах болов оо? Орчлонд түүнээс сайн хүн байхгүй, ямар ч дайсан байгаагүй гэдэгт би итгэж байна... 

	Торон хашааны цаана баахан сониуч улс бөөгнөрсөн хэвээр. 

	— Суудал нь цус болсон гэж ярилцах юм... Хүмүүс сонин уншиж байгааг би харсан л даа. Гэвч хэн нь ч надад юм хэлсэнгүй, сониноо ч харуулсангүй!.. 

	— Танай нөхөр биедээ их мөнгө авч явсан уу?

	— Үгүй байх аа... Ердийнхөөсөө их юм байгаагүй... Гурав дөрвөн зуун франк л... 

	Мегрэ түүнд мөрдлөгийн талаар мэдэгдэж байна гэдгийг амлаад бас учир тодорхойгүй ч тайвшруулсан утгатай хэдэн үг хэлэх гэж биеэ хүчлэв. Гал тогооны өрөөнөөс хонины шарсан хавирганы үнэр хорхой хүрэм сэнхийнэ. Цагаан хормогчтой зарц бүсгүй комиссарыг үүд хүртэл гаргаж өгөв. 

	Гараад зуу ч алхаж амжаагүй байтал нэг хүн сандарсан маягтай хүрч ирээд:

	— Уучлаарай, ноён комиссар аа... Өөрийгөө танилцуулъя. Дюжердан багш... Шавь нарын маань эцэг эх намайг сонины өгүүллэгт үнэний хувь байна уу гээд хэдэн цаг хоргоочихлоо. Зарим нь тэр том хөлтэй хүнийг дайралдвал буудах эрх байна уу, үгүй юу гэдгийг мэдэж авахыг хүсээд байна гэв.

	Мегрэ сахиулсан тэнгэр шиг тэвчээртэй нэгэн биш ажээ. Халаасандаа гараа шургуулаад:

	— Та нар хүн зүгээр байлгаадах гэж уцаарлав. 

	Тэгээд хотын төв рүү зүглэлээ. Ёстой хачин явдал болов. Иймэрхүү юмтай хэзээ ч учирч явсангүй. Кино дэлгэц дээр харуулах дуртай байдаг, аадар бороог л санагдуулам юм болжээ. Нар гийсэн хөгжилтэй гудамж. Гэтэл хар үүл нөмрөн харанхуйлж, нарыг халхлав. Ширүүн салхи гудамжаар эргэлдэн хуу хамж, зэвхий тэнгэрт цахилгаан цахилна. Цонхны хаалт савчин, шороон хуй босож, анхны том том дусал унаж эхлэв. 

	Тэгээд л эмгэнэлт хар үүл нөмөрсөн гудамжаар хувингаар асгарах мэт бороо цутгах нь тэр... 

	Конкарно хотхон ч хоромхон зуур, яг ийм маягтай болжээ. «Фар де Брестийн» өгүүллэг бол зөвхөн эхлэлт төдий байсан агаад аман тайлбар нь түүнд бичсэнээс хол давжээ.

	Хажуугаар нь бас ням гараг таарчээ. Хэн ч ажиллаагүй болохоор, хийх юм байсангүй! Тэгээд л салхинд гарч байгаа хүмүүсийн хийх юм нь хоёр цагдаагаар харгалзуулахаас аргагүй болсон Жен Сервьерийн тэрэг рүү цувах ажил боллоо. Сониуч зантай нэг нь тэндээ үлдэн, арай илүү юм дуулсан нэгнийхээ яриаг чих тавин чагнана.

	Мегрэг буудалд эргэж ирмэгц, цагаан бортого малгай нь шилэн хүзүү дээр нь унасан эзэн ханцуйнаас нь татан зууралдаж:

	— Комиссар аа, тантай юм ярих хэрэг байна!.. Ингэж байж: болохгүй нь... Яадагшуухан юм билээ дээ? гэв...

	— Юуны өмнө өглөөний хоол хэрэгтэй байна.

	— Гэвч...

	Уур нь хүрсэн Мегрэ буланд очин сууж аваад, 

	— Лонх шар айраг!.. Мөрдөн байцаагчийг маань хараагүй биз? гэж зандчив. 

	— Явчихсаан. Хотын дарга л урьсан бололтой... Парисаас дахин утасдсан. Нэг сонины газраас сурвалжлагч, гэрэл зурагчин хоёртоо хоёр өрөө захиаллаа. 

	— Эмч хаана байна?

	— Дээр байгаа. Өөр лүүгээ хэнийг ч бүү оруулаарай гэсэн. 

	— Тэгвэл ноён Ле Помере?

	— Дөнгөж саяхан явлаа... 

	Мегрэ кафег сайн харвал, шар нохой үзэгдсэнгүй. Товчныхоо нүхэнд цэцэг хатгаж, үсээ зууралдтал нь тосолсон хэдэн залуус ширээний ард суух боловч, захиалж авсан нимбэгийн ундаандаа ам хүрсэнгүй. Зөвхөн харах гэж л ирцгээжээ. Ийм зориг гаргасандаа ихэд додигор байгаа нь илт. 

	— Эмма нааш ир... 

	Комиссар, зөөгч бүсгүй хоёр яагаад ч юм бие биедээ талтай болжээ. Эмма хүрч ирээд ширээнд нь суув. 

	— Эмчийг шөнө гараагүй гэдэгт итгэж байна уу?

	— Мэдэхгүй юм... Би өрөөнд нь байгаагүй юм чинь... 

	— Сэмхэн шиг гараад явчихсан байж болох уу?

	— Үгүй ээ. Гарахтай манатай айчихсан байна билээ... Өнөө өглөө эрэг рүү гардаг хаалгыг түгжүүлсэн хүн чинь тэр байхгүй юу... 

	— Энэ юун шар нохой вэ?.. Яагаад чамайг таньж байгаа юм?

	— Мэдэхгүй. Урьд нь би хэзээ ч харж байгаагүй. Нэг ирээд л, нэг алга болоод л, тэр ч бүү хэл хэн хооллоод байгааг нь гайхах юм. 

	— Алга болоод удаж байна уу?

	— Би анзаарсангүй. 

	Байцаагч Леруа сандруухан орж ирэв. 

	— Комиссар аа, хотын дарга хагартлаа уурлаж байгааг мэдэж байна уу?.. Ямар ч байсан том хүн шүү дээ! Үеэл нь төрийн тамга хадгалагч гэж өөрөө хэллээ. Биднийг чухам, ёроолгүй хувингаар ус барина гэгчээр шал дэмий цаг алдаад, хотынхныг үймүүлж сандраахаас цаашгүй гэж загнаж байна. Хотынхныг тайвшруулахын тул хэн нэг хүнийг, хэнийг ч хамаагүй баривчлаач гээд байна... Би тантай ярилцъя гэж ам өглөө... Тэгээд бидний хоолтойгоо байх эсэх нь дээсэн дөрөөн дээр байна гэж хоёр гурван ч удаа санууллаа... 

	Мегрэ хээвнэг гаансаа ухаж гарав. 

	— Та яая гэж бодож байна?

	— Яах ч гэсэн юм алга. 

	— Гэлээ ч... 

	— Та мөн ч залуугаараа байна даа, Леруа! Эмчийн байшинд байгаа хурууны мөрийг илрүүлж чадав уу?

	— Мэдээжээр. Цөмийг нь лабораторид явуулчихсан... Шилэн аяга, лааз, хутга... тэр байтугай хүн нохой хоёрын мөрнөөс гипсээр хэв авсныг нь яана... Эндхийн гипс гэж хэрэг алга, зэгсэн махаа идлээ. Дарга аа, тэгээд бид одоо яах вэ? Мегрэ хариу хэлсэнгүй, халааснаасаа өврийн дэвтэр гаргаж ирэв. Учрыг нь олохоо байсан Леруа доорх зүйлийг уншлаа:

	 

	«Эрнэст Мишу буюу эмч бол Сен-э-Уазын нэгэн үе депутат байсан боловч дараа нь дампууралд орж үхсэн жижиг үйлдвэрийн эзний хүү. Эх нь далдуур үймүүлэгч. Хуан-Ле-Пээнд хүүгийн хамт газар түрээслэн панз үсэргэх гэж оролдсон боловч бүрэн сүйрсэн. Тэгээд Конкарнод ажлаа сэргээсэн. Талийгаач нөхрийнхөө нэрийг барьж, хувь нийлүүлсэн нийгэмлэг байгуулсан боловч өөрөө хөрөнгө оруулаагүй. Одоо газраа тохижуулан өөд татахад гарах зардлыг хот болон мужийн хөрөнгөөс гаргуулахаар хөөцөлдөж байгаа. 

	Эрнэст Мишу гэрлэсэн боловч салсан. Эхнэр агсан нь Лилл хотын нотариатын хүнтэй гэрлэсэн. 

	Угийн доожоогүй. Зээлснээ буцааж өгөхдөө ороомтгой.

	 

	Байцаагч «тэгээд яачихаа вэ?» гэсэн маягтай комиссарыг харав. Мегрэ түүнд цааш нь унш гэлээ. 

	 

	Ив Ле Помере. Хуучны баян айлаас гаралтай. Ах Артюр нь Конкарногийн хамгийн том консервын лаазны үйлдвэрийн эзэн. Ив өөрөө хэзээ ч ажил хийж яваагүй, эрх амьтан. Өв хөрөнгийнхөө ихэнхийг аль хэдийнээ Парист идчихсэн. Зөвхөн хорин мянган франкийн жилийн орлоготой болоод ирэхээрээ Конкарнод ирж суурьшсан. Гутлаа өөрөө тосолж цэвэрлэдэг ч хотын хамгийн хүндэт иргэний нэг болжээ. Ажилчин бүсгүйчүүдтэй орооцолддогоороо алдартай. Хэд хэдэн хэрүүл маргааныг хав дарж дөнгөсөн. Гаргууд сайн анчин, ойр хавийн шилтгээнд байнга уригдан ан хийдэг. Сайхан эр гэгдсэн хэвээр. Урьдын холбоогоо ашиглан, Данид дэд консулаар томилогдож явсан. Хүндэт Легионы одонг мөрөөдөн улигладаг, өр тавьчхаад ахаараа даруулдаг. 

	 

	Жан Сервьер (Жан Гойярын нууц нэр нь) Морбиан мужид төрсөн. Олон жил Парист сэтгүүлч, жижиг театрын зохион байгуулагч явсан. Багахан өв өвлөөд, Конкарнод суурьшсан. Хуучин нууц амраг нь байсан, билет таслагчтайгаа гэрлэсэн. Дээгүүр айлуудад уригдан, Нант, Брестээр архидаж наргидаг. Сэтгүүлчийн орлого бяцхан эзэмшлийнхээ ашгаар гэдсээ тэжээдэг. Гэхдээ өөрийгөө зохиолч хүн гэж сайрхдаг. Академийн дал модны мөчир шагналт. 

	 

	— Ойлгох юм юу ч алга... гэж байцаагч бувтнав. 

	— Чөтгөр ав!.. За алив, өөрийнхөө тэмдэглэлийг аваад ир!

	— Хэн танд хэлээ вэ, намайг юу яадаг гэж... 

	— За, за аваад ир. 

	Комиссарын өврийн дэвтэр нь хулдаасан хавтастай, дөрвөлжин шугамтай цаастай хямдхан дэвтэр ажээ. Тэгтэл байцаагчийн тэмдэглэлийн дэвтэр нь ган утсаар хуудсыг нь нүхлэн тогтоосон чамин эд байв. Эцэг хүний царай гарган Мегрэ уншлаа. 

	 

	1. «Мостагэний талаар. Дарсны худалдаачныг оносон сум бол ямар ч эргэлзээгүй өөр хүнд зориулагдсан байсан. Мостагэнийг эзгүй байшингийн довжоо дээр зогсчихно гэдгийг урьдаас мэдэх арга байсангүй. «Тэр газарт өөр хүнтэй уулзах ёстой байсан нь ирээгүй ч юм уу эсвэл дэндүү хожигдож ирсэн байж болох юм. 

	Гол зорилго нь оршин суугчдыг айлгах гэсэнд байж ч болох юм. Алуурч Конкарног маш сайн мэддэг нь илт. (Хаалганы арын гудмын үнсийг шинжлүүлээгүй нь алдаа болжээ). 

	2. Хортой перногийн тухайд. Өвөл «Адмирал» зочид буудал эзгүйрдэг, ямар ч байсан өдөр хүнгүй байдаг. Үүнийг мэддэг хүн кафед ороод, лонхонд хор цацчихаж болно. Перно, кальвадост дуртай хүмүүст зориулж хоёрхон лонхонд хор хийжээ. (Гэлээ ч эмч, дарсан доторх цагаан нунтгийг цагийг нь олж илрүүлж чадсаныг тэмдэглэвэл зохино). 

	3. Шар нохойн талаар. Нохой зочид буудлын кафег мэдэж байна. Эзэнтэй байж таарна. Чухам хэн бэ? Таваас доошгүй настай нохой байна. 

	4. Сервьерийн талаар «Фар Де Брест»-д өгүүлэл бичсэн хүний бичгийн хэвийг шинжлэн магадалгаагаар даруйхан тогтоох. 

	 

	Мегрэ инээмсэглэн, байцаагчид тэмдэглэлийн дэвтрийг нь өгөнгөө

	— Жаал минь, сайн байна... их сайн гэв. 

	Тэгснээ ногоон шилний цаана байнга сүүтгэнэх сониуч амьтдыг ууртай хараад:

	— Хоолондоо орцгооё доо гэлээ.

	Хоолны танхимд тэр хоёроос гадна өглөө ирсэн доншуур худалдаачнаас өөр хэн ч байсангүй. Түдэлгүй Эмма эмчийн бие муудаад, хөнгөхөн шиг хоол өрөөндөө авчруулахыг хүссэнийг тэдэнд мэдэгдэв.

	 

	* * *

	 

	Үдээс урагш «Адмирал» буудлын ногоон цонхоо гялалзуулсан кафе ням гарагийн гоёж гоодсон хүмүүс цуврах, амьтдын хүрээлэнгийн тор шиг л байв. Тэгж байснаа хоёр дахь үзмэр болох цагдаагаар хамгаалуулсан Жан Сервьерийн тэргийг сонирхохоор цувцгааж эхлэв.

	Цагаан элсний гоёмсог лаврингаасаа хотын дарга гурвантаа утасдаж:

	— Юу болж байна? Ядахдаа ганц хүнийг ч болов баривчлав уу? гэж асуухад нь Мегрэ бараг хариу хэлэлгүй өнгөрөв.

	Арван наймаас хорин таван насны залуус кафегаар нэг дүүрчээ. Дуу шуу болон бөөнөөрөө ширээ эзлэн, ундаа захиалсан боловч түүндээ уруул хүрсэнгүй.

	Сайн л бол таван минут хяраатай сууснаа, нөгөө инээд ханиад нь аажмаар дарагдан, яриа хөөрөө нь ч үгүй болж ирнэ. Биеэ барин эвгүйрхэх нь ихсэн ихэссээр хойно хойноосоо цувран гарч одно.

	Үдээс хойш, дөрвөн цагт чийдэн асаах үед ялгаа нь бүр ч мэдэгдэхүйц болж ирэв. Уг нь энэ үед л олон хүнтэй байдаг юм санжээ. Гэтэл энэ ням гарагт кафед ганц ч хүнгүй, зэвхий даасан нам гүм ажээ. Энэ гайтай газарт хотынхон орохгүй гэж тохиролцоо юу гэлтэй. Удсангүй гудамжинд ч хүнгүй болов. Ганц хоёр хөлийн чимээ гарлаа ч гэсэн гэртээ л түргэхэн шиг харьж шигдэхийн хүслэн болсон хүний алхаанаас үл хэтэрнэ.

	Эмма хэзээ язааныхаараа кассаа тохойлджээ. Эзэн хий дэмий, байсхийгээд л гал зуухнаас кафе руу орж гарах боловч, Мегрэ гомдоллохыг нь сонсохгүй гэж эрс татгалзсан байлаа.

	Дөрвөн цаг хагасын үед Эрнест Мишу нөгөө л халаад, шаахайтайгаа бууж ирэв. Сахал нь ургаж, торгон ороолт нь хөлсөнд норжээ.

	— Комиссар та энд байгаа юм уу?.. гэх нь түүний байгаа нь өөрийг нь тайвшруулж буй бололтой.

	— Таны байцаагч хаачаа вэ?

	— Хотоор салхинд гаргахаар явуулчихсан.

	— Нөгөө шар нохой?..

	— Өглөөнөөс хойш харсан хүн алга.

	Кафены шал саарал болохоор, цав цагаан гантиг ширээ хөхөлбөр туяа татуулна. Хуучин хотын цагийн гэрэлтэй нүүр таван цагт арван минут дутууг зааж байгаа нь цонхоор харагдана.

	— Тэр өгүүллийг хэн бичсэнийг одоо болтол олоогүй л байна уу?

	Ширээн дээр сонин хэвтэнэ. «Одоо хэний ээлж вэ?» гэдэг гарчиг нь нүдэнд шууд тусав.

	Утас дуугарахад Эмма очиж аваад:

	— Үгүй... Юу ч байхгүй... надад хэлэх юм алга... гэхэд нь

	— Хэн утасдаж байна? гэж Мегрэ асуув.

	— Дахиад л парисын нэг сонины газраас... Сурвалжлагч нар машинаар гарсан юм байх...

	Ярьж дуусаагүй байтал нь утас дахин дуугарав.

	— Комиссар, тантай ярья гэнэ...

	Үхдэл шиг хувхай цайсан эмч комиссараас нүд салгасангүй.

	— Байна уу? Хэн бэ?

	— Лерау байна. Би хуучин хотод, яг голын эрэг дээр байна. Нэг гуталчин цонхоор шар нохойг хараад, буудчихжээ...

	— Нохой үхчихээ юү?

	— Үгүй шархтсан... Ууц нуруу нь гэмтсэн бололтой, урд хөлөөрөө л арай ядан мөлхөж байна... Ойртож зүрхлэх хүн алга... Би кафенаас утасдаж байна. Одоо би түүнийг харж байна л даа. Яг гудамжны голд хэвтчихээд... муухай улиад л байна. Би яах хэрэгтэй вэ?..

	Байцаагч хэдийгээр тайван ярихыг хичээвч энэхүү шархтай нохой ид шидийн амьтан байгаа юм шиг хоолойд нь нэг л итгэж ядсан, сандарсан өнгө цухалзана.

	— Бүх цонхоор хүмүүс хараад байна... Яах вэ, комиссар аа? Гүйцээгээд буудчихвал дээргүй юү?..

	Тугалган царайлсан эмч Мегрэгийн ард зогсоод зориггүйхэн дуугаар:

	— Юу болоо вэ? Юу яриад байна?.. гэж асуув.

	Гэвч комиссар Эмма руу харлаа. Зөөгч бүсгүй кассаа тохойлдсон чигээр, дэмий л алсыг ширтэх мэт байв.

	 


IV. СУМАНГИЙН КОМАНДЫН БАЙРАНД

	 

	Мегрэ өргөдөг гүүрээр өнгөрч хуучин хэрмийн шугамыг огтолж гараад муухан гэрэлтэй муруй тахир гудамжаар өгсөв. Конкарногийн оршин суугчид хуучин хот хэмээн нэрлэдэг, нурсан хэрмийн туургаар хүрээлэгдсэн сайх хотын хэсэг, хүн ам шигүү хорооллын нэг байлаа.

	Комиссарыг хуучин хот руу улам гүнзгийрэн орох тусам эргэн тойрны анир чимээгүй байдал нэг л хуурамч болж ирэв. Ямар нэг үзэгдэлд ховслуулсан үзэгчид л төгсгөлийн тайллыг тэсэж ядан хүлээж, айсан шинжтэй ийнхүү анир чимээгүй байдаг билээ.

	Юу ч болсон падгүй байдаг хүүхдүүдийн дуу л сонсогдоно.

	Тэгээд нэг гудамж эргэтэл Леруагийн яриад байсан зүйл комиссарын нүдний өмнө тусав. Нарийхан гудамж руу харсан бүх цонх онгорхой, цаанаас нь сониучирхсан хүмүүсийн толгой цухалзаж, гудамжнаас гаршийн дэнлүү асаасан өрөөг харж болох агаад унтахаар зассан ор харагдана. Хэсэг хүн зам хаажээ. Цаана нь гомдолтойгоор гийнах нохойг хүмүүс тойрсон харагдавч нэг нь ч зүрхэлж ойртсонгүй.

	Ихэнх нь залуу хүн байв. Комиссарыг бөөгнөрсөн улсын хоорондуур зүсэн ороход их гайхсан бололтой хялам хийцгээнэ. Хоёр нь хөөрхий нохой руу чулуу нүүлгэж байлаа. Нөхөд нь тэднийг болиулах гэж оролдоно. Хэн нэг нь «Болгоомжлоорой, цагдаа!..» гэж шивгэнэхийг Мегрэ сайн сонсоогүй ч таамаглав.

	Чулуу шидэж байсан хоёрын нэг нь час улайж, чулуугаа хаяад хажуу тийш болоход Мегрэ нөгөөхийг нь түлхээд шархтсан нохой руу очив. Хэдхэн хормын өмнө бөөгнөрсөн улс нэг л харгис, эрүүл бус хөөрөлд автаад байсан бол одоо сайх анир чимээгүй байдал шал өөр болоод ирлээ.

	Зэвүү нь хүрсэн нэг хөгшин авгай цонхноосоо

	— Ичих нь яасан амьтад вэ... Наадуулаа хэрэгт татах хэрэгтэй, ноён комиссар аа!.. Хөөрхий болсон амьтан руу цөмөөрөө дайрахыг яана! Яагаад гэдгийг нь би сайн мэдэж байна. Наад нохойноос чинь үхтлээ айгаад байгаа улс!.. гэж ууртайгаар хашхичив.

	Нөгөө буудсан гуталчин бүхнээс илүү ичив бололтой, юу ч хэлэлгүй ажлынхаа газар луу орчхов. Мегрэ бөхийгөөд, нохойн толгойг илэхэд, нохой агдгасхийснээ талархсанаасаа илүү гайхсан маягтай комиссар өөд харна. Мөрдөн байцаагч Леруа нөгөө утасдсан кафенаасаа гарч ирлээ. Хүмүүс дуртай дургүй холдоцгоов.

	— Нэг түрдэг юм уу жижиг тэрэг олоод ирээч, Леруа.

	Цонх нэг нэгээрээ хаагдаж эхэлсэн боловч шилний цаана сониучирхсан хүний царай бүртэлзсэн хэвээр. Нохой бүр муухай болж, ширүүн өтгөн үсэнд нь цус барьцалдаад гэдэс нь шавхай болон, хоншоор нь хуурайшин халуу шатна. Гэлээ ч тусламж ирж байгааг ойлгон өөр лүү нь нүүлгэсэн чулуун дээгүүр мөлхөх гэж оролдсонгүй номхон хэвтэнэ.

	— Хааш нь аваачих вэ, комиссар аа?

	— Зочид буудалд. Аяархан хөдөл... Доор нь сүрэл дэвсээрэй.

	Цуваа хөдөлж байгаа нь инээд хүрмээр. Гэвч хэн ч инээсэнгүй. Өглөөнөөс хойших түгшүүртэй явдал хүмүүсийн сэтгэлийг зовоосон хэвээр. Нэгэн хөгшин жижиг тэргийг түрэхэд дугуй нь гудамжны овон товон дээгүүр дэгдэж гарав. Тэргийг өргөдөг гүүрэн дээгүүр гарахад үгэнд дурламтгай улсаас дагах зүрхтэй хүн байсангүй. Шар нохой түнхэлзтэлээ амьсгаадан, дөрвөн мөч нь үе үе татваганана.

	Тэгээд буудалд ойртож ирэх үес, Мегрэ урьд харагдаагүй машин үүдэнд зогсож байхыг харлаа. Кафед оронгуутаа байдал өөрчлөгдсөнийг мэдрэв.

	Нэг хүн түүнийг дайрах шахам ухасхийж, тэрэгнээс буулгаж буй шар нохойн зүг зургийн аппаратаа чиглүүлэв. Хоёр ч удаа нүд гялбам гялсхийлээ. Мөн өөр нэг биеийн тамирын өмд, улаан ноосон цамцтай, тэмдэглэлийн дэвтэр барьсан хүн комиссар луу ирээд, малгайндаа хуруугаа хүргэснээ:

	— Комиссар Мегрэ юү?.. Парисын «Журнал» сэтгүүлийн Васко... Бид дөнгөж саяхан ирсэн мөртөө, овоо олзтой шүү, энэ ноён сонирхолтой юм хэлж өгсөн... гээд буйдангийн түшлэгийг налан, буланд сууж байгаа Мишу эмчийг заав.

	— «Пети Паризьен»-ий машин яг араас гэзэг дарж явсан юм. Тэгээд бидний аз болоход Конкарногоос арваад километрт эвдрээд үлддэг байгаа даа.

	Эмма комиссараас:

	— Нохойг хаана байлгах вэ? гэж асуув.

	— Энэ байшинд байлгачихаар газар байхгүй юм гэж үү?

	— Арын хаалганы хажуу дахь пинд тавьж болох юм. Хоосон лонх л хураадаг газар шүү дээ.

	— Болоод л явчихна. Хүүе, Леруа! Малын эмч руу утасдаадах.

	Цагийн өмнөхөн кафе эзэнгүйрч, танхимд нэг л зэвүүн, түгшүүртэй нам гүм оргиод байсан бол одоо, ус нэвтэрдэггүй цагаан цув өмссөн гэрэл зурагчин ширээ, сандлыг зайлуулан түчигнүүлж:

	— Одоохон! Битгий хөдлөөрэй, гуйя! Нохойн хоншоорыг нь над руу эргүүлээдэх!.. гэж хашхична.

	Тэгээд л цагаан гэрэл гялс гялсхийх нь тэр.

	— Ле Помере хаана байна? гэж комиссар Мишу эмчээс сураглавал

	— Таны дараахан гарсан. Хотын дарга дахиж утасдсан шүү... Мөдхөн наашаа ирэх болов уу даа... гэв.

	 

	* * *

	 

	Оройн есөн цагт «Адмирал»» буудлын кафе нэг ёсны сумангийн командын байр болон хувирчээ. Дахиад хоёр ч сурвалжлагч нэмэгдэв. Нэг нь хамгийн мухрын ширээн дээр мэдээгээ бичнэ. Байсхийгээд л гэрэл зурагчин өрөөнөөсөө шатаар бууж ирнэ.

	— Танайд ерэн градусын спирт байхгүй биз? Зургийн хальсаа түргэн хатаах хэрэгтэй байна. Энэ нохой ёстой гайхамшиг байна! Спирт зөвхөн эмийн санд л байдаг гэж хэлэв үү?.. Бас тэгээд хаалттай гэнэ ээ? За яах вэ, надад онгойлгож өгөх байх...

	Гудамд тавьсан утсаар нэг сэтгүүлч, хааш яаш хоолойгоор мэдээгээ хэлж:

	— Мегрэ... Морис гэдгийн М... Етьен гэдгийн Е, Грин гэдгийн Г... М-е-г-рэ... Нэрийг нь эхлээд цөмийг нь бичээд ав. Мишу... Мишель гэдгийн М, Ирэний И; Шарлотын Ш, Шарлот!.. За, зөв. Энэ мэдээг эхний нүүрт тавина биз. Энэ бол их чухал гэдгийг эзэнд хэлнэ биз... гэж бичүүлж байв.

	Үймээн, шуугианд балмагдсан Леруа, комиссарыг харагдвал очоод зуурчих гэж байгаа юм шиг нүдээрээ хайна. Буланд, цор ганц доншуур худалдаачин сууж, маргаашийнхаа аяллын чиглэлийг гаргана. Мужийн зузаан лавлахыг эргүүлэн, байсхийгээд л Эммагаас:

	— Шоффье тосгон гэж... Төмөр эдлэлийн үйлдвэрлэл хөгжсөн газар бий?.. Баярлалаа... гэнэ.

	Малын эмч нохойн биеэс хэдэн арван үрлэн сум түүн аваад, бөгсөн биеийг нь пэндийтэл боож өгөв.

	— Эдгэж ч болох л юм. Амь бөхтэй амьтан даа! гэв.

	Пин хоёр хаалгатайн нэг нь хажуу руу, нөгөө нь зоорь луу буудаг шат руу гарсан ажээ. Шалны боржин хавтан дээр сүрэл хаяж дээрээс нь хуучин бүтээлгээр хучиж түүн дээрээ нохойг тавив. Хажууд нь хэсэг мах хаясан боловч, нохой түүнийг шиншилсэн ч үгүй.

	Хотын дарга машинаараа ирэв. Цагаан сахалтай их цэмцгэр, толиотой хөгшин байлаа. Гялав цалавхийсэн хөдөлгөөнтэй хүн байв. Хотын дарга энэхүү цэргийн харуулын байр чухамдаа гэвэл сумангийн командын байр шиг байдалд орж ирсэндээ хөмсөг атируулна.

	— Энэ ноёд чинь хэн бэ?

	— Парисын сэтгүүлчид... гэхэд хотын дарга ёстой агсарч:

	— Хачин юм! Маргааш бүх Франц даяар энэ балай явдлыг ярилцана гэсэн үг!.. Мэдээжээр та бахь байдгаараа л олигтой юм олоогүй байх шив дээ? гэхэд нь

	— Мөрдөн байцаалт үргэлжилж байна! гэж Мегрэгийн хэлэх нь «энэ хэрэг танд падгүй» гэж байгаа юм шиг өнгөтэй ажээ.

	Агаар орчинд хүртэл цухалдал нэвчжээ. Хүмүүс сэтгэл нь донслон, түүнийгээ нууя ч гэж бодсонгүй.

	— Мишу, та чинь яахаараа гэртээ очдоггүй билээ?

	Хотын даргын харцанд эмчийн аймхайг жигшин зэвүүцсэн нь илт.

	— Ийм маягаар үргэлжлэх юм бол хорин дөрвөн цагийн дараа хэн хүнгүй сандралд орох нь... Хэн нэгэн хүнийг барих хэрэгтэй байна гэдгээ би түрүүн ч хэлсэн... Хэн байх нь хамаа алга, гол нь баривчлах хэрэгтэй.

	Ийнхүү хэлэнгээ хотын дарга, Эммаг учиртайхан шиг ширтэв.

	— Би танд тушааж чадахгүй гэдгээ ойлгож байна... Гэхдээ хотын цагдаагийн газрыг та өрөвдмөөр, инээдэмтэй үүрэг гүйцэтгүүлэх болгоод байна. Энүүхэндээ гэхэд, дахиад нэг хүн амины хэрэг гардаг юмаа л гэхэд, бүр цор ганц л гарахад мөхөл гэсэн үг. Хүмүүс бүр ямар нэг юм хүлээгээд байдаг болчихлоо... Ням гарагт ердийнхөөрөө ес хүргэж хаадаг мухлагууд өнөөдөр аль хэдийнээ хаалгаа хаачхаад байна. «Фар де Брестийн» тэнэг өгүүлэл хүн амыг айлгачхаад байна...

	Хотын дарга толгойноосоо бүрхээ авсан ч үгүй ярьсаар байлаа. Тэгснээ бүрхээ нүд рүүгээ дараад, гарч явахдаа:

	— Ноён комиссар юу болсныг дуулгаж байхыг танаас гуйя... Түүнээс гадна, одоо болж байгаа бүх юмны хариуцлагыг та хүлээх болно гэдгийг сануулчихъя! гэлээ.

	— Эмма, аяга шар айраг гэж Мегрэ чангаар дуудав.

	Сэтгүүлчид нэмэгдсээр л байв. Тэднийг «Адмирал» зочид буудалд буухад нь кафед орж суудал эзлэн утсаар ярьж хөл толгойгүй бужигнаан шуугиан тавихад нь, хэн ч саатуулж чадсангүй. Бэх цаас шаардан, уйлж унжсандаа уруу царайлсан Эммагаас элдвийг шалгаан хоргооно.

	Гадаа харанхуй нөмрөн, сарны гэрлийн нарийхан зурвас гудамжийг гийгүүлсэнгүй, харин бөөн бөөн хар үүлтэй тэнгэрийг улам тодруулна. Конкарно хотын гудамж хараахан чулуу дэвсээгүй учир хаана л бол хаана шавар шавхай гуталд наалдах ажээ.

	— Ле Помере эргэж ирнэ гэж танд хэлсэн үү? хэмээн Мегрэ эмчээс асуулаа.

	— Тэгсээн... Гэртээ оройн хоолоо идэхээр явсан...

	— Хаана суудаг юм бол, хаягийг нь хэлж өгөхгүй юү гэж хийж байх юмаа олж ядаад байсан нэг сэтгүүлчийг асуухад Мишу хаягийг нь хэлж өглөө.

	Мегрэ мөрөө хавчсанаа, Леруаг булан руу дагуулж очив.

	— Өнөө өглөө, сонинд гарсан өгүүллийн эхийг олж авсан уу?

	— Дөнгөж саяхан аваад байна. Өрөөнд байгаа... Бичгийнхээ хэвийг мэдэгдэхээс айгаад солгой гараараа бичсэн байна билээ.

	— Шуудангийн тэмдэг дарж уу?

	— Үгүй шүү. Редакцын үүдний шуудангийн хайрцагт захиагаа хийчихсэн байх юм... Дугтуйн дээр нь «Маш чухал» л гэж бичсэн байсан.

	— Тэгэхээр найман цаг хагас ч юм уу, түүнээс арай оройхон хэн нэгэн хүн Жан Сервьерийн алга болсныг, машиныг нь хаана байгааг, чухамдаа гэвэл Сен-Жак голын хөвөөн дээр хаягдсаныг, мөн суудал нь цус болсныг мэдсэн болж байна аа даа?..

	Тэгээд бас том гуталтай хүний мөр олдоно гэдгийг ч урьдчилаад мэдчихэж...

	— Ёстой итгэж боломгүй юм!.. гэж мөрдөн байцаагч санаа алдсанаа, — Нөгөө хурууны хээний хувьд, Кэз де Орфээбр9-д цахилгаан зургаар дамжуулчихсан. Цаадуул чинь бүх картын сангаа тулгаж үзээд, тийм хурууны хээ алга байна гэсэн хариу ирүүлсэн байна билээ... гэв.

	Андуурах юм байсангүй. Леруа их биш юмаа гэхэд багаар нөгөө олныг хамарсан түйвээнээс халдвар авч амжжээ. Сайх халдварын нянд хамгийн их өртсөн нь Мишу байлаа. Нүүрэмгий, биедээ эрэмшсэн биеийн тамирын хувцастай сэтгүүлчдийн хажууд, зүдэрч зовсон царайтай эмч даанч доожоогүй харагдана.

	Эмч байж суух газраа олж ядна. Мегрэ түүнээс:

	— Та яагаад явж унтахгүй байна?.. гэж асуув.

	— Болоогүй ээ, эрт байна... Хэзээ ч нэг цагаас нааш унтаж үзээгүй гээд инээх аядахад нь алтан шүд харагдав.

	— Энүүхэндээ гэхэд, та ер нь энэ бүгдийг юу гэж үзэж байна?

	Хуучин хотын гэрэлт нүүртэй цаг арвыг заан цохилоо. Комиссарыг утсан дээр дуудахаар нь очвол, хотын дарга байлаа.

	— Шинэ юм алга уу? гэж тэр сураглав.

	Хотын дарга хүртэл шинэ эмгэнэлт явдлыг хүлээгээд байна гэж үү дээ?

	Гэхдээ хэрэг дээрээ, Мегрэ ч гэсэн өөрөө түүнийг хүлээгээгүй гэж үү? Мегрэ хөмсөг зангидсанаа, шар нохойг харъя гэж бодоод очлоо. Нохой нойроо авч байснаа комиссарыг орж ирэхэд нэг нүдээ нээн харахад харцанд нь ямар ч айсан шинж байсангүй. Мегрэ толгойг нь илснээ, мэдээгүй болсон хөл доогуур нь сүрэл ивж өгөв.

	Энэ үед буудлын эзэн комиссар луу хүрч ирээд:

	— Энэ сонины ноёд энд удах болов уу, та юу гэж бодож байна? Хэрэв удвал, хоол хүнсний талаар бодмоор байна... Зах ядахдаа өглөө зургаад нээгдэнэ... гэхэд нь Мегрэ буудлын эзний дух руу учиргүй том харснаа, учир нь ойлгогдохгүй хэдэн юм амандаа үглэчхээд, түүнийг байна ч гэж бодоогүй юм шиг хажуугаар нь зөрөөд явчхав.

	Түүний занг мэдэхгүй хэнбугай ч алмайруулчихдаг иймэрхүү байдал нь Мегрэгийн гэм биш зан ажээ.

	Цувныхаа усыг гөвсөөр «Пети Паризьений» сурвалжлагч гаднаас орж ирэв.

	— Хүүе, бас л бороо орсоор уу?.. Гролен тэгээд сонин юутай вэ?

	Залуу сурвалжлагчийн нүд нь гялалзан, гэрэл зурагчны чихэнд ямар нэг юм хэлээд, хоёулаа утасны зүг очив.

	— Мадемуазель10 «Пети Паризьен»-тай залгаарай. Хэвлэлийн ажил... Оочир, дугааргүй шүү!.. Юу? Шууд Паристай залгана аа? Маш сайн, хурдхан шиг залгаадах... Байна уу? Байна уу..? «Пети Паризьен» үү? Мадемуазель Жермен, та юу?.. Жижүүрийн хурдан бичээчтэй яриулаадах. Гролен ярьж байна!

	Хоолой нь нэг л тэсэж ядсан өнгөтэй. Юу хэлэхийг нь чагнаж буй бусад руугаа ихэд тохуутай маягтай маадгар харна. Араар нь гарч явсан Мегрэ ч юу ярихыг нь чагнахаар зогсов.

	— Байна уу? Мадемуазель Жанна юу? За түргэхэн шиг бичнэ шүү... Орон нутгийн мэдээнд гаргачих ч цаг байна... Бусад сонин яах вэ, парисын дугаараас авчихна биз... Редакцын нарийн бичгийн даргад миний хэлснийг л янзлаад гаргачих гэж хэлээрэй, надад ямар ч зав алга. Цаг алдаад яах вэ... За бичээрэй: Конкарногийн явдал. Бидний таамагласан зөв боллоо, таслал, хотод дахин гэмт хэрэг гарав... Байна уу? Тийм ээ, гэмт хэрэг... Дахин нэг хүн алагдлаа, шулуухан хэлэхэд л ийм байна...» гэв.

	Цөмөөрөө дуугаа хураав. Эмч өөрийн эрхгүй мэт хөдөлж сэтгүүлч рүү ойртоход, цаадах нь сэтгэл ханан, ялж дийлсэн хүний баяр баясгалантай хоолойгоор яриагаа үргэлжлүүлэн:

	— Ноён Мостагэний дараа сэтгүүлч Жан Сервьер, дараа нь ноён Ле Помере алагдлаа... Тийм ээ Ле Помере. Энэ нэрийг түрүүн танд үсгээр нь хэлж бичүүлээ биз дээ... Өрөөндөө үхсэн байхыг нь саяхан олоод байна... Тийм ээ, гэртээ... Биед нь ямар ч шарх, сорви алга... Булчин нь татсанаас үзвэл, хордсон гэдэг нь илэрхий... Хүлээж байгаарай!.. Ингэж дуусгах юм шүү: «Хотод аймшиг ноёлжээ» ойлгов уу? Одоо наадахаа нарийн бичгийн даргад бушуухан аваачиж үзүүл. Хэдэн минут болоод дахин утасдаж, парисын дугаарт зориулсан зүйлийг хэлэмз, саяын хэлж бичүүлснийг мужийн сонинд гаргана биз... гэлээ.

	Сэтгүүлч утсаа тавьснаа, духаа арчаад, орчин тойрноо ихэд баярласан харцаар тойруулан харав.

	Утас дахин дуугарч:

	— Байна уу?.. Комиссар уу?.. Ле Померегийн гэрээс ярьж байна. Тантай хорин минут ярих гээд ядчихлаа... Ноён Ле Помере үхчхэж... Дуулж байна уу!.. гэв.

	Шуугиан дунд «үхчхэж»... гэдгийг давтан хэлэв.

	Мегрэ утсаа тавиад орчноо харав. Бараг ширээ бүр дээр хоосон шилэн аяга байлаа. Эмма түүн рүү хувхай цайсан нүүрээ эргүүлэн харав.

	— Нэг ч лонх, нэг ч аяганд хүрч болохгүй! гэж Мегрэ чандлан тушаагаад, — Леруа, та сонсож байна уу? Эндээс та хөдөлж болохгүй гэв.

	Эмчийн духан дээгүүр хөлс бурзайж, торгон ороолтоо угз татан авахад нь туранхай хорчгор хүзүү нь гоохойж, цамцных нь захны зэс товч гялалзав.

	 

	* * *

	 

	Мегрэг ноён Ле Померегийн байшинд ирэхэд, зэргэлдээ байшинд нь суудаг эмч ирчихсэн, үхлийн анхны магадалгаа гаргачихсан сууж байлаа.

	Эмчээс гадна байшингийн эзэн тавь эргэм насны авгай бас байв. Сайх авгай «Адмирал» буудал руу утасдсан ажээ.

	Саарал чулуугаар барьсан, далай руу харсан хөөрхөн байшин ажээ. Хорин минут тутам, дохионы цамхгийн хурц гэрэл, цонхон дээгүүр бийрээр татах мэт гялсхийн өнгөрнө.

	Тагтан дээр тугийн иш, мөн Данийн сүлдтэй бамбай байна.

	Үхдэл, хямд төсөр элдэв новшоор дүүрсэн танхимын улаан хүрэн хивсэн дээр тэрийн хэвтэнэ. Байшингийн гадаа хүмүүс цугларч, комиссарыг чимээгүйхэн ширтэнэ.

	Зочны өрөөний хананд дурсгалын хэдэн үг бичсэн жүжигчдийн зураг, сэтгүүлээс хайчилж авсан шалиг зургуудыг нямбай шиллэн өлгөжээ.

	Үхдэлийн цамц нь хүү татагдсан, гутал нь нил шавар шавхай болсон байв.

	— Стрихнин! гэж эмч итгэлтэйгээр хэлээд, — Ам алдах нь ээ ч бэлэн байна... Нүдийг нь хар л даа. Тэгээд ялангуяа энэ булчин махны нь татсаныг ажигла. Хагас цаг л лав давчдан тарчилсан байж таарна... илүү ч байж магадгүй... гэв.

	— Та хаана байсан бэ? гэж Мегрэ эзэгтэйгээс асуув.

	— Доор өрөөндөө. Ноён Ле Помере энэ давхрыг тэр чигээр нь, хоол унд идэж байхаар хөлсөлж авсан юм... Найман цагийн алдад оройн хоолоо идэхээр ирээд, бараг юм идээгүй... Тэгээд бас цахилгаан чийдэнг ердийнхөөрөө асаж байсан боловч ямар муу гэрэлтэй юм гэж байсан... Дараа нь орой буцаж явна гэснээ, толгой өвдөж байна, гарахаасаа өмнө аспирин уучихъя гэж хэлсэн...

	Комиссар, эмч рүү асуусан шинжтэй харвал, цаадах нь толгой дохиж, 

	— Яг л ингэдэг юм... Анхны шинж тэмдэг илэрч байгаа нь тэр...

	— Энэ нь аль зэрэг хугацааны дараа илрэх вэ?

	— Уусан тунгаас, бас хүний биеийн чанга сулаас шалтгаална. Заримдаа цагийн дараа... заримдаа хоёр цагийн дараа гээд л...

	— Аа үхэх нь?..

	— Бүх бие мэдээ алдсаны дараа л эхэлнэ дээ... Эхлээд хэсэгчилсэн сааны шинж тэмдэг илэрнэ... Ле Помере тусламж дуудах гэж оролдсон байж болзошгүй... Энэ буйдан дээр хэвтэж байсан бололтой...

	Мегрэ Ле-Померегийн гэрийг «Овилгогүйчүүдийн байшин» гэж нэрлүүлэхэд хүрсэн нөгөө өргөн буйданг харав. Сайх орны ард, шалиг зураг улам ч олныг хаджээ. Шөнийн дэнгээс аялгуу ягаан гэрэл цацарна.

	— Delirium tremens11-ийн таталдаанаас болж газар ойчиж, тэнд нь үхэл дайрчээ.

	Хаалгаар гэрэл зурагчин цухалзахад нь Мегрэ босож очоод шууд хаалгыг тасхийтэл нь хаачхав. Тэгээд аман дотроо тооцоолж гарлаа.

	— Ле Помере «Адмирал» буудлаас долоо өнгөрөөгөөд гарсан... Тэнд устай шарз уусан. Мөчийн дараа гэртээ ирээд ууж, идсэн... Тэгээд таны стрихниний үйлчилгээний тухай хэлснээс үзвэл, Ле Помере хорыг гэртээ ч юм уу эсвэл өөр нэг газар залгисан байх нь...

	Мегрэ хурдхан шиг доош буухад, хөрш нараараа хүрээлүүлсэн байшингийн эзэгтэй гашуудан уйлж суув.

	— Хоолонд хэрэглэсэн аяга, таваг чинь хаана байна?

	Цаадах нь учрыг нь ойлгохгүй хэсэг гайхан харав. Мегрэ хариулахыг нь ч хүлээлгүй гал зууханд орвол тэнд бүлээн устай төмпөн, баруун талд нь угаасан, зүүн талд нь угаагаагүй аяга таваг байна.

	— Би дөнгөж аяга тавгаа угааж эхэлж байтал... гэж авгайг шулганатал хотын цагдаагийн газрын түрүүч орж ирлээ.

	— Байшинг хамгаал! Эндээс байшингийн эзнээс бусдыг нь зайлуул... Нэг ч сурвалжлагч, нэг ч гэрэл зурагчныг ойртуулж болохгүй. Таваг, аяганд хэнийг ч бүү хүргэ гэж Мегрэ тушаав.

	Тэгээд гарч ирэв. Буудал хүртэл хүчтэй салхины дор таван зуун алхам хяраатай явах хэрэгтэй байлаа. Хот харанхуйд умбан, энд тэнд ганц нэгхэн гэрэлтэй цонх харагдана.

	... Тэгсэн хэдий боловч талбай дээрх «Адмирал» зочид буудлын гурван цонх тод гэрэлтэй байлаа. Түүний ногоон туяат шил байшинг дотор нь гэрэл асаасай асар том аквариум шиг болгожээ.

	Буудлын хаалганд ойртож яваад Мегрэ, хүн амьтны чанга чанга ярилцах, утас хангинах, машины мотор хүрчигнэн асахыг сонсов.

	— Та хаашаа явах нь вэ? гэж машин асааж байгаа сэтгүүлчээс асуувал.

	— Утасны шугам зай завгүй ачаалалтай байна. Өөр газраас ярих гэж оролдохоос... Арван минутын дараа гэхээр оройтно, миний дамжуулах юм парисын дугаарт гарч чадахаа болих нь ээ... гэв.

	Мөрдөн байцаагч Леруа кафены голд зогсчихсон, хичээлээ давтаж байгаа сурагчдаа харж байгаа багш шиг харагдана. Сурвалжлагчид толгой өндийлгөлгүй бичицгээнэ. Нөгөө доншуур наймаачны царай хуучин шигээ л мэгдсэн шинжтэй авч, дасал болоогүй шинэ байдалд харааж бах ханасан янзтай.

	Ширээн дээрх зүйл тэр чигээрээ л байж байв. Ундааны шавхруутай шилэн аяга, хөөс нь наалдсан хэвээрээ шар айргийн аяга, ликор дарсны хундага зэрэг харагдана.

	— Хэдэн цагийн үед ширээнээс юмаа хурааснаа санаж байна уу, Эмма?

	— Мэдэхгүй, ноён Мегрэ, хэлж чадахгүй байна... Шилэн аяганы заримыг нь таныг тушаал өгөхөөс өмнө хураачихсан, зарим нь үдээс хойш л байгаа юм...

	— Ноён Ле Померегийн аяга аль нь вэ?

	— Юу уусан юм бол доо? Мишу гуай та санахгүй байна уу?.. гэвэл Мегрэ эмчийн өмнөөс, 

	— Устай шарз уусан гэв.

	Эмма жижиг суурь тавгууд12 руу хараад, 

	— Зургаан франк... Би энэ ноёдын нэгэнд виски өгсөн юм байна, үнэ нь адилхан зургаан франк... Энэ аяга байж магадгүй юм даа... Аль эсвэл энэ нь ч юм уу?.. гэв.

	Цаг алдаад яах вэ гэж бодсон гэрэл зурагчин гантиг ширээн дээр тавьсан ногоовтор шилэн аяганы зургийг дарж байв.

	— Эмийн санчийг олоод ир! гэж комиссар, Леруад тушаал буулгалаа.

	Үнэндээ энэ шөнө аяга, тавгийн шөнө болжээ. Данийн дэд консулын гэрээс ч бас авчрав. Сурвалжлагчид эмийн сангийн лабораторид гэртээ байгаа юм шиг орж гаран, урьд нь эмнэлгийн ангид сурч байсан нэг нь шинжилгээ хийхэд эмчид туслалцав.

	Хотын дарга утасдаж харилцуурыг автал:

	— ...хариуцлагыг та даана шүү...гэх нь л сонстов.

	Шинжилгээнээс юу ч гарсангүй. Харин буудлын эзэн гэнэт хүрч ирээд эргэлзсэн байдалтай

	— Нөгөө шар нохой чинь хааччихав аа?.. гэж асуув.

	Сүрэл дэвсэн нохойг хэвтүүлсэн пин хоосон байлаа.

	Бөгсөн биеийг нь тэр чигээр нь боосноос явах нь бүү хэл, хөдөлж ч чадахааргүй байсан нохой алга болжээ.

	Шилэн аяганаас юу ч олсонгүй.

	— Би Ле Помере гуайн аягыг угаачихсан байж болох юм даа. Энэ хөл толгойгүй үймээнд мэдэх юм юу ч алга... гэж Эмма хэлэв.

	Байшингийн эзэгтэйнд ч мөн адил, аяга тавгийн хагасыг аль хэдийнээ төмпөнтэй халуун усанд хийчихсэн байжээ.

	Зэвхий царайлсан Эрнест Мишу ялангуяа нохой алга болсонд айснаасаа нүүр ам нь татганана.

	— Түүний араас хашаагаар л дамжиж ирсэн байж таарлаа!.. Эрэг рүү гараад явчихдаг хаалга байдаг юм... Мухардмал байдалд орно гэдэг ёстой л энэ байх. Комиссар тэр хаалгыг одоохон хадуулаач... Эс тэгвэл... цаадах чинь мэдэгдэлгүй ороод ирж магадгүй нь байна шүү дээ. Тэгээд тийм том нохойг гар дээрээ өргөөд явчихсан байдаг!

	Танхимын мухраас хөдөлж чадахгүй, хаалганаас аль болох л холхон байх сан гээд байна уу даа гэлтэй.

	 


V. КАБЕЛУ ХОШУУНЫ ХҮН

	 

	Өглөөний найман цаг болж байлаа. Мегрэ шөнө унтаж чадсангүй. Халуун усанд орчхоод, цонхны түгжээнээс дүүжилсэн толины өмнө сахлаа хусаж зогсов.

	Шөнөдөө урьд өдрөөс илүү хүйтэрч, шиврээ бороо нойтон цастай холилдон оржээ. Доор нэг сурвалжлагч Парисаас сонин ирэхийг хүлээнэ. Долоон цаг хагасын галт тэрэгний гуугчих сонстов. Хэдхэн хормын дараа дуулиантай мэдээ дуулдахыг байг гэх газаргүй байлаа.

	Буудлын цонхоор харагдах захын талбайд наймаа худалдаа эхлэв. Гэвч хөл хөгжөөн нь жирийн үеийнхээсээ татарсан нь илт. Хүмүүс шивэр авир гэлцэн, зах дээр ирсэн тариачид дуулсан юмнаасаа айж цочирдсон шинжтэй харагдана.

	Чулуу дэвсээгүй талбай дээр ойролцоогоор тавиад модон вандан байх аж. Дээр нь цөцгийн тос, өндөг, ногоо, татуурга, торгон оймс... тавилсан харагдана. Баруунтай нь бүх л төрлийн тэрэг эгнэн зогсох агаад эд бүгдийн дээгүүр тариачин эмэгтэйчүүдийн сүлжээсэн хөвөөтэй цардсан цагаан малгай, цахлайн даль шиг гялалзана.

	Мегрэ ямар нэг юм болоодохлоо гэдгийг ажиглаж амжив. Нөгөө наймаа хийж байсан улс наймаагаа ч орхичхоод, нэг зүг рүү ханаран харцгаав. Цонх хаалттай байсан болохоор Мегрэд чимээ шуугиан сайн сонсогдсонгүй, бүдэг хашхиралдах шиг л болов. Тэгээд цааш нь лавшруулж, өнгийн харвал зогсоол дээр хэдэн загасчин чиргүүл онгоцонд хоосон сагс, тороо ачна. Гэтэл тэд ч гэнэт ажлаа орхиж, хоёр эгнээ болон зогсоход дундуур нь хоёр цагдаа, хотын захиргааны зүг нэгэн хүнийг тууж яваа харагдав.

	Цагдаагийн нэг нь сахал самбай ч үгүй хүүхдээрээ, гэнэхэн царайтай залуу байлаа. Нөгөө нь болохоор сухай шиг өтгөн улаан сахалтай, өргөн хөмсөг нь аймаар сүртэй эр байв.

	Зах тэр чигээрээ нам гүм болжээ. Бүх хүмүүс өөдөөс ирж яваа гурвыг ширтэнэ. Баривчлагдсан хүний хоёр гарыг цагдаа нар нэг нэг гартайгаа холбож гавлажээ.

	Аварга эр байв! Урагшаа бөгтийсхийгээд алхлах учир мөр нь улам ч өргөн юм шиг харагдана. Шаварт шигдсэн хөлөө арай ядан зөөх нь дагасан хоёрыг чирч явна уу гэлтэй.

	Нэгэн муу пиджакийн тамтаг өмсжээ. Толгой нүцгэн, өтгөн хүрэн үсээ дэндүү богинохон тайруулсан эр байв.

	Сэтгүүлч шатаар гүйж гараад, гэрэл зурагчны унтаж байсан өрөөний хаалгыг нажигнуулан угзчиж:

	— Бенуа! Бенуа! Хурдлаарай! Босоорой, Хачин сонин зураг!.. гэж хашхичив.

	Үнэндээ ч хачин сонин зураг гарах нь эргэлзээгүй байв. Мегрэ талбайгаас хараа салгасангүй, нүүрэн дэх савангийн хөөсөө арилгаад пиджакаа авахаар сарвайж байтал ёстой гайхалтай юм болох нь тэр.

	Захын бөөн хүмүүс баривчлагдсан хүн, цагдаа нарыг бүчин авав. Гэнэт иймэрхүү боломжтой үеийг хэзээнээс хүсэж байсан бололтой баривчлагдсан эр зогсосхийснээ хоёр гараа байдгаараа хүчлэн татав.

	Цагдаа нарын гарт гинжний тасархай унжганан үлдэхийг комиссар харлаа. Нөгөө хүн ч олон дундуур зүсэн оров. Нэг эмэгтэй дайруулаад ойчиж харагдана. Хүмүүс тал тал тийшээ бутран гүйлдэв. Хэн ч учраа олоогүй байтал, сайх эр «Адмирал» буудлаас хориодхон алхам зайтай, өнгөрсөн баасан гарагт нөгөө Мостагэн гуай руу сум нүүлгэсэн байшингийн хажуухны мухар гудамж руу далд оров.

	Цагдаагийн залуу нь буудах гэснээ тээнэгэлзэв. Тэгээд зугтагчийн араас гүйхдээ буугаа нэг л эв хавгүй барьсныг нь харсан Мегрэ буу алдчих вий дээ хэмээн сэтгэл зовов. Ханарсан олны шахцалдаанд түлхэгдсэн модон асар тачигнан ганхаж зотон дээвэр нь цөцгийн тос руу ойчив.

	Залуу цагдаа ганцаархнаа нөгөө хүний араас зоригтойгоор элдэн мухар гудамж руу оров. Газар орны байдлыг сайтар судалсан Мегрэ яаралгүйхэн хувцаслав.

	Нэгэнт зугтаасан хүнийг тэндээс барина гэдэг ёстой давшгүй даваа байлаа. Хоёр алхам хэрийн өргөнтэй нарийн гудамж тэгш өнцөг маягаар муруйн тахирлаж, эрэг эсвэл талбайн зүг харсан хориод байшингийн арын хаалга энэхүү гудамж руу гарчээ.

	Түүнээс гадна, эргэн тойрон, татлага олс, усан онгоцны хэрэгсэл худалддаг наймаачдын амбаар, консервын лаазны агуулах болон бусад мухлаг, эмх замбараагүй шавааралдсан элдэв завсар зай, булан догол олон учир өндөрхөн нуруутай хүнд нэгэн агуулахын дээвэр өөд авирчихад даанч зовлонгүй ажээ. Ийм нөхцөлд мөрдөн хөөнө гэдэг утгагүй нь мэдээж.

	Бөөн хүмүүс одоо нэлээд зайтай зогсоцгоожээ. Нөгөө түлхүүлж ойчсон авгай, зэвүүцэж уурласандаа байдгаараа улайн, нударга зангидан хараахад эрүү рүү нь нулимс урсав.

	Гэрэл зурагчин сая л нэг юм буудлаас гарч ирлээ. Хөл нүцгэн унтлагынхаа хувцсан дээрээс борооны цув эгэлдрэглэжээ.

	 

	* * *

	 

	Хагас цагийн дараа хотын дарга хүрэлцэн ирэхэд араас нь цагдаагийн газрын дэслэгч өөрийнхөө хүмүүсийг дагуулан ирэв. Цагдаа нар нь дорхноо л ойр хавийн байшинг нэгжиж нягтлах ажилдаа орлоо.

	Мегрэ, Леруа хоёрыг кафед суучихсан хачиртай талх хээвнэг зооглож байгааг харсан хотын тэргүүн чичиртлээ уурлан, 

	— Би танд юуны төлөө хариуцлага хүлээхийг чинь сануулж байсан шүү, комиссар... Энэ явдал танд ямар ч хамаагүй юм шиг санагдаж байгаа бололтой. Би одоохон Дотоод Яаманд утас явуулж, энэ... энэ тухай мэдэгдэж, хэн нь хариуцлага хүлээх ёстойг асууя... Та ядахдаа хотод юу болж байгааг хараа биз дээ? Хүмүүс айхдаа орон гэрээ орхиж байна! Сааны гэм дайрсан нэг хөгшин бусад нь зугтаад арилчихсан гурван давхраас бууж чадахгүй болохоор айгаад орилж байна!.. Газар бүр л нөгөө алуурчин байгаа юм шиг бүгд дагжиж байна... гэж омогдов.

	Мегрэ хариу хэлэлгүй эргэлээ. Хий сүг шиг хувхай царайлсан Эрнест Мишу хүүхэд шиг дагжин, аль болох өөртэй нь ойрхон байхыг хичээнэ.

	— Комиссар аа, орон нутгийн цагдаагийн газрын жирийн төлөөлөгч түүнийг барьчхаад байхад чинь, та гэдэг хүн...

	— Та заавал баривчил гээд байгаа хэвээрээ юү?

	— Энэ чинь юу гэсэн үг вэ? Та тэр зугтагчийг дахин барьж чадах юм гэж үү?

	— Өчигдөрхөн та надад хэнийг ч хамаагүй баривчил гээд байсан...

	Бүх сурвалжлагч буудлаас гарч, гэмт хэрэгтнийг баривчлах гэж байгаа цагдаа нарт тусална. Кафе эзэнгүйрэн, угааж амжаагүй учир эмх замбараагүй ажээ. Тунарсан тамхины утааны үнэр хоолой хорсгоно. Шалаар нэг тамхины иш, нулимдас, модны үртэс, сав суулганы хэлтэрхий хөглөрнө.

	Комиссар халааснаасаа цулгай цагаанаараа баривчлах эрхийн бичиг яаралгүйхэн гаргаж ирэв.

	— Ноён дарга минь, ганцхан үг хэлчих, тэгвэл би...

	— Чухам хэнийг баривчлах гэж байгааг чинь мэдэж авбал тун сонин байх сан.

	— Эмма!.. Үзэг бэх аваад ирээч гэснээ гаансаа сорж гарав.

	Хотын дарга дуулбал ч дуулаг гэсэн янзтай:

	— Шал дэмий юм! гэж хараах нь сонстов.

	Мегрэ үүнийг нь чихнийхээ хажуугаар өнгөрөөчхөөд, сурснаараа хол хол алцайлган сараачиж «... Ноён Эрнест Мишу, цагаан элсний үл хөдлөх хувь нийлүүлсэн нийгэмлэгийн дарга...» гэж бичлээ.

	 

	* * *

	 

	Эмгэнэлтэйгээсээ илүү инээдэмтэй юм болов. Хотын дарга Мегрэгийн мөрөн дээгүүр өнгийн бичсэнийг нь уншлаа.

	— За ийм байна! Та нэгэнт шахаад байгаа болохоор би эмчийг баривчилна даа!

	Эмч, хоёулыг нь ээлжлэн харснаа, иймэрхүү тоглоомд яаж хариулахаа мэдэхгүй инээх аядав. Комиссар түүнийг тоож харсан ч үгүй, касс руугаа явж байгаа Эммаг харж байлаа. Эмма гэнэт эргэхэд нь хувхай цайсан нүүрэнд нь инээмсэглэл тодорно. Тэр нь баярласнаа яагаад ч нууж чадахгүй байгаа нь илт.

	— Комиссар, та өөрийн хийж байгаа хэргийг хэр зэрэг хүнд болохыг ойлгож байгаа биз?

	— Ноён хотын дарга гуай энэ бол миний ажил.

	— Тэгэхээр, та явж миний нөхдийн нэг... сайнаар хэлбэл анд минь болох хүнийг баривчлахаас илүү юм олсонгүй яа даа?.. Конкарногийн хүндэт иргэдийн нэг, хаанаас нь ч харсан... ийм хүнийг?..

	— Танай хотод аятайхан шорон бий юу гэдгийг л хэлчих.

	Энэ үед эмч Мишу шүлсээ л байн байн залгихаас өөр юм бодохгүй байна уу гэлтэй.

	— Хотын захиргаанд цагдаагийн хэсэг бий... Хуучин хотод бол цагдаагийн газар л байгаа.

	Мөрдөн байцаагч Леруа орж ирэв. Мегрэ түүнд хандан ерийн дуугаараа, 

	— За хөгшин минь... Та эмчийг цагдаагийн газар хүргээд өгчихгүй юу? Зүй ёсоор нь!.. Гав гинжний хэрэггүй биз. Түүнийг сайтар харуулдах, юугаар ч дутаахгүй байх талаар онцгой анхаарна шүү... гэхэд нь цаадхынх нь амьсгаа бөглөрчих шиг болов.

	— Энэ ч ёстой галзуурсан хэрэг! Би юу ч ойлгохгүй байна... Урьд өмнө дуулдаагүй явдал.. Ингэхэд ер нь зүй бус явдал гэж эмч бувтнав.

	— Чөтгөр ав! гэж Мегрэ харааснаа хотын дарга руу эргэн, — Хотынхныг зугаацуулж байгаа бол нөгөө тэнүүлчээ эрэх ажлаа танайхан үргэлжлүүлэхэд татгалзах юм алга... Бүр ашигтай ч байж магадгүй. Гэхдээ түүнд нэг их анхаарлаа тавих хэрэггүй биз дээ. Ямар ч байлаа гэсэн хотынхныг тайвшруулахыг хичээгтүн гэв.

	— Тэнүүлчийг манай хүмүүс баривчлах үед биеэс нь том тонгорог олдсоныг та мэдсэн үү?

	— Байж бололгүй яах вэ.

	Мегрэ тэснэ тэснэ гэхэд яаж тэсэх вэ гээч болж ирэв. Боссоноо, хилэн захтай цэмбэн пальтогоо арай ядан өмсөөд, өндөр бүрхээ ханцуйгаараа арчиж эхлэв.

	— Мөдхөн уулзъя ноён хотын дарга. Болсон явдлыг мэдэгдэж баймз. Нэмж нэг зөвлөгөө хэлье. Одоохондоо сэтгүүлчдэд юу ч дуулгах хэрэггүй. Энүүхэндээ гэхэд, энэ бүх хэрэг сэтэрхий зүүний ч үнэгүй явдал байгаа юм... Явах уу даа?

	Сүүлийн үгээ, хотын даргад «Намайг уучлаарай... Би энэ хүний үгийг дагах ёстой» гэж хэлэх мэт царай гарган харж байгаа залуу дэслэгчид зориулан хэлжээ.

	Мөрдөн байцаагч Леруа эмчийг тойрон, нуруундаа даахын аргагүй ачаа тавиулчихсан хүн шиг явна.

	Мегрэ кафе дундуур гарахдаа, Эммагийн хацрыг зөөлөн алгадаад өнгөрөв. Тэгээд талбай руу шууд гарч, сониучирхсан хүмүүс өөр лүү нь дүрлийн ширтэхийг ч тоосонгүй.

	— Үүгээр явна биз? гэж цагдаагаас асуухад, 

	— Тийм ээ, тэгэхдээ хөлөг онгоцны засварын газрыг тойрон гарах хэрэгтэй байна. Хагас цаг хяраатай л явна даа, комиссар аа гэлээ.

	Конкарногийн хөл толгойг алдуулсан хэрэг явдалд загасчид хотын оршин суугчдыг бодвол бага сандарчээ. Нам жим байгааг ашиглан, загасчдын арваад том завь боомтоос чимээгүйхэн гарч байгаа харагдана. Зогсоолоос гардаг булангийн зүг, далбаагаа далайд гараад босгох гэж буй бололтой сэлүүрдэнэ.

	Цагдаа комиссар өөд сургуулийн сурагч багшдаа нүүр тал олох гэж хардаг шиг харна.

	— Ноён комиссар аа, эмч, хотын дарга хоёр долоо хоногт дор хаяж хоёр удаа хөзөр тоглодог улс байгаа юм л даа... Ноён даргын хувьд ч энэ их том цохилт болсон доо...

	— Хотоор юу ярилцаж байна?

	— Хэн нь вэ гэдгээсээ л шалтгаална... Ажилчид, загасчид гээд л доод улс нь нэг их сандрахгүй байгаа юм... Тэр ч бүү хэл зарим нь сэтгэл хангалуун байна. Ноён эмч, ноён Ле Помере, ноён Жан Сервьер энд нэг их сайн нэртэй улс биш. Мэдээж боловсролтой ноёд доо гэхдээ л... Хэн ч юу ч хэлж чаддаггүй юм... Олигтой улс биш л дээ, үйлдвэрийн охидыг эвдэхийг нь яана... Зун Парисаас найз нар нь ирэхээр ёстой үзэшгүй булай юм болно... Архидаж, согтууран, үймээн шуугиан тарьж хотын эзэд шиг л шөнийн хоёр гурван цаг хүртэл манаргана... Бид байнга л гомдол хүлээж авна... Ялангуяа Ле Помере ноёнтон уу, банзалтай бүхнийг урдуураа өнгөрөөхгүй шүү... Ярихад ч аймшигтай, энэ үед загасны үйлдвэрүүд ажиллахгүй, гудамжаар дүүрэн ажилгүй охид болно... Ноёд ямар мөнгөөр дутна гэж байх юм биш, тэгээд л хөөрхий охидыг... болгож өгнө дөө.

	— Тийм бол хэн сандрах вэ?

	— Бусад хүмүүс л сандарна!.. Мухлагийн эзэд, худалдаачид гээд л түнтгэр түрийвчтүүд!.. Тэд чинь энэ «Адмирал» кафеныхантай их дотно... Манай хотын нэг ёсны төв нь юм чинь... Ноён хотын дарга хүртэл ирдэг байсан...

	Цагдаа, Мегрэ өөрийг нь тоож байгаад хөл нь газар хүрэхгүй байв.

	— Бид хаана байна?

	— Хотоос дөнгөж гараад байна. Эндээс эхлээд эрэг бараг хүнгүй, хоосон байдаг юм. Зөвхөн асга хад, нарс, элс л байдаг. Парисынхны хэдэн байшин байдаг ч зун л ирцгээдэг. Бидний Кабелугийн хошуу гэж нэрлэдэг газар энэ.

	— Та чухам яагаад энд ирье гэж боддог билээ?

	— Таныг анх миний нөхөр бид хоёрт, шар нохойн эзэн байж таарах оргодлыг эр гэж тушаахад чинь бид хоёр үйлдвэрийн цаадах хуучин чиргүүл онгоцыг нэгжиж гарсан... Заримдаа толгой хоргодох газаргүй юмнууд түүгээр байж л байдаг. Өнгөрсөн жил нэг том завь шатсан юм даг. Нэг тэнүүлч эр дулаацах гэж гал түлээд мартаад явчихсан нь тэр...

	— Тэгээд юу ч олсонгүй юу?

	— Юу ч олоогүй... Дараа нь хамт явсан маань Кабелугийн хошуунд, эзэнгүй харуулын шовгор байдгийг гэнэт санаад хоёулаа наашаа ирсэн юм... Тэр хадан хошуун дээр дөрвөлжин чулуун байшинархуу юм байгааг харж байна уу? Хуучин хотын хэрмийг барих үед л барьсан байж таарна... Үүгээр яваарай... Болгоомжлоорой, их хогтой балиар шүү. Энэ байшинд хэзээ ч юм, хөлөг онгоц айсуй явааг хотод мэдэгдэж байдаг үүрэгтэй харуул суудаг байж... Эндээс холын бараа харагддаг юм... Энэ хэсэг бол манай зогсоол руу усан онгоц орж болох Гленан гэдэг бахир байгаа юм даа. Гэвч эзгүйрэн орхигдоод олон жилийн нүүр үзжээ...

	Мегрэ байшингийн босгыг алхаж оров. Хаалга ч байсангүй, шал нь шороогоороо ажээ. Хананд гаргасан нүх далай руу харжээ. Эсрэг хананд нь шил ч үгүй, жааз ч үгүй ганцхан цонх байна.

	Чулуун ханан дээр хутгаар элдэв үг үсэг сараачсан нь харагдана. Шалаар нэг бохир цаас, элдэв хог новш хөглөрнө.

	— Хар даа, комиссар... Энд арван таван жил нэг сонин хүн ганцаархнаа амьдарч байсан юм. Жаахан юмтай, их зожиг эр байсан. Энэ буланд унтаад л чийг, хүйтнийг юман чинээ боддоггүй байж. Далайн шуургатай үед, буудлагын нүхээр давлагаа орж ирэлгүй яах вэ... Сонин хүн байсан. Зун, парисынхан түүнийг зориуд үзэх гэж ирж, хэд гурван мөнгө өгдөг байсан... Тэгээд нэг ил захидлын овжин худалдаачин, түүнийг байшингийнх нь хажууд зогсоон зургийг нь аваад, сонирхохоор ирсэн хүмүүст худалдах ухаан сийлж л дээ. Гэвч дайны үеэр хөөрхий амьтан талийгаач болж төгссөн. Байшинг өөд татах санаа хэний ч толгойд орсонгүй... Би өчигдөр, нөгөө хүн хотын хавьд нуугдаж байгаа л юм бол энд байж магадгүй гэж бодлоо л доо...

	Мегрэ ханан хадыг шууд ухан гаргасан нарийн шатаар дээш өгсөн, харуулын шовгорт орж явчхав. Энэ нь боржингоор өрсөн жижиг цамхаг байлаа. Эндээс дөрвөн зүг, найман зовхисын үзэсгэлэн тодхон харагдана.

	— Энд л харуулын байр байсан юм даа. Гэрэлт цамхгийг бүтээж олоогүй байхад энд түүдэг асаадаг байж... Өнөө өглөө эрт би нөхөртэйгөө хамт энд ирлээ л дээ. Бид өлмий дээрээ гэтэж явав. Нөгөө солиотой эрийн унтдаг байсан буланд нэг булиа амьтан хурхирч байгааг хардаг юм байна!.. Хурхирах нь арван таван алхмаас дуулдаж байв. Тэгээд л сэрж амжихаас нь өмнө гарт нь гаваа углаад авлаа...

	Тэд зүг бүрээс нь салхи сийгсэн доод өрөө рүү буув.

	— Эсэргүүцсэнгүй юу?

	— Огт үгүй!.. Цуг явсан нөхөр маань баримт бичгийг нь шаардахад, хүний урамд дуугараагүй. Та түүнийг харсан ч болоосой! Бид хоёрыг юм болгохгүй дийлэх амьтан... Би ч бууныхаа хараанд л байлгаад байлаа. Гарыг нь ээ!.. Таны гар ч чамлахааргүй л том юм, гэтэл түүнийх таных шиг хоёрыг зэрэгцүүлсэн юм шиг, бас шивээстэй юм билээ...

	— Ямар шивээс байсныг ажиглав уу?

	— Зүүн гар дээр нь зангуу хоёр талд нь «С» үсэг байсныг санаж байна. Тэгээд бас могой ч юм уу хачин юм байсан... Бид энд байгаа юманд гар хүрээгүй орхисон... Хараач!..

	Буланд үнэтэй чамин архи дарсны лонх, хоосон консервын лааз, хориод задлаагүй консерв овоолжээ.

	Өрөөний голд унтарсан галын үнс, хажууд нь мөлчийтөл нь мөлжсөн хонины хааны яс, талхны хальс, загасны нуруу, хясаа, далайн хавчны хавчуур хэвтэнэ.

	— Хааны зоог! гэж хараажаар төрөхөөсөө ийм амттаныг идэж яваагүй цагдаа дуу алдаад, — Сүүлийн үед бидэнд ирээд байгаа гомдлын учир энэ байж! Үнэндээ нэг их сүртэй юм байгаагүй болохоор бид тоогоогүй юм. Талхчнаас зургаан ливр13 хэртэй талх алга болсон байсан... Загасчны чиргүүл онгоцноос сагстай шинэхэн мерлан загас... Прюньегийн агуулахын нярав, шөнө хавч хулгайллаа ч гэх шиг яриад байсан...

	Мегрэ дотроо нэг сонин тооцоо хийж, энд байгаа бүгдийг сайн иддэг хүн хэд хоногт идэж болохыг гаргах гэж хичээнэ.

	— Нэг долоо хоног... Түүнээс цөөнгүй л байх ёстой. Бас хонины хаа байна... гэж амандаа бувтнав.

	Тэгснээ гэнэт:

	— Үгүй нөгөө нохой?.. гэж асуулаа.

	— Нээрэн тийм. Бид түүнийг чинь олоогүй юм байна... Шалаар дүүрэн нохойн мөр байсан мөртөө, нохойг нь хараагүй... Ингэхэд, эмчээс болоод, хотын дарга ч ёстой боож үхэх гэж байгаа даа... Парис руу сайдад цахилгаан явуулна гээд л сүржигнээд байсан...

	Хэлснээрээ хийсэн гэдэгт эргэлзэх юм алга!..

	— Цаадах хүн чинь зэвсэгтэй байсан уу?

	— Үгүй. Би бүх халаасыг нь нэгжиж байх хооронд, Пьебеф маань нэг гараараа буу тулгачхаад нөгөөгөөрөө гавын нь гинжнээс барьж байсан. Өмдний нь халааснаас тав зургаан ширхэг шарсан туулайн бөөр гарсан... Бямба, нямд кинотеатрын ойролцоо зогсдог тэргэн дээр л түүнийг зардаг юм... Арван франк орчмын хэдэн мөнгө... тэгээд хутга... тийм хутгаар усан цэргүүд л талх зүсдэг юм.

	— Тэгээд юу ч хэлээгүй юу?

	— Ам ангайгаагүй. Ямар сайндаа Пьебеф бид хоёр, нөгөө хуучин сууж байсан эр шиг ухаан дутуу юм байх гэж бодож байх вэ дээ. Биднийг их муухай л хараад байсан... лав л долоо хоног сахлаа хусаагүй, үүдэн хоёр шүдээ цөм цохиулсан байсан.

	— Ямар хувцастай байсан бэ?

	— Ажиглаагүй шүү.. Нэг муу үрчийсэн пиджаакархуу юм... Дотуур нь цамц ч билүү, цэгдэг ч билүү харагдсан... Биднийг томоотой нь аргагүй дагаад явсан юм... Бид хоёр ч ийм олзтойдоо омог бардам байлаа. Хэрэв хүссэн л бол хот хүрэхээсээ өмнө арван ч удаа оргочихоор байлаа.... Бид ч бүр тайвшраад байтал яг захын тэнд, гэнэт гаваа угз татаад, гинж нь тэссэнгүй тасрах нь тэр... Баруун гар тасарчих шиг л санагдсан шүү!.. Тээр, одоо болтол хөхрөөд байгааг нь... Ингэхэд нөгөө Мишу эмч..

	— Юу гэж?

	— Ээж нь өнөөдөр юм уу маргааш ирэх ёстой. Депутатын бэлэвсэн авгай гэдгийг мэднэ биз дээ? Их танил талтай гэж ярилцдаг юм. Бас хотын даргын эхнэрийн найз...

	Нарийхан буудлагын нүхээр Мегрэ далайн саарал мандлыг ширтэнэ. Жижиг далбаат завинууд Кабелугийн хошуу, хөөсөрхөг цагаан долгионоор нь амархан мэдэж болох усан доорх хад хоёрын хоорондуур жирэлзэнэ. Тэгснээ эргэн, тороо тавихаар далай руу одох ажээ.

	— Та үнэхээр эмч Мишуг... юу гэж бодож байгаа юм уу? гэхэд нь

	— Явцгаая! гэж Мегрэ тас түс хэлэв.

	Далайн түрлэг эхэлжээ. Тэднийг гарч ирэхэд тугалган өнгөт давлагаа боржин тавцанг хэдийнээ долоож байлаа. Зуугаад алхам доор хөл нүцгэн нэг хүүхэд усан дотор шахуу чулуу дамжин харайна. Гүехэн газар наймалжид занга тавиад түүнээ авахаар яваа нь энэ ажээ. 

	Залуу цагдаа ам хуурай явна гэж байдаггүй хүн байв.

	— Хамгийн гайхалтай нь, мэдээж ноён Мостагэнийг л буудсанд байгаа юм. Үзээд өгье гэсэн ч тийм сайн хүн хотоос олдохгүй... Тэр бүү хэл хотын захиргааны зөвлөгч болгох гэж байсныг нь яана... Амьд мэнд үлдсэн л дээ, тэгэхдээ сумыг нь авч чадаагүй байна билээ. Хөөрхий амьтан тэгээд насаараа гэдсэндээ тугалганы өөдөстэй явах нь тэр дээ!.. Тэгээд тэр гайтай навчин тамхи асаах гээгүй бол яах ч үгүй байсан...

	Мегрэ дэслэгч хоёр ирснээсээ өөр замаар буцав. Онгоц засварын газар зүүн талд нь хоцорч, хуучин хот зогсоол хоёрын хоорондох салаар явлаа.

	Нөгөө муу нохойг хүмүүс чулуугаар шидэж байсан гудамжны уулзварын хажууханд, том дааман хаалгатай хэрэм байхыг Мегрэ ажиглав. Дээр нь туг хийсэж, «Үндэсний цагдаагийн газар» гэсэн хаяг холоос харагдана.

	Кольберийн үед барьсан байшингийн хашаа руу Мегрэ, цагдаа хоёр оров. Албан конторт мөрдөн байцаагч Леруа, цагдаагийн хэсгийн ахлагчтай ямар нэг юм маргалдчихсан зогсож байв.

	— Мишу эмчийг яасан бэ? гэж Мегрэ асуулаа.

	— Та яг цагаа олж ирлээ. Ресторанаас хоол авчирч өгөхийг энэ нөхөр зөвшөөрдөггүй, комиссар аа... гэхэд нөгөөдөх нь

	— Та толгойгоороо л хариуцах юм бол болно! Надад дараа нь үзүүлэх гарын үсэгтэй баримт гаргаж аль гэв.

	Хашаа дотор, сүмд байгаа юм шиг нам гүм ажээ. Усан оргилуурын ус сэтгэл татам хоржигноно.

	— Тэр хаана байна?

	— Энэ хаалгыг түлхээд, баруун гар тийшээ эргэ... Гудмаар яваад хоёр дахь хаалга бий. Би таныг дагуулаад явах уу? Саявтар хотын дарга утасдаад, баривчлагдсан хүнтэй аль болох зөөлөн харьц гээд байна билээ...

	Мегрэ эрүүгээ маажив. Үе тэнгийн бололтой мөрдөн байцаагч Леруа, дэслэгч хоёр түүн рүү хулчийсхийх байртай сонирхон харна.

	Хэдэн хормын дараа комиссар өрөөнд ганцаархнаа оров. Ханыг нь шохойдсон, доторх байдал нь аль ч цэргийн хуарангаас илүү гунигтай биш ажээ.

	Мишу эмч модоороо байгаа ширээний ард сууж байснаа комиссарыг орж ирэхээр босоод, хэсэг тээнэгэлзэж, шал өөр тийшээ харан:

	— Комиссар аа, та энэ инээдэмтэй жүжгийг тоглохдоо, дахин шинэ эмгэнэлт явдал гаргуулахгүй байя гэсэндээ, намайг тэр... тэр нэг юмнаас хамгаалъя гэсэндээ ингэлээ гэж би бодож байна... гэв.

	Мегрэ, эмчээс дүрэм зөрчин, өмдний татуургыг нь ч, нимгэн торгон алчуурыг нь ч, гутлын үдээсийг нь ч хураагаагүй байгааг ажиглалаа. Гутлынхаа хоншоороор нэг сандал өөр лүүгээ татсанаа, тавтайхан тухалж, гаансаа гарган нэрснээ ихэд найрсгаар:

	— Чөтгөр ав!.. Аль вэ, та суугаач эмч ээ!.. гэв.

	 


VI. ХУЛЧГАР

	 

	— Комиссар аа, та сүсэгтэй юү?

	Мегрэ сандлаа унаж суугаад түшлэг дээр нь тохойгоо тавиад учиргүй ярвайсан нь юу ч гэж бодмоор байлаа. Эмч суусангүй.

	— Цаанаа бол бид бүгдээрээ мухар сүсэгтэй гэж би боддог. Гэхдээ тухайн тодорхой үед л гарна. Өөрөөр хэлбэл, ингэж хэлснийг минь уучлаарай, биднийг бууны ам шагайчхаад байна гэдгийг мэдэрсэн үед л...

	Эмч алчуураар амаа таглан ханиалгаснаа, алчуур луугаа сэтгэл зовсон шинжтэй хараад яриагаа үргэлжлүүлэв.

	— Долоо хоногийн өмнө бол би ямар ч төлөгчид итгэдэггүй гэж танд хэлэх байсан л даа. Тэгвэл одоо!.. Таван жилийн өмнө ч байна уу даа, би хэдэн найзтайгаа Парисын нэгэн хошин жүжигчин хүүхнийд хоол идсэн юм. Хоолны дараа, нэг нь хөзрөөр мэргэлье гэдэг юм байна... Тэгээд намайг мэргэлэв. Юу гэсэн гэж та санана? Би түүнийг нь шоолж үхтлээ хөхөрч билээ... Тэр мэргэ гэдгийг би хэлээгүй байхад нь мэдэх юм чинь, цайвар үстэй бүсгүй, нас тогтсон эрэгтэй хүн танд сайныг хүснэ, холоос захиа ирнэ гэх мэт. Гэвч надад шал өөр юм хэлсэн юм: «Та аймшигтай үхлээр үхнэ... Аймшигтай үхэл... Шар нохойноос болгоомжилж яв!» гэсэн шүү.

	Комиссар луу нэг ч удаа хараагүй байсан Эрнест Мишу одоо түүнийг хальт хараад авлаа. Мегрэ санаа амар сууна. Жижигхэн сандал дээр суух аварга том түүнийг Амарлингуйн хөшөө гэлтэй.

	Энэ танд гайхалтай санагдахгүй байна уу?... Олон жилийн турш шар нохойн тухай дуулж явсангүй... Тэгтэл баасан гарагт анхны эмгэнэлт явдал гарч хохирогч нь миний ойрын найз нарын нэг байдаг юм байна... Би ч гэсэн түүнээс ялгаагүй тэр ёрын довжоон дээр хоргодож, гэдсэндээ сум шигтгүүлж болох л байсан шүү дээ!.. Тэгтэл ч шар нохой гараад ирдэг!.. Дараа нь хоёр дахь найз маань алга боллоо... Урьд өмнө дуулдаж, сонсогдоогүй нөхцөл дунд шүү. Бас л нөгөө шар нохой эргэлдээд байдаг!... Өчигдөр Ле Померегийн ээлж ирж... Дахиад л шар нохой!.. Би яаж сэтгэл зовохгүй байх юм бэ, комиссар аа?

	Энэ бүгдийг эмч нэг амиар л урсгав. Харин ярьж дууссаныхаа дараа жаал тайвшрав бололтой. Түүний сэтгэлийг өргөхийн тул комиссар:

	— Мэдээж. Тэгэлгүй яах вэ... гэж амыг нь дагуулав.

	— Аймаар байгаа биз дээ?.. Хулчгар амьтан шиг танд санагдана гэдгээ би сайн ойлгож байна. Тийм л байгаа биз. Үнэндээ би айж байна! Мостагэнийг буудсанаас эхлээд л ямар нэг аймшиг багалзуурт минь асчхаад салж өгөхгүй байна... Ялангуяа тэр шар нохойг дуулдсанаас хойш уу!..

	Эмч өрөөн дотуураа ойр ойрхон гишгэлэн газар шагайна. Царай зүс нь улаа бутарна.

	— Би танаас өөрөө хамгаалалт гуйх байсан юм, комиссар аа. Гэвч таны ёжтой инээмсэглэхээс айсан юм... Таны зэвүүг хүргэхээс бүр ч айж байлаа... Хүчтэй хүмүүс хулчгараа үзэн яддаг юм чинь...

	Түүний хоолойн өнгө нь улам царгиа болов.

	— Комиссар аа, би хулчгар гэдгээ танд хүлээж байна... Дөрвөн хоног би айн чичирч, үнхэлцэг хагарчих гээд байна. Гэвч үүнд надад буруу алга. Яагаад ингээд байгаагийн учрыг би олохтойгоо эмч хүн шүү. Би дутуу төрөөд «инкубатор»-д хийлгэх шаардлагатай болсон юм. Бага байхдаа хүүхдийн бүх төрлийн өвчнөөр өвдөж байлаа... Дайн эхлэхэд, өдөрт дор хаяж таван зуун хүн оруулж үзэж байсан эмч нар намайг, цэргийн албанд тэнцэнэ гээд фронтод явууллаа... Надад хоёр ч удаа уушгины хагалгаа хийсэн бөгөөд хэдэн хавиргаа хадуулж... хоёр жилийн өмнө өрөөсөн бөөрөө авхуулчихсан байлаа... тэнд л би үнхэлцгээ хагартал айсан юм даа!.. Галзуурч байна уу даа гэж санагддаг байж билээ? Бөмбөг дэлбэрэхэд шороонд даруулчхаад, сувилагч нар арайхийн ухаж гаргасан юм... Үүний дараа цэргийн албанд тэнцэхгүй гэгдэж халагдсан юм... Танд ярьж байгаа юм маань тийм ч аятайхан юм биш л дээ. Гэвч би таныг анхааралтай ажиглаж байгаад, юмыг ойлгодог хүн юм байна гэж бодох болсон... Хулчгар амьтныг үзэн ядахаас амархан юм юу байх вэ... Харин айдсын учир шалтгааныг гүнд нь ортол ойлгоно гэдэг их хэцүү. Тэгэхээр комиссар минь, та биднийг зэгсэн үл ойшоосон янзтай хардаг гэдгийг чинь би ойлгож л байна. Танд мэдээжээр намайг депутат агсны хүү, эмнэлгийн ухааны хүн мөртөө, газар худалддаг гэдгийг хүн хэлээ л биз... Бас «Адмирал» кафед өөртэйгөө таарсан амьтадтай үдшийг өнгөрөөдөг гэдгийг ч... Ингэхэд би өөрөөр яах юм бэ? Эцэг эх маань баян биш мөртөө, байдгаа үрэн таран хийчихсэн байдаг. Парист энэ бол байдаг л зүйлийн нэг. Торгон дээр бөмбөрч, тосон дунд умбан, нэртэй нэртэй рашаан сувиллын газраар намайг дагуулж явдаг байлаа. Дараа нь эцэг маань өнхөрч, ээж маань нөгөө л бахь байдгаараа дээд зиндааны бардам зантай авгай хэвээр үлдсэн ч зээлдүүлэгч нар биднийг амар заяа үзүүлэхгүй учир элдэв арга саам хайн, нууц ажил явууллага хийж эхэлсэн юм. Би түүнд туслахаар шийдлээ... Ганц хийж чадах юм маань, газар түрээслэн худалдах л байв! Тийм ч гаргуутай сайн эд биш. Хажуугаар нь бас энд амьдрах... Гэлээ ч хүндтэй хүмүүст тооцогдоно. Гэвч хүн болгон арван хуруу тэгш биш шүү дээ... Та намайг гурав хоног ажиглалаа, би тантай үнэн сэтгэлээсээ ярилцъя гэж хүссэн юм... Би эхнэртэй байлаа, гэвч эхнэр маань хаячихсан... Түүнд хүч чадалтай, нэр алдарт дуртай хүн хэрэгтэй байжээ... Би бол бөөргүй хүн... Долоо хоногийн гурав дөрвөн хоногт нь өвдөж, орноосоо зөөлөн сандалд чүү чамай хүрнэ.

	Эмч ядарсандаа өөрийн эрхгүй сандал дээр лагхийтэл суув.

	— Эмма мэдээж танд, намайг явдаг хүн нь байсан гэж хэлээ биз дээ?.. Шал тэнэг юм, тийм ээ?.. Гэвч яая гэхэв, комиссар, заримдаа бидэнд чинь эмэгтэй хүн хэрэгтэй байдаг... Ийм юмны тухай ил ярих нь хаашаа ч юм... «Адмирал» кафед ч би галзуурч л таарах байсан байх. Тэр шар нохой... Сервьерийн алга болсон, машины суудлын цус гээд л... Хамгийн аймшигтай нь Ле Померегийн хачин үхэл... Яагаад түүнийг вэ?... Яагаад оронд нь би байсангүй вэ?.. Үхэхээс нь хоёрхон цагийн өмнө бид хоёр нэг ширээн дээр суугаад, нэг лонхтойгоос ууж байсан... Тэндээс л гарвал, миний ээлж болох юм шүү гэдэг зөн надад байсан юм л даа. Дараа нь цагариг улам хамхигдан дотогшилж байна гэдгийг ойлгосон юм. Бүр зочид буудалд өрөөгөө хав түгжчихээд байхад л аюул гэдэг дараад л байсан юм. Тэгээд таныг намайг баривчлах тухай зөвшөөрлийн бичиг дээр гарын үсэг зурж байгааг хараад хагартлаа баярласан шүү. Гэлээ ч гэсэн...

	Эмч өрөөнийхөө ханыг, төмөр сараалжтай хашаа руу харсан гурван цонхоо тойруулан харав.

	— Би муу ороо цонхноос хол тэр булан руу тавих юм байна шүү... Энд аймаар биш үү?.. Таван жилийн өмнө намайг мэргэлээд шар нохойн тухай ярьж байхад, энэ нохой устаа ч үгүй байсан шүү дээ. Би айж байна комиссар аа. «Би айж байна» гэж байдаг тэнхээгээрээ хашхирмаар байна. Намайг хүмүүс шоронд сууж байгааг мэдээд юу гэж ч хэлбэл хэлэг, хамаа алга. Би ганц л юмыг, үхэхгүй байх юм сан л гэж бодож байна!.. Учир нь хэн нэг хүн намайг анаад, гэтээд байна. Хэн бэ гэдгийг нь би мэдэхгүй, гэхдээ тэр хүн Ле Померег алж, Гойярыг цааш нь харуулж, Мостагэнийг буудсан... Яагаад ингэв гэдгийг хэлээд өгөөч? Яагаад? Галзуу хүн гэдэг нь л лавтай. Гэтэл бид түүнийг барьж чадаагүй, сул чөлөөтэй, хажуугаар маань хэсэж явдаг... Намайг энд байна гэдгийг аль хэдийн мэдчихсэн байгаа. Нөгөө хүн шиг харцтай нохойгоо дагуулаад ирнэ дээ...

	Мегрэ аажуухан босоод, гаансаа өсгийдөө цохив. Мишу эмч үхэж байгаа хоолойгоор:

	— Та намайг хулчгар гэж үзэж байгааг би мэдэж байна... Яая гэхэв! Бөөр минь дахиад л өвдөөд уналаа. Өнөө шөнөжингөө тарчилна даа гэж үглэв.

	Тачаадан санаа нь зовж, ужиг өвчинд баригдан, эрүүл бус ой гутмаар айж буй эмчийн дэргэд Мегрэ ёстой эсрэг тэсрэг байдалтай харагдана.

	— Танд эмч явуулчих уу?

	— Хэрэггүй! Хэн нэгэн хүн ирнэ гэж бодохоос улам айдас хүрэх болно. Нөгөөдөх алуурчин одоохон ороод ирэх гэж байгаа юм шиг санагдах болно... Нөгөө нохойгоо дагуулсан солиотой амьтан...

	Тэгснээ шүдээ хавирав.

	— Та түүнийг барьчих ч юм уу эсвэл галзуу нохой шиг буудчихна гэж бодож байна уу? Галзуу нохойноос ч долоон дор амьтан!.. Хүнийг ямар ч шалтгаангүй алж хядна гэсэн чинь юу гэсэн үг вэ?..

	Дахиад гурван минут болбол эмч багтарчихмаар харагдлаа. Мегрэ эндээс гарах нь дээр гэж үзээд босоход хоригдсон эр түүнийг харцаараа үдэв. Толгойгоо мөрөндөө шигтгэн, улайсан зовхи дороос нь сүүмийсэн харц нь ёлтолзоно.

	 

	* * *

	 

	— Та миний хэлснийг ойлгоо биз, ахлагч аа!.. Танаас өөр хэн ч тэр өрөө рүү орох эрх байхгүй. Та хоолыг нь зөөж хэрэгцээтэй юмыг нь оруулж байх болно. Тэгээд өрөөнд нь амиа хорлочиход нь хэрэг болчихоор зүйлийг байлгаж болохгүй. Шаахайны үдээс, зангиаг нь хураа... Хашаанд цонхон дор нь өдөржин шөнөжин харуул тавь. Түүнтэй зөөлөн, аль болохоор зөөлөн харьцах юм шүү!..

	— Ийм хүндтэй хүн! гэснээ ахлагч санаа алдаад, 

	— Та энэ хүнийг л... юу гэж бодоод байгаа юм уу? гэхэд

	— Дараагийн ээлжид золиосонд гарах хүн гэж үү? Тийм ээ... Түүний амийг та толгойгоороо хариуцна шүү!.. гэлээ.

	Мегрэ гарч ирээд, нарийхан гудамжаар шалбааг шалчигнуулан явлаа. Түүнийг бүх хотоороо андахаа байжээ. Явж өнгөрөхөд нь цонхны хөшиг сөхөгдөнө. Хүүхдүүд тоглоомоо орхин, айж биширсэн маягтай харна.

	Комиссарыг хуучин хотыг шинэтэй холбосон гүүрээр гарч иртэл өмнөөс нь байцаагч Леруа тосож ирэв.

	— Шинэ юм байна уу Леруа, нөгөө миний баавгайг олж чадав уу?

	— Ямар баавгай?

	— Нөгөө том тавагтай баавгай...

	— Үгүй. Хотын дарга, оршин суугчдыг үймүүлээд байна гээд эрлийг зогсоох тушаал өгсөн. Гол гол газарт цагдаагийн харуул тавьсан... Би таныг эрсний учир энэ биш ээ. Нөгөө алга болсон сэтгүүлч Гойяр Жан Сервьерийн тухай ярих гэсэн юм... Брестээс түүний танил нэг доншуур худалдаачин ирсэн. Өчигдөр Сервьерийг Брестэд харсан гэж зүтгээд байгаа юм. Гойяр түүнийг хараагүй дүр үзүүлж, нүүр буруулсан гэнэ...

	Мегрэ үүнийг сонсоод хайхрамжгүй байгаад нь Леруа гайхаж байв.

	— Хотын дарга доншуур наймаачныг андуурлаа гэж бодоод байгаа юм... Намхан бүдүүн хүн аль ч хотод олон байх шүү дээ. Туслагчдаа аяархан боловч намайг сонсог гэж бодсон байдалтай «харж л байгаарай! Комиссар тэр хуурамч мөрийг хөөж Брест рүү яваад, жинхэнэ алуурчнаа бидний хүзүү дээр орхих бий вий...» гэж хэлэхийг нь сонслоо, Яг ингэж хэлсэн...

	Мегрэ юм дуугаралгүй хориод минут алхав. Талбай дээр захын шовгор, лангуунуудыг задлан буулгаж байв.

	— Би түүнд хариуд нь... нэг юм хэлье гэж бодож байлаа.

	— Юу гэж?

	Леруа улайснаа, харц буруулав.

	— Үнэндээ би яг мэдэхгүй юм даа. Миний хувьд ч гэсэн, та тэнүүлчийг баривчлах талаар санаа тавихгүй байгаа юм шиг санагдсан...

	— Мостагэний бие ямар байна?

	— Дээрдэж байгаа... яагаад буудах болсны учрыг тайлбарлаж чадахгүй байна. Кафед удаан суусандаа авгайгаасаа уучлалт гуйсан байна... Бас архи хэтрүүлсэндээ... Тэгээд уйлж унжин, ганц ч дусал архи амандаа хүргэхгүй гэж ам өгч, тангараг тавьжээ.

	Мегрэ «Адмирал» кафенаас тавиад алхам зайтай, эрэг дээр зогсов. Загасчны завь далайгаас буцаж ирж яваа харагдана. Боомтын даланг тойрон, нар салхинд гандсан далбаагаа буулгаж, зогсоол руу хитгийнхээ сэлүүрээр сэлүүрдэж ойртоно. Хуучин хотын хэрмийн хананы ёроолд зэвэрсэн төмөр сав, цоорхой төмпөн болон элдэв хог далайн таталтаар ил гарчээ.

	Зузаан үүлний цаана нар байгаа нь нэг муу юм мэдэгдэнэ.

	— Леруа, та юу гэж бодож байна?

	Мөрдөн байцаагч улам сандрав бололтой, 

	— Мэдэхгүй юм даа... Тэр тэнүүлчийн байгааг... Тэгээд нохой алга болсон нь... Тэр юугаа хийж эмчийн байшинд очив оо? Хор л эрсэн болов уу... Энэ бүгдээс үндэслэн манай гаргах дүгнэлт бол...

	— Ойлгомжтой. Миний хувьд мөрдөн байцаагч минь, би хэзээ ч урьдчилан дүгнэлт гаргадаггүй хүн...

	— Би тэр оргодлыг их ойроос хармаар байх юм... Хөлийнх нь мөрөөр бол аварга эр байх ёстой доо...

	— Тэгэлгүй яах вэ!..

	— Тэгээд та юу гэмээр байна?

	— Хэлэх юм алга...

	Мегрэ хөдлөхгүй зогсоно. Бэсрэг боомтын ерөнхий байдлыг бахдан харж буй бололтой. Зүүн гар талд нь нарсан ой ургасан Кабелугийн хошуу харлан, улаан хараар будсан зам заагч, тод өнгийн хөвүүрүүд Гленан арал хүрсэн замыг зааж, түүнээс цааших бүхэн зэвхий манан дунд умбана.

	Мөрдөн байцаагчид хэлж ярих юм их байлаа.

	— Би Парис руу утасдаж тэнд олон жил суусан Гойярын тухай мэдээ өгөөч гэсэн юм.

	Мегрэ түүнийг цагаан цайлганаар ёжилсон байдалтай харахад Леруа загатнасан дээр нь маажив гэгчээр яарч сандчин:

	— Ёстой нэг сайн муу холилдсон мэдээ байна билээ дээ... Иргэний хэрэг эрхлэх цагдаагийн газрын ахлагч нь өөрөө надтай утсаар ярьсан юм. Түүнийг таньдаг юм байна. Сервьер олон жил сэтгүүлчийн ажлаар оролджээ. Эхлээд жирийн мэдээчээр эхэлж. Дараа нь нэг жижиг театрын орлогч дарга, тэгээд Монмартрын цэнгээний газрын эзэн хийж явж... Хоёр ч удаа өрөнд орж дампуурсан гэнэ. Хоёр жил орчим Неверд ч билүү, орон нутгийн сонины ерөнхий редактор хийж байж... Дараа нь шөнийн зоогийн газрын эзэн ч байж үзжээ...

	«Олби оготно шиг эр»... Ахлагч яг ингэж тодорхойлж байна. Тэгээд бас «Тийм ч муу биш хүн. Парист ямар ч олз омог байхгүй, хураасан хэдийгээ л үрэхээс цаашгүй, дэмий юманд ороолдох нь гэдгийгээ мэдэхээр л хөдөө шигдчихдэг хүн дээ...» гэж нэмж хэлсэн.

	— Тэгээд?

	— Тэгээд ингэж жүжиг тоглохын хэрэг юу байна гэдгийг нь л ойлгохгүй юм. Би тэргийг нь дахиж үзлээ, суудал дээр нь жинхэнэ цусны толбо байх юм... Хэрэв амьд байгаа л юм бол ингэтлээ нуугдахын хэрэг юу байна? Түүнийг Брестэд зугаалж явахыг нь харсан байна шүү дээ...

	— Их сайн байна...

	Мөрдөн байцаагч Мегрэг тоглоогүй байгаа даа гэсэн янзтай сүрхий харав. Үгүй байлаа! Комиссарын царай ямар ч тоглосон шинжгүй, үүлэн чөлөөний нарны зүг чиглэсэн мэт.

	— Ле Померегийн тухайд гэвэл...

	— Ямар нэг шинэ юм байна уу?..

	— Ах нь тантай уулзах гэж буудалд ирсэн... Яараад хүлээж чадсангүй. Хэлэхийн муугаар л хэлж байна... Талийгаачийг ууж идэхээс өөр юм мэддэггүй амьтан, хоёрхон юманд л, хүүхэн, ан хоёрт ухаангүй хорхойтой гэсэн. Өр тавьж, баян хүн шиг балгалзах дуртай... Тэгээд бас нэг онцлог нь хотын толгой баяны нэг тэр хүн ингэж хэллээ. «Би жишээ нь хувцсаа Брестэд оёулдаг. Тийм айхавтар дэгжин биш ч гэсэн, бөх хямдхан байдаг юм... Ив бол Парист л хувцсаа захиа хийлгэдэг! Хамгийн нэртэй гуталчнаар шаахайгаа хийлгэдгийг нь яана... Манай авгай хүртэл дэлгүүрээс гутлаа авдаг юм...» гэлээ.

	— Шал дэмий юм! гэж Мегрэ дуугарсан нь ярьж байгаа хүнээ амыг нь ангайтал гайхалд оруулчхав.

	— Яагаад?

	— Шуудхан хэлэхэд, гайхалтай дэмий юм байна, Леруа! Таны дөнгөж сая хэлдгээр, бид чинь хөдөө шигдчихээд байна... Энэ чинь сайхан хэрэг! Ле Помере гутлаа захиалдаг уу, үгүй юү гэдгийг мэднэ гэдэг ч бас сайхан! Нэг их гавьтай зүйл биш юм шиг харагдавч, энэ бол эмгэнэлт явдлын зангилааг оллоо гэсэн үг, та надад итгэж болно. Явцгаая Леруа, нөгөө ноёд өдөр болгон ууж байсан шиг хундага юм ууя... «Адмирал» кафе руу... гэв.

	Мөрдөн байцаагч даргыгаа, намайг даапаалаад байгаа юм биш байгаа даа гэсэн янзтай дахин харав. Өнөө өглөө хийсэн ажлынхаа төлөө сайшаал хүртэнэ гэж хүлээж байжээ. Гэтэл Мегрэ түүний хийснийг юманд бодсон шинжгүй царай гаргана.

	 

	* * *

	 

	Кафед, багшийгаа ангид орж ирэхэд үймүүлж, шуугилдаж байсан хүүхдүүд хачин болоод явчихдаг шиг юм болов. Яриа дорхноо зогсов. Сэтгүүлчид Мегрэг тойроод ирлээ.

	— Эмчийг баривчлагдсан тухай бичиж болох уу? Хэргээ хүлээгээ юү?

	— Юу ч болоогүй гэснээ Мегрэ шавсан улсыг гараараа түлхэн зай гаргаад Эмма руу, — Охин минь хоёр перно... гэж хашхирав.

	— Ингэхэд та нэгэнт л эмч Мишуг баривчилсан болохоор...

	— Үнэнийг нь мэдмээр байна уу, ноёд оо? гэнгүүт нь цөм тэмдэглэлийн дэвтрээ дэлгэн, үзгээ бэлдэв.

	— Тэгэхээр ноёд минь, үнэн хараахан алга байна. Нэг сайхан өдөр бид мэдэж болох л юм... Мэдэлгүй өнгөрч ч бас болно.

	— Хүмүүсийн ярилцах нь Жак Гойяр...

	— Амьд гэж үү? тэгэх тусмаа түүнд сайн л биз!

	— Бас нэг нуугдаад, баригдахгүй байгаа хүн бий шүү дээ.

	— Энэ бол хөөж яваа ан маань, анчнаасаа хүчтэй гэдгийг л харуулж байгаа хэрэг!.. гэснээ Эммагийн ханцуйнаас татаж, аяархнаар, — Өрөөнд идэх юм оруулаач, за юу? гэлээ.

	Комиссар архиа ганц хөнтөрчхөөд, сандлаасаа босож:

	— Ноёд оо, нэг сайн зөвлөгөө өгье. Яагаа ч үгүй юмыг сүржигнэх хэрэггүй, ялангуяа ямар ч дүгнэлт гаргах хэрэггүй! гэв.

	— Тэгээд алуурч нь хэн болж байна аа? гэвэл Мегрэ өргөн мөрөө хавчаад:

	— Хэн мэдэх вэ дээ, ноёд минь... хэн мэдэх вэ гэж шүүрс алдав.

	Тэгснээ шат руу очингоо, Леруа өөрийг нь яах вэ гэсэн байртай харж байгааг ажиглаад:

	— Хөгшин минь, хэрэггүй... Эндээ хоол идсэн нь дээр... Би амрах хэрэгтэй байна гэв.

	Түүний хүнд алхаанд шат хяхтнана. Арваад минутын дараа Эмма хачиртай таваг бариад өгсөв. Дараа нь шинэхэн хавчтай сав, шарсан тугалын мах, бууцайтай авч гарах нь үзэгдэв.

	Танхимд дуу шуу улам цөөрөв. Сурвалжлагчийн нэг нь утсан дээр дуудагдаж очоод, ирэхдээ:

	— Дөрвөн цагт л... Би та нарт дуулиантай сонин дуулгамз. Тэр болтол хүлээх л хэрэгтэй боллоо доо гэж мэдэгдэв.

	Булангийн нэгэн ширээнд Леруа ганцаархнаа сууж, хүмүүжилтэй хүүхдийн маягаар байн байн амны алчуурын сэжүүрээр уруулаа арчин хоол иднэ.

	Захын талбай дээр сониуч улс цугларан, шинэ юм дуулчих санаатай «Адмирал» кафенаас нүд салгахгүй зогсоно.

	Нөгөө тэнүүлч эрийн зугтааж орсон мухар гудамжны өнцөгт нэгэн цагдаа хана налан зогсоно.

	Утас дуугарч «Ноён хотын дарга комиссартай ярья гэж байна» гэв.

	Леруа өндөлзөн, Эммад:

	— Дээшээ гараад, комиссарыг дуудаадах гэж тушаал буулгав. Үйлчлэгч удсангүй бууж ирээд:

	— Өрөөндөө алга байна... гэлээ.

	Мөрдөн байцаагч шатыг дөрөв дөрвөөр нь алгасан харайж дээш гарснаа, ёрог шиг цайсан царайтай амьтан буцаж ирээд, утас шүүрэн авч:

	— Байна уу?.. Тийм ээ, ноён дарга аа. Мэдэхгүй юм ноён дарга аа... Би... би санаа зовоод байна... Комиссар энд алга байна! Байна уу? Үгүй! Хэлж мэдэх юм алга...

	Өрөөндөө л хоолоо идсэн юм... Бууж ирэх нь харагдаагүй... Цагийн дараа утасдъя... гэв.

	Амны алчуураа барьсан чигээрээ, түүгээрээ духныхаа хөлсийг арчина.

	 


VII. ЛААНЫ ГЭРЭЛД ХОЁР ХҮН ҮЗЭГДЭВ

	 

	Мөрдөн байцаагч Леруа хагас цагийн дараа л өрөөндөө оров. Ширээн дээр нь морзын үсгээр тэмдэглэсэн бичиг хэвтэнэ. Леруа аваад уншвал:

	 

	Өнөө орой арван нэгэн цагийн үед, хүнд мэдэгдэлгүй дээвэр дээр гар. Би тэнд байж байна. Чимээ гаргаж болохгүй. Буугаа аваарай. Намайг Брестэд оччихсон, тэндээс утасдлаа гэж хэлээрэй. Зочид буудлаас хаашаа ч бүү гар 

	«Мегрэ» 

	 

	гэсэн байв.

	Арван нэг болохоос арай өмнөхөн Леруа гутлаа тайлаад, өөрт нь ихэд сонирхогдсон сайх аянд бэлдэж өдөр нь худалдаж авсан эсгий шаахайгаа өмсөв.

	Гуравдугаар давхар хүртэл л шаттай ажээ. Иймд дээврийн хонгилд хүрэхийн тул таазны онгорхойд бэхэлсэн дүүжин шатаар л авирч гарах хэрэгтэй байв. Тэнд нь дээврийн хөндийн салхи нэвт үлээнэ. Дээврийн хөндийд гарангаа Леруа дүүрсэн хэрэг гээд чүдэнз зураад үзэв.

	Хэдхэн хормын дараа дээврийн жижиг цонхоор гарсан боловч мөг рүү шууд бууж зүрхэлсэнгүй. Бүх юм хүйт даан, дээврийн төмөрт хүрэхэд хуруу хага ташин чимчигнэнэ. Ядахдаа пальтогоо өмсөөгүйдээ харамсав.

	Нүд нь харанхуйд дасаад ирэх үед Леруа өмнөх олзоо отоод хэвтэж байгаа аварга том амьтан гэмээр бөөдийсөн хар юм байхыг харлаа. Гаансны тамхи үнэртэхийг мэдэрч, аяархан исгэрэв.

	Хормын дараа гэхэд мөг рүү хөлөө жийн тухалсан Мегрэгийн хажууд очиж суув. Эндээс далай, хотын аль нь ч үл харагдана. Эрэг рүү тонгойсон талын дээвэр учраас хөл дор нь тас харанхуй хонгил л харлана. Энэ нь өглөөгүүр тэнүүлчийн зугтааж орсон мухар гудамж байлаа.

	Байшингуудыг ямар ч замбараагүй барьжээ. Зарим нь намхан дээвэртэй, нөгөө зарим нь гурван алд хэртэй өндөр дээвэртэй ажээ. Хот унтсан боловч, энд тэнд гэрэлтэй цонх үзэгдэнэ. Зарим нь битүү хөшигтэй учир түүн дээр нь сүүдэр ший шиг хүмүүсийн дүрс тусна. Нэлээд хол өрөөнд, нэгэн бүсгүй хөхүүл бололтой хүүхдээ төмпөнд угааж байгаа харагдана.

	Комиссарын сүр бараатай бие хөдлөн улам налж Леруагийн чихэнд хошуугаа наан:

	— Болгоомжтой! Бүү хөдөл. Мөг тийм ч их бөх эд биш, бас энэ ус дамжуулах хоолой, хүрлээ л бол хангир янгир гээд явчихна. Сониныхон хаана байна? гэв.

	— Доор байгаа. Ганцаас бусад нь. Нэг нь таныг Гойярын мөрийг гаргасан гэж бодоод хойноос чинь Брест рүү явсан.

	— Эмма?..

	— Мэдэхгүй шүү. Анзаарсангүй... Оройн хоолны дараа кофе өгч байсан, түүнээс хойш хараагүй.

	Бүхнээс нуугдан ийнхүү дээвэр дээр сууж байх нь эвгүй байв. Доор нь амьдрал буцлан инээд ханиад сонстоно. Хүмүүс дулаан, гэрэлтэй өрөөнд шивнэх шаардлагагүй чөлөөтэй ярьж хөөрөн байх ажээ...

	— Болгоомжтойхон эргээд нөгөө зарах гэж байгаа байшин руу хар.

	Сайх байшин нь зүүнээсээ хоёр дахь нь, зочид буудлын дээвэр шиг өндөр дээвэртэй цөөхөн байшингийн нэг байв. Хэдийгээр бүгд харанхуйд умбасан харагдах боловч гуравдугаар давхрын нэг хөшиггүй цонхны шилэн дээр гэрлийн туяа гялалзан буйг мөрдөн байцаагч харав.

	Сайтар ажиглаж байгаад Леруа, тэрхүү бүдэг гэрэл нь гаднаасаа биш эзэнгүй байшингийн дотроос гарч байна гэдгийг мэдэв. Тэгээд улам лавшруулан харвал бүдэг дүрснүүдийг ялгаж эхэллээ.

	Өнгөлсөн модон шал... Талдаа ортол шатсан лаа харагдана. Лааны дөл эгц дээшээ, алтлаг утаа гарган сүүмэлзэнэ.

	— Тэр энд байгаа юм уу! гэхдээ Леруа цочирдсондоо шивгэнэхээ ч мартчихав.

	— Чиш!.. Мэдээж!

	Үнэндээ ч өрөөний шалан дээр хэн нэгэн хүн тэрийн хэвтэж байв. Хэвтэж байгаа хүнийг лааны гэрэл ганцхан талаас нь гэрэлтүүлэх учир нөгөө тад нь харанхуйд хоцорно. Усан цэргийн цамц угласан ханхар булиа цээж, томоос том гутал нүдэнд тусна.

	Леруа, мухар гудамжны буланд нэг цагдаа, талбай дээр нэг, эргийн хажууханд гурав дахь цагдаа харуул хийж байгааг саналаа.

	— Баривчлах уу?

	— Мэдэхгүй ээ. Гурван цаг л унтаад хөдөлсөнгүй.

	— Зэвсэгтэй болов уу?

	— Өглөө юм байгаагүй.

	Болгоомжлон амьсгаадаж бие биеийнхээ шивгэнэхийг арай ядан ойлгоно.

	— Юугаа хүлээсэн юм бэ?

	— Би мэдэхгүй байна... Би нэг юм л ойлгохгүй байна. Өөрийг нь эрж явааг мэдэж байгаа, тэгээд унтаж байдаг, тэгсэн мөртөө лаа асаах ямар хэрэг байна аа?.. Анхаар!

	Эзэнгүй байшингийн ханан дээр гэрэл дөрвөлжлөн тусав.

	— Яг бидний доор байгаа Эммагийн өрөөнд гэрэл асаалаа. Тэгээд туяа нь нөгөө талын байшингийн ханан дээр тусаж байгаа нь энэ.

	— Та оройн хоолоо идээгүй юу, комиссар аа?

	— Талх, хиам авч гарсан. Та даарахгүй байна уу?

	Аль аль нь бээрсэн байв. Хэдэн минут тутамд тэнгэрт гэрэлт цамхгийн гэрэл зурсхийн өнгөрнө.

	— Чийдэнгээ унтраачихлаа.

	— Харж байна... Чимээгүй.

	Дахин таван минут хяраатай ямар ч чимээ гарсангүй, сэтгэл зовоосон таван минут өнгөрөв. Харанхуйд Леруа гараа явуулж, комиссарын гараас учиртайхан атгаад:

	— Доошоо хараач! гэв.

	— Харж байна.

	Эзэнгүй байшингийн цэцэрлэг, мухар гудамж хоёрыг тусгаарласан шохойгоор будсан ханан дээр хар сүүдэр тусав.

	— Цаадах чинь түүн дээр очих нь! гэж сэтгэл хөдөлснөө барьж чадахгүй байгаа Леруа шивгэнэв.

	Нөгөө өрөөн дэх хүн унтсан хэвээр. Цэцэрлэгт үхрийн нүдний бут сэрчигнэв. Нэг муур гудамж хөндлөн гүйлээ.

	— Танд уултай асаагуур байхгүй биз.

	Мегрэ унтарсан гаансаа асааж зүрхэлсэнгүй, тээнэгэлзсээр л байв. Тэгээд хажуу дахийнхаа пиджакаар халхалж байгаад чүдэнз зурлаа. Мөрдөн байцаагч тамхины халуун утааг мэдрэв.

	— Хараач!...

	Хоёул дув дуугүй харав. Хэвтэж байсан хүн огло үсрэн босохдоо лаагаа арай л дайрчихсангүй. Тэгээд харанхуй булан руу ухасхийхэд, хаалга нээгдэн Эмма лааны гэрэлд гарч ирлээ. Тэр нь ихэд гутаж зүрх алдсан байдалтай байх нь ямар нэг юманд буруудсан мэт.

	Сугандаа лонх дарс, бас нэг боодолтой юм хавчуулж явснаа шалан дээр тавив. Боодлын цаас нь урагдахад шарсан тахианы мөч цухуйна.

	Эмма ярьж эхэллээ. Түүний цайсан уруул нь хөдөлнө. Их гунигтай маягтай хэдэн үг хэлэв.

	Нөгөө хүн нь мань хоёрт харагдсангүй.

	Яаж байна? Уйлж байгаа юм биш байгаа. Нөгөө л зөөгчийн хар даашинз, бретон нутгийн цардсан өндөр малгайтайгаа ажээ. Хормогчоо ч тайлаагүй учир улам доожоо муутай харагдана.

	Тийм ээ, нулимс унаган байж ярьж гарлаа... Арайхийн үгээ зөөн хэлж байгаа бололтой. Хаалганы яс модыг түшээд чичгэнэсэн гараараа нүүрээ таглана. Мөр нь чичгэнэнэ.

	Нөгөө эрэгтэй өрөөний голд ирэнгээ цонхонд туссан гэрлийг биеэрээ хаах дөхсөнөө, хаалга руу ойртоход нь өрөө дахин сайн харагдах болов.

	Булиа гараараа эмэгтэйн мөрөн дээрээс бариад угз татахад нь цаадах нь золтой л ойччихсонгүй. Түүнийг нүүрээ дээш нь болгоход зовж зүдэрсэн цусгүй царай, цурхиран уйлснаасаа өмөлзсөн ам нь харагдав.

	Асаасан гэрэлтэй үед кино гаргаж байгаа юм шиг л харагдана. Эмма, тэнүүлч хоёрын царай сайн ялгарч харагдахгүй, тэдний үг яриа, алхаа нь дуулдахгүй байлаа.

	Яг дуугүй сүүдэр ший шиг, ганцхан хөгжим л дутаж байв.

	Одоо эрэгтэй нь ярьж эхэллээ. Харваас сайх баавгай шиг амьтан чанга чанга ярьж байгаа бололтой. Түүний богинохон хүзүүтэй толгой нь мөрөндөө шигдсэн мэт, судалтай усан цэргийн цамц нь өргөн цээжийг нь барьсан харагдана. Богино тайрсан үс нь цөллөгийн ялтангийнх шиг урт богино ажээ. Ташаа тулан харааж загнаж ч юм уу эсвэл айлган сүрдүүлж буй бололтой.

	Бүр галзууртлаа уурлан, Эммаг хэмх цохих нь уу гэлтэй. Леруа комиссарыг дэргэдээ байгаа эсэхийг бататгаж авах гэсэн юм шиг барьж үзнэ.

	Эмма уйлсаар л байлаа. Цардсан малгай нь шилэн дээрээ бууж, өтгөн үс нь юу юугүй задрах төлөвтэй. Хажууханд нь цонх хаах дуулдаж, Леруа комиссар хоёрын анхаарлыг түр зуур татав.

	— Комиссар аа, бид... яавал яасан юм бэ?

	Тамхины утаа сайх хоёрыг бүрхэн, аятайхан дулаан юм шиг санагдуулна.

	Эмма яагаад наманчилж байгаа юм шиг гараа сунгана вэ? Эмэгтэй нь одоо ярьж эхлэв. Царайд нь айсан, гуйсан, өвдсөн шинж тодорч, мөрдөн байцаагч комиссарыг бууныхаа замгийг татахыг сонсов.

	Өрөө, тэр хоёрын суусан газар хоёрын хооронд хориод алхмаас хэтрэхгүй зайтай ажээ. Буун дуу тасхийн, цонхны шил нирхийж, аварга эр, хор хүргэж чадахгүй болно...

	Тэнүүлч өрөөн дотуур холхино. Гараа нуруундаа үүрэхэд нь улам ч өргөн, улам ч пагдгар болох шиг. Хөл нь шарсан тахианд хүрэнгүүт, байдаг чадлаараа өшиглөх нь харагдав. Тахиа ч харанхуйд алга болох нь тэр. Эмма уйтгартай нь аргагүй харна.

	Тэр хоёр чухам юу ярилцав аа? Энэхүү гал дөлтэй ярианы гол утга нь юу байв?

	Эрэгтэй нь нэг юмыг л давтан хэлээд байх шиг. Гэхдээ улам л цөхөрсөн шинжтэй хэлэх ажээ.

	Гэнэт Эмма өвдөг сөхрөн, түүний өмнүүр хэрж, гуйж царайчилсан байртай салганан гараа сунгав. Цаадах нь түүнийг харсан ч үгүй эргэхэд нь бүсгүй шалан дээгүүр мөлхөн түүний зүг зүтгэсээр л.

	Эрэгтэй нь өрөөн дотуур холхисон хэвээр цонхоор нэг үзэгдэж, нэг алга болно. Тэгээд Эмма руу ойртон ирээд дээрээс нь харж байна.

	Тэгснээ дахиад л холхиж, нэг ойртон, нэг холдоно. Эмма тамир нь барагдсан ч юм уу, эсвэл зориг нь мохсон бололтой, шалан дээр тэрийн ойчив. Дарстай лонх гарынх нь хажууханд хэвтэнэ.

	Тэнүүлч гэнэт ухасхийн бөхийж, эмэгтэйг мөрөн дээрээс нь шүүрч аваад угзран хөл дээр нь босголоо. Тэгээд тавимагц нь Эмма итгэлгүйхэн ганхасхийхдээ, нүүрэнд нь найдлагын муухан мишээлт гялсхийв. Шовгор малгай нь шалан дээр ойчиж, үс нь задарчээ.

	Эрэгтэй нь өрөөн дотуур холхисон хэвээр. Хоёр ч удаа дэнжгэнэж арай ядан зогсож буй бүсгүйн хажуугаар өнгөрснөө гурав дахь удаадаа ухасхийн тэвэрч аваад цээжиндээ шахан толгойг нь гэдийлгэн уруул дээр нь хошуугаа наалаа.

	Одоо зөвхөн, хүн бусын өргөн нуруу, мөрнөөс нь зуурсан жижигхэн гар л харагдана. Эрэгтэй нь уруулаа наасан хэвээр араатны савар шиг гар хуруугаараа бүсгүйн задарсан үсийг аяархан илж, хүүхнийг няц хавчиж, биедээ шингээх нь үү гэлтэй тас тэвэрнэ.

	— Үгүй энэ чинь... гэж чичгэнэсэн хоолойгоор Леруаг шивгэнэхэд, хэрэг ийнхүү санамсаргүй шувтарсанд мэл гайхсан Мегрэ инээдээ барьж ядан байлаа.

	 

	* * *

	 

	Эммаг өрөөнд орсноос хойш арван таван минут хэртэй л болжээ. Хамаа намаагүй тэврэх ч зогсож, лаа ч шатаж дуусах дөхжээ. Дахиад таван минут орчим асаад л дуусмаар байв. Өрөөнд ч байдал өөрчлөгдөн, бүх юм эв зүйгээ ололцов бололтой.

	Одоо Эмма инээж байна. Хаанаас ч юм толины хагархай олж аваад, лаанд ойртон сууж урт үсээ янзлан сүлбэж, газарт унасан нэг хатгуур аваад амандаа зуунгаа, өндөр оройтой малгайгаа өмсөж байна.

	Одоо бараг л сайхан болжээ. Тийм ээ, үнэндээ үзэсгэлэнтэй байлаа! Түүний хавтгайн цээж нь, уйлж улайсан нүд нь, үнгэгдэж хуучирсан хар банзал нь ч сайхан болов. Эрэгтэй нь энэ үед нөгөө өшиглөсөн тахиаг очиж авав. Тэгээд бүсгүйгээс хараа салгалгүй тахианы зөөлөн махыг шүдээрээ тас тас татаж ховдгоор үмхлэн, ясыг нь сурмаг хэмлэж хэмнэ.

	Тэгснээ халаасандаа хутгаа эрэв бололтой уудалснаа ололгүй, лонхыг өсгий рүүгээ дэлсэж хүзүүг нь мулт цохив. Хэд сайн балгаснаа, Эммад лонхтойгоо сарвайлаа. Цаадах нь инээн толгой сэгсэрнэ. Уруулаа зүсчихнэ ч гэж айсан байж магадгүй. Гэвч эрэгтэй нь Эммагийн амыг ангайлгаж, эвтэйхэн шилтэйгээсээ тонгойлгов.

	Эмма хахаж цацан ханиалгалаа. Тэнүүлч түүнийг дахин тэвэрч аваад үнсэнэ. Тэгэхдээ уруул дээр нь биш, хүзүү, хацар, нүд, үс, тэр ч бүү хэл цардсан шовгор малгайг нь үнсэв.

	Эмма үс гэзгээ янзалж дуусав. Эрэгтэй нь цонх руу очиж, нүүрээ шилэнд наан харлаа. Түүний өргөн цээж нөгөө зурвас гэрлийг дахин хаачхав. Тэгээд эргэж очоод, лааг унтраалаа.

	Байцаагч тэсэж ядан хавчганаж:

	— Цаадуул чинь цуг явах нь байна гэв.

	— Тэгэлгүй яах вэ.

	Цагдаа нар барьчихна даа...

	Цэцэрлэгийн үхрийн нүдний бут дахин хөдлөв. Намхан ханан дээгүүр бараан дүрс гарч ирснээ, Эмма мухар гудамж руу харайн буугаад хайрт хүнээ хүлээлээ.

	— Чи эднийг холоос дага! Өөрөө харагдаж болохгүй шүү. Тэгээд бололцоо гарсан үедээ надад мэдэгдээрэй гэж Мегрэ шивгэнэв.

	Тэнүүлчийг хана давж байх хооронд Мегрэ мөрдөн байцаагчийг дээврийн хонгилын цонхоор ороход нь тусалж байлаа. Тэгээд хуучин байрандаа эргэж ирээд мухар гудам руу харав. Холдож яваа хосын толгой л шоволзоно.

	Тэгснээ тэр хоёр тээнэгэлзэн зогсож, шивнэлдсэнээ Эмма цаадхаа хаалгыг нь нэг юмаар тээглүүлээд орхичихсон байсан саравч руу татан орж явчхав.

	Энэ нь аргамжийн худалдаачны агуулах ажээ. Мэдээж энэ үеэр эзгүй байгаа дэлгүүртэй залгаа ажээ. Гарах хаалганы цоожийг мулт эргүүлээд л эргийн гудамж руу гарах нь тэр.

	Гэвч Леруа тэднээс урьтаж тэнд хүрчихсэн байх ёстой.

	 

	* * *

	 

	Комиссарыг хонгилын шатаар бууж явтал, ямар нэг юм болж дээ гэдэг нь илт болоод явчхав. Буудал тэр аяараа дүнгэнэнэ. Бөөн шуугиан, чанга чанга хашхичих, утсаар ярих нь сонстов.

	Тэдэн дунд утсаар хоолойгоо шахан ярьж байгаа Леруагийн дуу ч гарав.

	Мегрэ шатаар чимээ гаргалгүй бууж ирвэл, гудамд нэг сурвалжлагчтай мөргөлдчихөв.

	— Энд юу болоод байна?

	— Хотод дахин нэг хүн амины хэрэг гарчээ... Арван таван минутын өмнөхөн шархтсан хүнийг эмийн санчийнх руу аваачсан байна...

	Мегрэ эрэг рүү бушуухан шиг гарвал, буугаа даллан гүйж яваа цагдааг харав. Ийм тас харанхуй байхыг Мегрэ цөөхөн үзжээ. Цагдаатай зэрэгцэж очоод:

	— Юу болчихоо вэ? гэж асуулаа.

	— Дэлгүүрээс хоёр хүн гараад ирсэн юм... Би байраасаа жаахан холдтол, нөгөө хоёр чинь яг миний дээрээс ороод ирдэг байгаа даа. Одоо хөөгөөд нэмэргүй боллоо. Арилаад өглөө.

	— Юу болсныг тодорхойхон яриач!

	— Би дэлгүүрт гэрэл байхгүй ч гэсэн чимээ гарахыг сонслоо л доо. Буугаа бэлдээд, гэтэж ойртлоо... Хаалга нь онгойгоод нэг эрэгтэй хүн гараад ирлээ. Яг тулчихсан юм чинь буу шагайх ч зав гарсангүй. Тэгээд намайг улаан нүүрэн дундуур, үсэрч ойчтол цохидог байх шүү... Унахдаа буу гараас ойчоод, нөгөөдхийг чинь авчих байх гэхээс үнхэлцгээ хагартал айлаа. Гэтэл юу тэгэхтэй манатай!.. Тэгснээ босгон дээр хүлээж байсан эмэгтэй рүү гүйж очоод, цаадах нь гүйх тэнхэлгүй бололтой, гар дээрээ өргөөд явсан... Дараа нь би нэг юм ухаан орлоо.. Түүний нударганых нь булиаг... Хараач, бүх юм нэл цус... Тэгэхдээ, эрэг даган яваад, онгоцны засварын газрыг тойрон далд орохыг нь харж амжсан шүү... Тэнд чинь муруй тахир гудамж олонтой, цаана нь задгай тал залгадаг юм.

	Цагдаа хамраас гарах цусаа алчуураар тогтооно.

	— Намайг золтой л нам дэлсчихсэнгүй. Гарыг нь ээ, лантуу л гэсэн үг!..

	Цонхнууд нь гэрэлтэн, зочид буудлын байшингаас сандарч мэгдсэн дуу сонсогдоно. Мегрэ цагдааг орхиод буланг тойрвол өмнө нь цонхны хаалтыг хаасан боловч онгорхой хаалгаар нь хурц гэрэл цацарсан эмийн сан харагдав.

	Үүдэнд нь хориод хүн сониучирхан бөөгнөрчээ. Комиссар дундуур нь тохойгоороо ёврон зам гаргасаар оров.

	Тасалгааны голд шархтсан хүн хэвтэж, тааз руу ширтэн аяархнаар нэг жигд ёолно. Өмдний нь нэг гуяыг хага ярсан байв.

	Унтлагынхаа хувцастай байгаа эмийн санчийн авгай, тэнд байгаа хүмүүсийг нийлүүлснээс ч илүү дуу тавина.

	Унтлагын цамц дээгүүрээ пиджак нөмөрч амжсан эмийн санч эв дүйгүй сандчин бөндгөнөж шуухитнан, ариутгасан хөвөнтэй боодол задалж байв.

	— Хэн бэ? гэж Мегрэ асуулаа.

	Тэгээд шалан дээр хэвтэж байгаа хүний гаалийн хувцастайг хараад, хариу ч хүлээсэнгүй сайн харснаа царайг нь ч танив.

	Энэ нь нөгөө баасан гарагт Мостагэнийг буудуулахад гэрч болдог гаалийн байцаагч дүрээрээ байлаа.

	Эмч гүйхээрээ ирээд шархтныг, дараа нь Мегрэг харснаа

	— Дахиад л... Дуусдаггүй юм байх даа гэж цухалдан дуу тавив.

	Шалан дээгүүр цус тунарах төлөвтэй. Эмийн санч гаалийн байцаагчийн хөлийг устөрөгчийн усаар арчихад тэр нь ягаавтар хөөс үлдээнэ.

	Гадаа нэг хүн сандарч мэгдсэн нь арилаагүй хоолойгоор, арав дахь удаагаа ч ярьж байж магадгүйгээр:

	— Эхнэр бид хоёр унтаж байтал, нэг хачин, буу ч дуугарах шиг болоод сэрчихлээ... Дараа нь хүн орилсон... Тэгснээ таван минут орчим чимээгүй болов... Би ч дахин унтаж чадсангүй... Эхнэр юу болсныг үзээд ир гэж ятгаад байдаг. Гэтэл ёолох сонсогдлоо. Манай хаалганы хажууд, явган хүний зам дээр ёолоод байх шиг. Би буугаа авч байгаад хаалгаа онгойлголоо. Явган хүний зам дээр пөөнийсөн хар юм хэвтэж байна. Хөршийнхнөө дуудаж сэрээх гэж ориллоо. Жимсний худалдаачин ирж хоёулаа машинаар нь шархтныг нааш нь авчирлаа шүү... гэнэ.

	— Та хэдэн цагт буун дуу сонссон бэ?

	— Яг хагас цагийн өмнө.

	Энэ нь Эмма, тэнүүлч хоёрыг эг маггүй тэврэлдэж байх үед болжээ.

	— Танайх хаана вэ?

	— Би далбаа хийдэг хүн... Манай хажуугаар хэд хэд өнгөрч явахыг тань харсан, комиссар аа... Манай байшин Загасны захаас холгүйхэн боомтын баруун талд, эрэг нэг жижиг гудамж хоёрын өнцөгт байдаг... Цаашаа бол ихэвчлэн зуны байшингууд л байдаг...

	Дөрвөн эрэгтэй хүн шархтныг өргөөд мухрын өрөөний буйдан дээр тавив. Эмч тушаал буулгана. Гаднаас хотын даргын дуу хадаж:

	— Комиссар хаана байна? гэх нь сонстов. Мегрэ халаасандаа гараа шургуулаад өмнөөс нь очлоо.

	— Та одоо өөрөө харж байгаа биз дээ, комиссар...

	Мегрэ түүнийг ихэд хүйтнээр харвал, цаадах нь бүр түр зуур барьц алдах шиг болов.

	— Таны тэнүүлчийн шинэ ялт хэрэг мөн биз?

	— Үгүй шүү!

	— Та яаж мэдээ вэ?

	— Мэдэж байна, буун дуу яг гарч байх тэр үед би түүнийг таныг харж байгаа шиг ийм ойрхноос харж байлаа.

	— Тэгээд та түүнийг баривчилсангүй юу?

	— Үгүй

	— Нэг цагдаа цохиулсан гэж ярьж байсан...

	— Яг тэгсэн.

	— Энэ явдал ямар уршиг тарьж болохыг та ойлгож л баймаар сан. Сайн бодоорой! Таныг манай хотод ирснээс хойш....

	Мегрэ утас аваад, 

	— Цагдаагийн газартай холбоорой... Тийм ээ. Баярлалаа. Байна уу? Цагдаагийн газар уу? Ахлагч, та юу?.. Комиссар Мегрэ ярьж байна. Эмч Мишу эрүүл саруул л байгаа биз дээ? Юу гэнэ ээ? Гэхдээ дахиж сайн шалгачихад гэмгүй шүү... Хашаанд байнга харуултай гэнэ ээ? Их сайн байна, би хүлээж байя... гэж ярив.

	— Та арай эмчийг л... юу гэж бодоод байгаа юм биш биз дээ, комиссар аа...

	— Юу гэсэн үг вэ? Би тийм юм бодоогүй байна, ноён хотын дарга аа. Байна уу? Тэгэхээр эмч хөдлөөгүй байх нь ээ? Унтсаар л байгаа юм биз дээ?.. Их сайн, баярлалаа танд... Юу? Энд үү? Энд бүх юм зүгээр байна.

	Хажуугийн өрөөнөөс ёолж ёхлох сонстоно. Түдэлгүй нэгэн хүний дуу гарч:

	— Комиссар ороод ирээч гэв.

	Энэ нь эмч дуугарсан байлаа. Тэр савангийн хөөстэй гараа алчуураар арчина.

	— Одоо та асууж болно. Сум булчинг нь хальт шүргээд л гарч. Мах нь гэмтэж, өөр юм байхгүй. Өвдсөнөөсөө илүү айчихсан хүн юм... Бас ч гэж цус их алдсан нь үнэн л дээ...

	Гаалийн байцаагчийн нүдэнд нулимс гүйлгэнэнэ. Тэгээд эмчийг:

	— Хөөрхий амьтан хөлөө тайруулах нь гэж бодсондоо үнхэлцгээ хагалчих дөхөж. Ганц долоо хоноод л энэ шалбархайгаа мартчихсан тууж явах болно гэхэд учиргүй улайв.

	Хаалганы босгон дээр хотын дарга гарч ирэв, 

	— Юу болсноо ярь даа гэж Мегрэ зөөлхөн хэлээд буйдангийн зах дээр суунгаа, — Юунаас айх вэ. Эмчийн хэлснийг дуулаа биз дээ? гэв.

	— Би юу ч ойлгохгүй байна...

	— Айдас чинь арилаагүй л байна аа даа?

	— Миний жижүүрлэх хугацаа есөн цагт дууссан юм... Намайг буудсан тэр газраас холгүйхэн суудаг юм л даа...

	— Та шууд хариагүй байж таарч байна уу?

	— Тийм ээ, шууд хариагүй... «Адмирал» кафе гэрэлтэй байхыг харлаа... түүгээр орж, жаахан сууж, шинэ сонин дуулъя гэж бодлоо. Комиссар аа, хөл минь галаар төөнүүлж байгаа юм шиг л байна.

	— Болиоч дээ, бүү хэтрүүлээд бай! гэж эмч урвалзав.

	— Өвдөөд л байна! Гэвч шалихгүй юм гэж та хэлж байгаа бол яах вэ... За тэгээд кафед аяга шар айраг уудаг юм байна. Тэнд дан ганц сэтгүүлчид байсан болохоор юм асууж зүрхэлсэнгүй.

	— Танд хэн шар айраг авчирч өгсөн бэ?

	— Өрөөний үйлчлэгч байх аа... Эмма харагдаагүй.

	— Тэгээд дараа нь?

	— Дараа нь харья гэж бодлоо. Би гаалийн шовгорын хажуугаар гарч, надаас ээлж авсан хүний гаанснаас тамхиа асааж авсан... Тэгээд эрэг даган явж байгаад, баруун гар тийшээ эргэлээ. Ойр хавьд амьд амьтны шинж байгаагүй. Далай ч намуухан. Булан тойртол л хөл янгинаад явчихлаа, буун дуу ч тас хийхийг сонслоо. Хөл рүү л чулуу шидчих шиг... Би ойчоод нэгэн хүн дутаахыг сонсож... өндийх гээд чадаагүй... Гарт минь нэг нойтон бүлээн юм тэмтрэгдсэн... Яасныг ч бүү мэд ухаан алдчихсан байлаа. Тэгээд ухаан ороод нүдээ нээвэл, далбаа хийдэг хүн, жимсний худалдаачин хоёр дээрээс минь өнгийж байлаа. Өөр мэдэх юм алга...

	— Буудсан хүнээ та хараагүй юм биз дээ?

	— Үгүй, хараагүй... Яах ийхийн зуургүй л болоод өнгөрсөн юм чинь... Нам ойчсон... Тэгтэл ч гарт цус дайралдах нь тэр...

	— Танд дайсан бий юү?

	— Юу гэсэн үг вэ? Ямар юмны чинь дайсан. Энд хоёрхон жил болж байна. Би чинь уг нь төвийн хүн байхгүй юу. Ядахдаа хил давуулдаг дамын худалдаачинтай ч нүүр учирч явсангүй.

	— Та үргэлж тэр замаар гэр лүүгээ явдаг уу?

	— Үгүй. Их тойруу зам байгаа юм. Би чүдэнзгүй явсан болохоор нөхрөөсөө тамхиа асаах гэж зориуд шовгорын хажуугаар гарсан. Тэгээд, хот дундуур явахынхаа оронд эрэг дагаж явсан нь тэр....

	— Хот дундуур гарвал ойрхон уу?

	— Арай дөт.

	— Тэгэхээр хэн нэгэн хүн таныг кафенаас гарч явахыг чинь хараад, эрэг дээр отъё гэсэн бол танаас өмнө тэр газраа оччихож амжих нь ээ дээ.

	— Мэдээж чадна... Гэхдээ яах гэж? Би хэзээ ч биедээ мөнгө авч явдаггүй... Тэгээд ч намайг тонох гээгүй байна шүү дээ.

	— Та өөрийнхөө тэнүүлчээс бүх оройн турш хараа салгаагүй гэдэгтээ итгэлтэй байна уу, комиссар аа гэж асууж байгаа хотын даргын хоолойд цаанаа нэг хорлонтой ёжилсон өнгө тодорно.

	Энэ үед Леруа цаас барин орж ирэв.

	 

	Сюрте женерал14

	Комиссар Мегрэд, 

	Конкарно

	Сервьер буюу Жан Гойярыг таны заавраар, даваа гарагийн оройн найман цагт Парисын «Бельвю» зочид буудлын арван таван номерын өрөөнд буухад нь баривчлав. Зургаан цагийн галт тэргээр Брестээс гарснаа хүлээж байна. Гэмгүй гэдгээ илтгэн, өмгөөлөгчийг байлцуулан байцаахыг шаардаж байна. Заавар хүлээнэ» 

	 

	гэсэн байв.

	 


VIII. ДАХИАД НЭГ!

	 

	— Комиссар аа, бид одоо нэг буурь суурьтайхан шиг ярилцах хэрэгтэй байна гэж та бодохгүй байна уу?..

	Хотын дарга үүнийг их хүйтэн эелдэг өнгөөр хэлэв.

	Мөрдөн байцаагч Леруа комиссартай танилцаад удаагүй болохоор, гаансаа яаж татах байдлаар нь түүний бодол санааг тааварлаж мэдэхгүй байлаа. Мегрэ гаансаа зуусан хэвээр уруул хоорондуур нь нарийхан утаа суунаглан зөвшөөрсний тэмдэг болгож, нүдээ анихыг нь л ажиглаж амжив. Тэгээд халааснаасаа тэмдэглэлийн дэвтрээ гаргаад, хажуудаа байгаа эмийн санч, эмч болон бусад сониуч улсыг тойруулан харав.

	— Ноён дарга, таны тушаалыг биелүүлэхэд миний бие бэлэн байна... За тэгэхээр... гэхэд нь

	— Та зөвшөөрвөл манайд очиж аяга цай уунгаа ярилцвал яасан юм бэ? гэж хотын дарга хурдхан шиг үгийг нь таслаад, — Машин маань үүдэнд байгаа, таныг зохих тушаал заавраа өгч байх хооронд чинь би гадаа хүлээж байя... гэв.

	— Ямар тушаал заавар?

	— Үгүй ээ энэ... тэнүүлч, алуурчинтай... бас тэр зөөгч бүсгүйтэй холбогдсон...

	— Тийм ээ тийм, тэгэлгүй яах вэ... Хэрэв цагдаагийн газар хийх юм байхгүй байгаа бол, ойролцоох төмөр замын буудлуудыг хяналтдаа аваг.

	Энэ бүгдийг хэлэхдээ комиссар огт гэмгүй, хэнэггүй царай гаргана.

	— Леруа та харин, Парис руу Гойярыг нааш нь явуул гэсэн цахилгаан явуулаад, явж унтаж болно.

	Мегрэ хотын даргын тэргэнд орж суув. Жолооны ард үйлчлэгчийн хар хувцастай жолооч суужээ. Цагаан Элсэнд ойртох үес, цохионы орой дээр дундад эртний үеийн шилтгээнийг санагдуулам барьсан сэрүүн орд нүднээ тусав. Байшингийн бүх цонх гэрэлтэй байлаа. Замдаа комиссар, хотын дарга хоёр үг дуугаралцсангүй.

	— Танд замчлахыг зөвшөөрнө үү...

	Хотын дарга үнэт үсэн пальтогоо үйлчлэгч нарын захирагчийн гар дээр чулуудаад:

	— Мадам унтаа юу? гэхэд нь

	— Мадам, ноён дарга таныг номын сандаа хүлээж байна гэв.

	Хотын даргын авгай үнэхээр тэнд байлаа. Дөч эргэм настай боловч жаран тавтай нөхрийнхөө хажууд тун залуухан харагдана. Комиссар өөд толгой дохиод:

	— За юу болоо вэ? гэж асуулаа.

	— Хонгор минь бүү санаагаа зов гэснээ хотын дарга язгууртны зиндааныхны маягаар авгайнхаа гарыг үнсээд тавилгүй, — Гаалийн хүн л шархтсан байна... Одоо комиссар бид хоёрыг ам хэлээ ололцсоны дараа энэ муухай хар дарсан зүүд шиг юм төгсгөл болно гэж итгэж байна, гэв.

	Авгай нь торго дурдангаа шар шурхийлгэсээр гарав. Хөх хилэн хөшиг ч доош буулаа. Өргөн саруул номын сангийн ханыг гялалзсан модоор бүржээ. Таазанд английн шилтгээнийх шиг цагаан модоороо хөндлөн дам нуруу сэрийнэ.

	Тавиур дээгүүр, нэрд гарсан хэвлэлүүдийн гоё хавтас харагдах агаад, илүү чухаг номуудаа хана дагуулан тавьсан шүүгээнд хадгалдаг нь илт.

	Номын сан үнэндээ сүрлэг, маш тохилог, юм мэддэг хүний гараар бүтээгджээ. Уурын халаагууртай ч гэлээ, сүртэй том задгай зууханд мөчир шатаж байгаа харагдана.

	Номын сангийн сүр бараа, Мишу эмчийн зуслангийн нүд хуурсан гял цал байдлаас шал өөр ажээ. Хотын дарга хэд хэдэн хайрцагтай тамхинаас нэгийг нь шилж аваад Мегрэ рүү сарвайвал, 

	— Баярлалаа танд... Хэрэв зөвшөөрвөл гаансаа татъя гэв.

	— Суугтун, ноён комиссар, сууж ажаамуу... Виски уух уу?

	Хотын дарга хонхны товч дарснаа, навчин тамхиа асаалаа. Ахлах үйлчлэгч орж ирэв. Мегрэ дээдчүүлийн зочдын өрөөнд санамсаргүй ороод ирсэн баян хүний тэнэгдүү царай албаар гаргав бололтой, их л сүртэй барайж, харц нь сүүмийнэ.

	Хотын дарга зарцыг гарахыг хүлээж байгаад:

	— Комиссар, энэ хойно хойноосоо цувран гарч байгаа хүн амины хэргийг тас цохих хэрэгтэй гэдгийг та өөрөө ойлгож байгаа... Өөрөө бод л доо... Таныг энд тав хоноход, өдөр болгон л нэг... гэтэл Мегрэ халааснаасаа, угаагч нарын хэрэглэдэг хулдаасан хавтастай тэмдэглэлийн дэвтрээ яаралгүйхэн гаргаж ирэв.

	— Зөвшөөрөх ажаамуу? хэмээн үгийг нь таслаад,.. — Та... хойно хойноосоо цуварч байгаа хүн амины хэрэг гэж хэллээ... Ле Померегээс бусад нь цөм амьд мэнд байгааг болгооно уу... Тэгэхээр хүн амины хэрэг одоохондоо ганц л байна!.. Гаалийн байцаагчийн тухай гэвэл, хэрэв хэн нэгэн этгээд хүний аминд халдъя гэж бодсон бол хөл рүү нь буудах уу даа гэдгийг та бэлхнээ харж байна... Буудсан газрыг та сайн мэднэ, буудаж байгаа хүн харагдахын аргагүй, түүнд шагайх цаг хангалттай байсан байна. Тэр хүн анх удаагаа гартаа буу барьсан байлаа ч гэсэн дээ гэв.

	Хотын дарга Мегрэг гайхан харж байснаа, вискитэй шилэн аяга аваад

	— Тэгэхээр та... юу гэж бодож... гэнгүүт нь

	— Гаалийн байцаагчийн хөлийг л шархтуулъя гэж буудаж... Ямар ч байлаа гэсэн, өөр таамаг батлагдтал л ийм байна... гэв.

	— Ноён Мостагэний бас л хөлийг нь шархтуулъя гэж бодсон юм биш байгаа даа.

	Хотын дарга ёжилж байгаагаа нуусангүй. Түүний самсаа сарталзана. Тэр гэрийн эзний ёсоор найрсаг, эелдэг байхыг хичээвч дууных нь өнгөнд дургүйцсэн шинж илэрнэ.

	Мегрэ дээд хүнийхээ өмнө ажлаа тайлагнаж байгаа хичээнгүй албан хаагч шиг царай гарган үргэлжлүүлж:

	— Хэрэв та хүсвэл, миний тэмдэглэлд юу гэж бичсэнийг нэгд нэгэнгүй эргэн харцгаая л даа... Арван нэгэн сарын долооны баасан гарагаас эхэлжээ. Хүн суудаггүй байшингийн шуудангийн хайрцгийн цаанаас ноён Мостагэнийг бууджээ. Юуны өмнө хэн ч, хохирогч маань ч гэсэн яг тэр үед сайх довжоон дээр салхинаас нөмөрлөн гарч, тамхиа асаах юм гэж урьдчилан мэдэхгүй байсан юм гэдгийг ажиглаарай. Хэрэв тэр орой салхи жаахан намдуухан л байсан бол гэмт хэрэг гарахгүй байж!.. Гэлээ ч гэсэн буу барьсан хүн хаалганы ард зогсож байжээ... Нэг бол солиотой амьтан, нэг бол ноён Мостагэнийг биш, өөр хэн нэгэн ирэх ёстой хүнийг хүлээж байсан болж таарлаа... Тэгээд хугацааг нь саначих! Арван нэгэн цагт буюу «Адмирал» кафед байдаг байнгын хэдээс бусад бүх хот унтчихсан байсан үе...

	Дүгнэлт гаргах гэж яараад яах вэ. Алуурч хэн байж болох вэ гэдгийг харъя. Ноён Ле Помере, Жан Сервьер болон Эмма энэ үед кафед байсан учир энд холбогдохгүй.

	Тэгэхээр, буудахаас нэг мөчийн өмнө кафенаас гарсан Мишу эмч, том хөлтэй тэнүүлч, одоохондоо Икс гэж нэрлэх тодорхой тогтоогдоогүй байгаа нэг этгээд л үлдэж байна. Зүйтэй юү?

	Хаалт дотор, Мостагэн үхээгүй, хоёр долоо хоногийн дараа хөл дээрээ босохыг тэмдэглэчихье.

	Одоо хоёр дахь эмгэнэлт явдал руугаа оръё. Маргааш нь бямба гарагт мөрдөн байцаагч Леруа, бид хоёр кафед, ноён Мишу, Ле Помере, Жан Сервьертэй хамт хундага юм уухаар болоод байлаа. Эмч шилэн аяга руугаа хараад сэжиг төрөв... Шинжилгээгээр архитай лонхонд хор хийсэн нь батлагдав.

	Гэмт этгээд нь: Ноён Мишу, Ле Помере, Сервьер, хоол зөөгч Эмма болон өдрөөр кафед сэмхэн орчихсон байж мэдэх тэнүүлч, эцэст нь одоохондоо бидний Икс гэж нэрлээд байгаа үл мэдэгдэх этгээд болж байна.

	Үргэлжлүүлье. Ням гарагийн өглөө Жак Сервьер алга болов. Цус болсон машиныг нь гэрээс нь холгүй олов. Үүнээс өмнө «Фар де Брест» сонины газар, Конкарногийн үймээн сандрааныг улам дэвэргэх зорилгоор уг явдлыг тодорхой бичсэн мэдээ хүлээж авсан байлаа. Гэтэл дараа нь Сервьер Брест, Парист үзэгдсэн нь тэнд нуугдах гэсэн биш өөрийн дураар явж байсан нь илэрхий.

	Энд цорын ганц гэмт этгээд нь Жан Сервьер өөрөө мөн.

	Мөнхүү ням гарагт ноён Ле Помере, эмчтэй хамт хөлчүүрүүлэх ундаан уугаад гэртээ харьж хоолоо идчихээд, стрихнинээр хордож үхжээ.

	Гэмт этгээд нь: Хэрэв Ле Помере кафед хордсон бол, эмч, Эмма эцэст нь манай Икс. Энэ удаа тэнүүлчийг хасах хэрэгтэй. Учир нь кафе өдөржингөө хүнтэй байсан бөгөөд бүхэл бүтэн лонхтойг биш харин ганцхан шилэн аягатайг хордуулсан байсан. Хэрэв гэрт нь хор өгсөн бол гэрийн эзэгтэй, тэнүүлч, нөгөө манай салдаггүй Икс маань байж болно... Жаахан тэсэж үзээрэй, одоохон дууслаа...

	Өнөөдөр орой хүнгүй гудамжаар явж байсан гаалийн байцаагч, хөл рүүгээ буудуулжээ. Эмч шоронд байнгын харуултай байж байдаг... Ле Помере үхсэн... Сервьер Парист, Сюрте Женералын гарт байна, тэнүүлч Эмма хоёр, яг энэ үед миний нүүрэн дээр тас тэврэлдээд, дараа нь тахианы мах идэж байсан...

	Ганц байж болох гэмт этгээд бол, нөгөө нууцгай Икс л болж байна.

	Өөрөөр хэлбэл энэ үйл явдлын үед бидэнтэй дайралдаагүй нэг этгээд байна... Энэ сүүлчийн гэмт хэргийг үйлдсэн шигээ бүх хэргийг гардан хийсэн нэгэн этгээд...

	Бид түүнийг танихгүй. Ямаршуухан байр байдалтайг нь ч мэдэхгүй. Бидэнд мэдэгдэж байгаа цорын ганц зүйл бол сайх этгээд өнөө шөнө нэг шинэ эмгэнэлт явдал гаргах шаардлага байж. Заавал тэгэх хэрэгтэй байсан байна!.. Гаалийн байцаагчийг буудсан нь яавч санамсаргүй хэрэг биш.

	Харин одоо надаас баривчлахыг л бүү шаардаарай. Учир нь, ноён хотын дарга минь, энэ хотын хүн толгойтой бүхэн нь, ялангуяа энэ хэрэгт орооцолдсон хүмүүсийг таних хүмүүс, түүний дотроос «Адмирал» кафед байнга ирдэг хүмүүс тэр Икс байж болох юм гэж сэжиглэгдэж болно... Тэр бүү хэл, та ч гэсэн ялгаагүй!..

	Сүүлчийн үгийг хэлэхдээ Мегрэ сандлынхаа түшлэгийг налан хөлөө гал руу жийж, хуумгай тоглосон өнгөөр хэлэв. Хотын дарга ялимгүй агдгасхийснээ:

	— Та надаас ялимгүй өшөө авч байна аа даа? гэв.

	Мегрэ гэнэт ухасхийн боссоноо, гаансаа задгай зуух руу цохиод, номын сан дотуур холхин:

	— Ердөө ч үгүй!.. Дүгнэлт хэлэх үү? За тэгвэл ийм байна. Би зүгээр л танд, энэ хэрэг шиг хэргийг суудлаасаа босолгүй, утсаар тушаал өгөөд л болгочихдог цагдаагийн тийм ялимгүй ажиллагаа биш юм шүү гэдгийг үзүүлэх гэсэн юм... Ийм учраас ноён хотын дарга минь таныг би хэдийгээр хүндлэхийн хамт, би ямар нэг хэргийг авахдаа, чөтгөр ав гэж, юуны өмнө миний ажилд хэн ч хошуу дүрэхгүй байхыг шаарддаг гэдгээ хэлчихье! гэв.

	Олон хоногийн турш хуримтлуулан, хав дарж байснаа гэнэт гаргах нь энэ. Мегрэ шилэн аягатай вискинээс, тайвширъя гэсэн бололтой балгаснаа, хэлэх гэсэн юмаа нэгэнт хэлчхээд, одоо зөвхөн гарах зөвшөөрөл л хүлээж буй хүний шинжтэй хаалга өөд харна.

	Нөгөөдөх нь тамхиныхаа цагаан үнсийг удтал ширтэж харав. Тэгээд, цэнхэр шаазан үнсний саванд унагааснаа аажуухан босож ирээд комиссарын нүд рүү харж, 

	— Миний хэлэхийг сонс, комиссар аа... гэлээ.

	Үүнийг хэлэх нь түүнд хэцүү байсан бололтой, түгдэчсэнээ, — Би саяны хэд хоногт тэвчээр алдаж, тантай буруу харьцсан байж болох юм... гэв.

	Санамсаргүй юм боллоо... Ялангуяа яг ийм үед, цал буурал толгойтой, торгоор ханжаарласан пиджактай, толийтол нь индүүдсэн өмдтэй хотын дарга ингэж хэлнэ гэдэг ер бусын санагдав.

	— Одоо л би таныг жинхэнэ ёсоор нь үнэлж эхэлж байна. Хэдхэн минутын дотор та ердийн нэг үйл явдлуудыг тайлбарласнаараа энэхүү учир явдлын цаана байгаа айдас хүрмээр нууцыг сөхөх бололцоо олголоо... Миний бодсоноос ярвигтай хэрэг ажээ. Тэнүүлчийг эрж олоход хүч тавиагүй чинь, надаас танд итгэх итгэлийг алдагдуулсан юм гэдгийг нуугаад яах вэ.

	Хотын дарга комиссарт тулж очсоноо, мөрөнд нь хүрээд:

	— Надад дахин уурлахгүй байгаач гэж гуйя... Би ч гэсэн асар их хариуцлагыг толгойгоороо хариуцаж байгаа хүн шүү дээ... гэв.

	Комиссарын чухам юу бодож байгааг хэлэхэд бэрхтэй. Бүдүүн мойног хуруугаараа тамхиныхаа хуучирсан хавтаганы амыг нээж гаансаа нэрнэ. Хараа нь тэнгисийн булан дээгүүр хязгааргүй далай руу чиглэжээ.

	— Тэнд юун гэрэл байгаа юм? гаж гэнэт асуув.

	— Гэрэлт цамхаг

	— Үгүй ээ, энэ баруун гар талын үл мэдэгдэм гэрлийг хэлж байна.

	— Эмч Мишугийн байшин...

	— Зарц нь буцаж ирээ юу?

	— Үгүй! Эмчийн ээж, Мишу хатагтай өнөөдөр үдээс хойш буцаж ирсэн.

	— Та уулзаа юу?

	Гэрийн эзэн ялимгүй эвгүйрхэх шиг болохыг Мегрэ мэдрэв.

	— Хүүгээ гэртээ байхгүй болохоор нь гайхсан юм байх. Тэгээд юу болсныг мэдэхээр манайд ирсэн. Би эмчийг аюулгүй байдлыг нь хангахын үүднээс баривчлагдсаныг түүнд тайлбарлалаа. Үнэндээ ч тийм биз дээ?.. Хүүтэйгээ уулзуулах зөвшөөрөл надаас гуйсан... Буудалд таныг хаа байгааг мэдэх хүн байсангүй, тэгээд би өөрөө хариуцаж, хүүтэй нь уулзах зөвшөөрөл өгсөн юм... Оройн хоолны өмнөхөн шинэ юм дуулдаагүй биз гэж дахин ирсэн... Авгай маань дайралдаад, цуг хоол идье гэж урьсан.

	— Тэд найзууд уу?

	— Юу ч гэх юм бэ дээ... Сайн хөршийн харилцаатай гэвэл илүү онох болов уу. Өвөл, Конкарнод хуруу дармаар цөөхөн хүн байдаг юм шүү дээ...

	Мегрэ номын сан дотуур дахин холхиж гарав.

	— Тэгэхээр та гурав хамтдаа хооллож ээ дээ?

	— Тийм... Урьд нь ч гэсэн цөөнгүй хамтдаа хооллодог байлаа... Би чадах чинээгээрээ л Мишу хатагтайг тайвшруулахыг оролдсон... Цагдаагийн газар очсон нь түүнийг их сандруулсан байна билээ. Хүүгээ өсгөж хүмүүжүүлэх гэж үйлээ үзсэн амьтан, хүүг нь бие тийм сайнгүй байх шүү...

	— Ле Помере ч юм уу эсвэл Жан Сервьерийн талаар ярилцаа юу?

	— Ле Померег хэзээнээсээ үзэж чаддаггүй юм... Хүүг маань уруу татаж архи уулгаад байна гэж боддог хүн. Гэвч хэргийн учир нь...

	— Жан Сервьерийн хувьд?..

	— Түүнийг бараг танихгүй шахуу... Тэр чинь өөр зиндааны хүн, нэг муу сэтгүүлч... Кафены л танил байхгүй юу... Их хөгтэй эр дээ.. Эхнэрийнх нь зэгсэн паянтай өнгөрсөн үеэс нь болоод, жишээ нь улс түүнийг гэртээ урьж чаддаггүй юм. Манай хот гэж үнэндээ жижигхэн юм шүү дээ, комиссар аа! Яая гэхэв, тухайн байдалтайгаа зохицохоос өөр арга алга... Миний цухалддаг ч бас үүнтэй ямар нэг хэмжээгээр холбоотой. Эзний нь гомдоочхолгүйгээр загасчдыг удирдана гэдэг юу болохыг та ойлгохгүй л дээ. Эцэст нь бас чинээлэг хүмүүстэй бас эвтэй харилцах хэрэгтэй болдгийг яана...

	— Мишу хатагтай танайхаас хэдэн цагт явсан бэ?

	— Арван цагийн орчим... Авгай машинаар хүргэж өгсөн.

	— Энэ гэрлээр бол Мишу хатагтай одоо болтол унтаагүй байна аа даа?

	— Хэзээ ч эрт хэвтдэггүй хүн... Надтай л адилхан! Бидний насан дээр нойр хүрэхгүй байх гэдэг зовлон нэмэгддэг юм... Би ихэвчлэн шөнө дөл болтол ном унших юм уу, цаас шагайж суудаг юм даа...

	— Мишугийн ажил явдал ирээдүйтэй биз?

	Хотын дарга дахиад үл мэдэг эвгүйрхэв.

	— Одоохондоо тийм ч сайнгүй... Цагаан Элсний үнэ нэмэгдэхийг л хүлээх хэрэгтэй... Мишу хатагтай Парист муугүй танилтайн хувьд энэ ч нэг их хүлээлгэхгүй нь мэдээж. Олон хэсэг газар зарчхаад байгаа юм. Хавраас зуслан барьж эхэлнэ. Мишу хатагтай Парист байхдаа нэг банкны эзэнтэй... уучлаарай, би нэрийг нь хэлэхгүй... энэ уулын орой дээр гоёмсог орд барихаар бараг тохиролцчихсон байна билээ...

	— Ноён хотын дарга, бас нэг юм асууя... Энэ худалдаж, хөлслөөд байгаа газар урьд нь хэнийх байсан юм бэ?

	Хотын дарга эргэлзсэн ч үгүй, шуудхан:

	— Манайх! Энэ байшин шиг л эцэг өвгөдөөс минь уламжилж ирсэн юм. Гэвч шаваг, арц ургахаас цаашгүй газар байсныг харин Мишу эмчийн толгойд...

	Энэ үед Мишугийн байшингийн гэрэл унтрав.

	— Дахиад нэг аяга виски уух уу, комиссар аа? Би таныг жолоочоороо буудалд хүргүүлэмз.

	— Та их сайн хүн юм. Би явган явах их дуртай, ялангуяа юм бодож байгаа үедээ...

	— За яах вэ... Та шар нохойн талаар юу бодож байна? Үнэнээ хэлэхэд намайг хамгийн их зовоож байгаа юм чинь тэр байна.... Тэгээд бас перног хордуулсан байдаг... Тэгээд эцэст нь!..

	Мегрэ малгай, пальтогоо хайж эхлэв. Хотын даргад зарцаа дуудахаас өөр арга байсангүй.

	— Дефлэн ээ, комиссарын хувцсыг авч өг!

	Тэгээд чив чимээгүй болоход, сэрүүн ордны суурь ба хадыг давлагаа дэлсэх нь сонстоно.

	— Танд машин үнэхээр хэрэггүй юм биз дээ?

	— Үнэхээр хэрэггүй...

	Чийдэнгийн шил тойрон манарах тамхины утаа лугаа адил агаарт эвгүйрхлийн утаа суунаглах мэт.

	— Хотын маань оршин суугчдын сэтгэл санаа өглөөгүүр ямаршуухан байх бол доо гэдэгт л санаа зовох юм... Тэнгэр сайхан болбол, ядахдаа загасчид хотын гудмаар үзэгдэхгүй болох байх. Тороо тавихаар далайд гарцгаана...

	Мегрэ зарцаас пальтогоо аваад, хотын даргад палигар том гараа сунгав. Хотын даргад мэдээж асуумаар юм байсан боловч, зарцынхаа дэргэд асууж чадсангүй.

	— Тэгээд хэр зэрэг хугацаа шаардагдана гэж та бодож байна даа?

	Хотноо шөнийн нэг цаг болсныг зааж байв.

	— Өнөө орой л бүх юм дуусгавар болно гэж итгэж байна.

	— Ийм түргэн үү?.. Дөнгөж саяхан таны надад ярьсан зүйлийг бодолцсон ч... Та Гойярын өчигт найдаж байх нь ээ дээ?.. Эсвэл өөр...

	Их орой болжээ. Мегрэ шатанд тулж очив. Хотын дарга салахдаа ямар нэг юм хэлье гэж бодовч, өөрийн санааг гаргаад хэлчихмээр юм юу ч олсонгүй.

	— Харанхуй шөнөөр, ийм замаар таныг явган явуулахаасаа нэг л эвгүйрхээд байна... гэж л хэллээ.

	Хаалга хаагдав. Мегрэ зам дээр гарч ирлээ. Толгой дээрхэн нь хөх тэнгэр мэлтийнэ. Зузаан хар үүл сарыг халхлан сүлжилдэнэ.

	Хүйтэн болжээ. Тэнгисийн зүгээс эргийн элсэн дээгүүр харлан овоорох замгийн үнэр холилдсон сэрүүн салхи үлээнэ. Комиссар гараа халаасандаа лав шургуулж аваад, гаансаа зуусан хэвээр аажуухан алхлав. Нэлээн явж байгаад эргэж харвал, номын сангийн гэрэл унтраагаатай үзэгдэн, дараа нь хоёрдугаар давхрын гэрэл унтарч, бусад цонхны гэрэл зузаан хөшгөөр хаагдаатай байлаа.

	Хот дундуур гарсан замаар явалгүй, гаалийн байцаагчийн явсан замаар эрэг даган алхлаа. Түүнийг шархтуулсан буланд зогсоод, эргэн тойрноо харав. Конкарно нойрсож бүх юм нам гүм ажээ. Хаа нэгтээ гудамжны дэнлүү ёлтолзоно.

	Талбайд хүрч очтол, кафены цонхнууд зэвүүн ногоон туяагаа түнэр харанхуйд хол цацруулах нь харагдана.

	Комиссар хаалгыг нь түлхэн орлоо. Нэг сурвалжлагч утасны харилцуурт хашхичин мэдээгээ дамжуулж:

	— Хэнийг сэжиглэж байгаа нь тодорхойгүй байна. Гудамжинд хүмүүс бие биеэ сэрдсэн шинжтэй явж байна. Алуурчин энэ биш байгаа гэж энэ тэр хүнийг хардана. Нууц, аймшиг хоёрын манан хэзээ ч ийм өтгөн байсангүй... гэж байв.

	Кассын ард муухай царайлсан эзэн өөрөө суужээ. Комиссарыг харчхаад юм хэлэх гэж өндөлзөв. Түүний гомдлыг ойлгож ядаад байх юм алга байв.

	Танхим цэвэрлээгүй хэвээр, ширээ болгон дээр сонин хөглөрч, хэрэглэсэн шилэн аяганууд овоорно. Төв халаалтын радиатор дээр нэг гэрэл зурагчин зургийн хальсаа хатааж байлаа.

	Мөрдөн байцаагч Леруа, дарга өөдөө хүрч ирээд:

	— Хатагтай Гойяр таныг хүлээж байна гэж нам дуугаар хэлснээ, буланд сууж байгаа махлаг хүүхэн рүү заав.

	Эмэгтэй босож шуухитнан, нүдээ арчсанаа:

	— Комиссар аа, үнэн гэж үү дээ? Би хэнд ч, юунд итгэхээ мэдэхээ байлаа... Жаныг амьд гэж ярилцах юм... Ийм инээдэмт жүжгийг тэр тоглоно гэж баймааргүй юм даа, даанч дээ... Ядахдаа намайг бодоод ингэмээргүй юм! Намайг ингэж зовооно гэж баймааргүй юм... Би ч бүр галзуурахад ганц хуруу дутаад байна... Яагаад Жан гэнэт, намайг энд орхиж, Парис явах хэрэгтэй байв аа? Надад үнэнийг хэлээч! гэснээ асгартал уйлав. Зарим эмэгтэйн уйлж чаддаг янзаар, хацрыг нь даган бөөн бөөн нулимс эрүү рүү нь урсаж, том мээмээ гараараа даржээ.

	Сугшран уйлж, алчуураа эрж гарав. Тэгээд зай завсаргүй үглэж

	— Энэ бол байж болохгүй юм гэдгийг хэлье! Тэр маань жаахан тогтворгүй гэдгийг би сайн мэдэлгүй яах вэ. Гэвч ийм юмыг бол хэзээ ч хийхгүй хүн... Буцаж ирээд л буруугаа хүлээн уучлалт гуйдаг байсан... Та намайг ойлгож байна уу, комиссар аа?... Гэтэл энэ ноёдын ярьснаас бол... гэснээ сэтгүүлчид рүү заагаад: — Эд нар Жаныг өөрөө албаар хүн амины хэрэг гарснаар харагдуулах гэж машин дотроо цус нялгадсан гэж ярьж байна... Тэгэхээр тэр буцаж ирэхгүйгээр шийдсэн хэрэг болж байх шив дээ!.. Хэрэв тэр амьд л байсан бол заавал эргэж ирэх байсан гэдгийг би танд ам бардам хэлье! Найз нар шиг юм нь л түүнийг наргиан, архидаан элдэв заваан юманд уруу татаж байдаг юм... Ноён Ле Помере, Мишу эмч гээд л... Хотын дарга ч гэсэн өрөөсөн дугуй нь!.. Цөмөөрөө ядаж гудамжинд дайралдахад ч мэндлэхгүй шүү, тэр ноёдод би өчүүхэн амьтан харагддаг байсан!.. Гэтэл Жаныг баригдсан гэдэг юм байна... Би үүнд үнэмших ч үгүй, үнэмшье ч гэсэн чадахгүй... Тэр хэнд муу юм хийчихээ вэ?.. Хэнээс ч гуйхгүй хоёр амиа борлуулж элбэг хүрэлцэхүйц цалин авдаг байсан... Заримдаа тэр маань архидаж, наргидаг ч гэлээ бид жаргалтай л байдаг байсан... гэж ярив.

	Мегрэ түүн рүү харснаа, ширээн дээр байсан шилэн аягатайг авч хөнтөрчхөөд:

	— Хатагтай намайг уучлаарай... Би унтаж амрах хэрэгтэй байна... гэв.

	— Та ч гэсэн бас түүнийг ямар нэг муу юм хийсэн гэдэгт итгээд байгаа юм уу?..

	— Би хэзээ ч юунд ч итгэдэггүй... Та ч гэсэн унтаж амар. Маргааш бүх юм тодорхой болно.

	Тэгээд шатаар нүсэр хүнд алхаагаар гишгэлэн өгсөв. Утасны харилцуур бариад сууж байсан сэтгүүлч комиссарын хэлснийг дамжуулах гэж яаравчлан, 

	— Сүүлийн үеийн мэдээ, комиссар Мегрэ маргаашаас хэтрүүлэлгүй нууцыг илрүүлнэ гэж амлаж байна гэв.

	Тэгснээ дууныхаа өнгийг өөрчлөн:

	— За ингээд дууслаа... Мадемуазель... Миний дамжуулснаас үг, үсэг ч өөрчилж болохгүй гэдгийг эзэнд хэлээрэй... Зүгээр, тэр ойлгохгүй байх нь хамаагүй... Би газар дээр нь байх хэрэгтэй байна гэж нэмж хэллээ.

	Харилцуурыг өлгөснөө, тэмдэглэлийн дэвтрээ халаасандаа хийгээд

	— Эзээн, нэг гроог15! Ихээхэн шиг шарз, хэдэн дусал ус хийх юм шүү гэв.

	Энэ үеэр өөр нэг сурвалжлагч, хатагтай Гойярыг хүргэж өгье гэсэнд эмэгтэй зөвшөөрч, замдаа мөн л нөгөө далан долоон үгээ дэлгэж:

	— Түүний нэг жаахан хүүхэмсэг байсан нь ямар хамаа байна аа?.. Бүх харчуул тийм гэдгийг та ч гэсэн ойлгож байгаа биз дээ, ноёнтоон... гэж явав.

	 


IX. ЮВУУ ХАЙРЦАГ

	 

	Өглөө нь босохдоо Мегрэ тун сайхан зантай байсан учир мөрдөн байцаагч Леруа түүнтэй яриа өдөн, бүр зарим нэг юмыг асуугаад авав.

	Чухам яагаад гэдэг учрыг нь хэн ч хэлж чадахгүй боловч ерөнхийдөө бүх юм нэг л намдуу байдалтай болжээ. Тэнгэр гэнэт сайжирснаас ч тэгсэн байж болох юм. Мөлчийтөл угаачихсан юм шиг цэнхэр тэнгэр цэлийж, мөнгөлөг сэмжин үүлс нүүнэ. Тэнгэрийн хаяа ч огторгуйн пөмбөгөр орой замд тавьчихсан юм уу гэлтэй улам тэлэн холджээ. Наранд гялтганах нам гүм тэнгисийн энд тэнд хөлгийн далбаа цайвалзах нь дарцаг хатгасан ерөнхий штабын газрын зураг мэт үзэгдэнэ. Конкарног хувьсахад нарны туяа л дутаж байжээ. Хуучин хотын бороонд доожоогүй харагдах ханан хэрэм хүртэл гял цал буун цайвалзана.

	Сүүлийн гурав хоног нааш цааш харайсандаа ядарсан сэтгүүлчид кафены танхимд цугларан, кофе цай ууж элдэв сониныг хүүрнэнэ. Нэг нь бүр халаадтайгаа нүцгэн хөлдөө гэрийн шаахай углажээ.

	Энэ үеэр Мегрэ, Эммагийн оромжид орж очлоо. Энэ нь жижигхэн дээврийн хонгилын өрөө агаад өрөөний нэг талд л зөвхөн бөхийхгүйгээр байж болохоор намхан адартай ажээ. Дээврийн цонх нь мухар гудамж руу харсан байв.

	Цонх нь нээлттэй тул жижиг тасалгаанд нарны илчинд бүлээсэж эхэлж буй салхи сэвэлзэнэ. Эсрэг талын байшингийн цонхонд тогтоосон хэц дээр нэг авгай тэнгэр сайхан болсныг ашиглан угаасан юм өлгөнө. Хол бус сургуулийн хашаанаас завсарлагааны хөгжилтэй дуу хадна.

	Леруа нарийн төмөр орны ирмэг дээр суугаад:

	— Би таны арга барилыг бүрмөсөн ойлгосон гэж хэлж чадахгүй. Тэгэхдээ ноён комиссар, би тааж эхэлж байх шиг байна... гэлээ.

	Мегрэ нүдээрээ инээмсэглэн түүн рүү хараад, бөөн утааг амнаасаа үлээв.

	— Хашир минь, та азтай хүн юм! Би яг энэ хэрэгт чинь ямар ч арга барил гээд байх юмгүйгээр шал өөрөөр үзсэн юм даа... Би танд нэг сайн зөвлөгөө өгье. Хэрэв та ажилдаа ахиж, дэвшье гэж бодож байгаа бол миний ажлын арга барилаас онолын дүгнэлт гаргах гэж хэзээ ч бүү хичээ!

	— Гэлээ ч... Таныг юу яасны дараа... эд мөрийн баримт цуглуулах гэж байгааг чинь би харж байна....

	— Яг тийм! Юу яасны дараа!... Бүх юмны дараа! Өөрөөр хэлбэл мөрдлөгийг би нөгөө талаас нь эхэлсэн юм. Энэ маань дараачийн хэргийг мөн энэ маягаар мөрдөнө гэсэн үг биш л дээ. Бүх юм хэргийн байдал, түүнд хамаарагдах этгээдээс л шалтгаалдаг юм.... Би энд ирэнгүүтээ миний анхаарлыг ихэд татсан нэг этгээдтэй, хуулийн зүгээс ингэж нэрлэхээс өөр аргагүй, халз дайралдсан... Тэгээд түүнээ хараанаасаа алдсангүй.

	Тэгэхдээ энэ этгээд нь хэн болохыг комиссар хэлсэнгүй. Хувцасны өлгүүрийг бүтээсэн хуучин орны даавууг сөхлөө. Өлгүүрт Эммагийн цайны хувцас бололтой, хар хилэн бретон үндэсний хувцас байлаа.

	Тольтой жижиг ширээн дээр баахан шүд нь унасан сам, гэзэгний хавчаар, дэндүү ягаан өнгөтэй энгэсгийн хайрцаг хэвтэнэ. Эцэст нь шүүгээний нүднээс, Мегрэ эрээд байгаа юмаа харваас олов бололтой. Энэ нь гялалзсан дунгаар чимсэн жижиг хайрцаг байлаа. Арваад жилийн өмнө худалдаж авсан байж магадгүй ажээ. «Остендийн дурсгал» гэж таг дээр нь бичсэнийг бодоход яаж яваад энд ирснийг бурхан л мэдэх биз ээ.

	Дотроос нь тоос шороо, сүрчиг, удаан хэвтсэн цаасны үнэр хамар дэлсэнэ. Мегрэ мөрдөн байцаагчтай зэрэгцэн орон дээр сууж аваад, мойног бүдүүн хуруугаараа хайрцаг доторхыг эвтэйхэн ялгаж салгав.

	Эхлээд хэлхсэн талтай хөх шилэн эрих, дараа нь нарийхан мөнгөн гинж гаргаж ирлээ. Дараа нь анх хүүхдийн рашаан хүртэж угаахад өгдөг сахиус, хямдхан сүрчгийн хоосон шил гаргаж ирэв. Буудалд буусан хүмүүс орхисныг Эмма хөөрхөн хэлбэртэйд нь болоод хадгалсан ч байж болох юм.

	Бүжигт үдэшлэг ч юм уу, баярын дурсгал болсон хурц улаан цаасан цэцэг содон харагдав. Хажууд нь ялимгүй ч гэсэн үнэтэй ганц эд болох жижиг алтан загалмай байна...

	Дараа нь бөөн шуудангийн ил захидал гаргаж ирлээ. Каннын нэгэн том зочид буудлын зураг нэг дээр нь байх ажээ. Ар талд нь эмэгтэй хүний их алдаатай бичгээр

	 

	«Цаг үргэлж бороо чутгаж байдг тэр нүхэндээ хордхын оронд энд хүрээд ирдгч болоосой. Энд зүгээр цалинь сайтай хүссэний хэрээр идэж ууж болно. Чамайгаа үнисэе Луиз» 

	 

	гэжээ.

	Мегрэ ил захидлыг Леруад өгөөд, өөрөө нэг гэрэл зураг гаргаж үзэв. Энэ нь яармагийн үеэр, байны яг голд оносон хүнд өгдөг ерийн нэг шагнал байлаа.

	Зураг дээр нэг нүдээ анин шагайж байгаа хүний тал нүүр нь мөрлөсөн карабиндаа халхлагджээ. Гэвч өргөн мөр, далайчин малгай нь тод үзэгдэв. Эмма зургийн аппарат руу инээмсэглэн харж, хоёр гараараа залуугаа тохойноос дэмнэжээ. Зургийн доод талд «Кампер» гэсэн байлаа.

	Тэгээд олон удаа уншсан бололтой, үнгэгдсэн цаастай захиаг уншвал:

	 

	Хонгор минь, 

	Бүгдийг яг таг болгон, гарын үсэг зурав. Би өөрийн далбаат онгоцтой боллоо. Түүнийгээ «Сайхан Эмма» гэж нэрлэнэ. Камперийн санваартан түүнийг минь ирэх долоо хоногт рашаан, үр тариа, давсаар ариутган угаана гэсэн. Жинхэнэ шампань дарсаар туйлна. Учир нь миний энэ наадмын тухай нутгийнхан марталгүй ам амандаа дурсаж яваг.

	Хөлсийг нь төлнө гэдэг маань эхний үед хэцүү л байх байх, жил бүр арван мянган франкаа банканд оруулах ёстой. Гэхдээ, далбаа нь зуун хавтгай дөрвөлжин брасс16 цагт арван зангилаа явна гэдгийг л бодоод үз. Англид сонгино зөөгөөд байхад л зэгсэн ашиг олно. Энэ маань мөдхөн чи бид хоёр гэрлэнэ гэсэн үг. Би эхний аяныхаа ачааг нэгэнт олчхоод байна. Гэвч шинэ болохоор бас маллах гээд байх юм.

	Эзэн авгай чинь чамайг наашаа явуулахдаа, хоёр өдрийн чөлөө л өгөх хэрэг гарах нь ээ дээ. Учир нь онгоц усанд тавих ёслолд цөмөөрөө согтуу байх учир чи өдөртөө Конкарно буцаж чадахгүй.

	Бүгд л онгоцоо угаа гээд шалах учир хэдийнээ түрийвчээ хоослоход хүрч байна. Онгоц маань аль хэдийнээ боомтод шинэ далбаагаа дэрвүүлэн зогсож байгаа юм чинь.

	Ахмадын тавцан дээр зургаа авхуулаад явууламз.

	 

	Чамайгаа тэврэн үнсье.

	Миний эхнэр болтол чамайгаа хайрлан хүлээсэн Леон 

	 

	гэжээ.

	Мегрэ захиаг халаасандаа хийчхэв. Мухар гудамжны нөгөө талын хэцэд тохсон дотуур хувцас руу бодол болсон шинжтэй харна. Жижиг хайрцагт үзэг нь хугарсан Лүүрдийн эх дагинын бунхны дүрстэй бөмбөгөр шил суулгасан ясан үзгийн ишээс өөр юм байсангүй.

	— Эмчийн буудаллаж байдаг өрөөнд одоо хүн оруулсан болов уу? гэж Мегрэ асуув.

	— Үгүй л болов уу гэж бодож байна. Сурвалжлагч нар гурван давхарт байрласан.

	Сэтгэлдээ сэв үлдээхгүйн тул комиссар дээврийн өрөөг дахин нэг сайн онгичсон боловч анхаарал татмаар юм юу ч олсонгүй. Тэгээд хоёр давхар луу бууж, гурван номерын өрөөг онгойлголоо. Эрэг рүү харсан жижиг тагтан дээрээс нь онгоцны зогсоол, боомт нь илхэн харагдана.

	Орыг нь хураачихсан, шалыг нь гялалзтал арччихсан, орны шүүгээн дээрх домбыг цэвэрхэн амны алчуураар бүтээжээ. Мөрдөн байцаагч даргыгаа нэлээд үл итгэсэн байртай сонирхон харна. Мегрэ исгэчин байж эргэн тойрноо харснаа дээр нь үнсний сав, бичгийн хэрэгсэл тавьсан цонхны дэргэдэх нарсан ширээ рүү очив.

	Тэгээд бичгийн хэрэгсэлтэй хавтсыг нээвэл дотор нь зочид буудлын тэмдэгтэй бичгийн цаас, цэнхэр дугтуй байлаа. Түүнээс гадна хоёр уудаг цаас байсны, нэг нь бэх дарсаар байгаад тэр гэхийн тэмдэггүй болсон, нөгөө нь ганц хоёр хэрэглэсэн бололтой цэвэрхнээрээ шахуу ажээ.

	Хөгшин минь яваад толь олоод ир!

	— Толь ий? Том толь хэрэгтэй юү?

	— Ямар ч яах вэ. Ширээн дээр л тавьж болж байвал хамаа алга.

	Мөрдөн байцаагчийг толь олоод буцаж ирэхэд, Мегрэ тагтан дээр гарчихсан, эрхий хуруугаа хантаазныхаа ханцуйн ухлаадсанд шургуулаад гогодчихсон, сэтгэл ханасан шинжтэй утаа баагиулж зогсов.

	— Энэ болох уу? гэж мөрдөн байцаагч асуув.

	Мегрэ тасалгаанд орж ирээд, цонхыг нь сайтар хааж авав. Тэгээд толийг авч ширээн дээр тавиад задгай зуухан дээрээс авсан лааны суурийг түшүүлэн уудаг цаасаа өөдөөс нь харуулж тавилаа.

	Толинд харагдаж байгаа муруй сарий үсгүүдийг холбож уншихын аргагүй юм байв. Олон үсэг, тэр ч бүү хэл бүхэл бүтэн үг уудаг цаасан дээр буусангүй. Зарим буусан үсэг нь палийгаад юу гэж байгааг хэлэхэд бэрхтэй.

	— Ойлгомжтой боллоо! хэмээн Леруа их зальжин байдлаар хэлэв.

	— Сайн л байна. Тэгвэл яваад буудлын эзнээс, Эммагийн тооцооны дэвтрийг гуйгаад ир... Эсвэл түүний гараар бичсэн бол юу ч яах вэ...

	Мегрэ цэвэр цаасан дээр доорх үгнүүдийг харандаагаар бичиж авлаа.

	 

	...уулзах... цагт... хүн суудаггүй... заавал...

	 

	Мөрдөн байцаагчийг буцаж ирэхэд комиссар сайх зурваст дутуу байгаа үгнүүдийг утгаар нь гүйцээж суулаа.

	 

	«Чамтай заавал уулзах хэрэг байна. Маргааш арван нэгэн цагт буудлын хажууханд байдаг талбайн хүн суудаггүй байшинд ир. Бид заавал уулзах хэрэгтэй. Чамайг хаалгыг нь тогшмогц, би онгойлгоно»

	 

	— Эммагийн өдөр бүр угаалгад өгдөг цагаан хэрэгслээ тэмдэглэдэг дэвтэр энэ байна! хэмээн Леруа хэлэв.

	— Баярлалаа. Одоо бараг хэрэг болохгүй... Зурвасын дор гарын үсгээ тавьсан байж... Энэ... мма гэснийг харж байна уу? Энэ чинь Эмма гэсэн үг. Зурвасыг энэ өрөөнд бичсэн байна!

	— Зөөгч бүсгүй эмчтэй уулздаг байсан газар уу?

	Буудлын дээвэр дээрээс нөгөө болсон явдлыг нүдээр үзсэний дараа, Эммаг эмчтэй ойртож байж гэж бодохоос дургүй нь хүрч байна гэдгийг Мегрэ ойлгож байв.

	— Тэгэхээр цаад бүсгүй чинь...

	— Тайван бай, залуу минь, хамгийн гол нь тайван! Бүү яарч дутуу дулимаг дүгнэлт гарга. Ялангуяа ерөнхий юманд тулгуурлах хэрэггүй. Гойярыг авчрах галт тэрэг хэдэн цагт ирэх билээ?

	— Арван нэгэн цаг гучин хоёрт...

	— За тэгэхээр, ийм зүйл хариуц, хөгшин минь!.. Юуны өмнө түүнийг авчирч яваа хүмүүст, цаадхыгаа цагдаагийн газарт аваач гэж хэл... Тэгэхээр үдийн хэрд тэнд хүрсэн байх болж байна аа даа? Дараа нь хотын даргад утасдаад, мөн тэр үеэр тэнд очихыг намайг гуйсан гэж хэлээрэй... Хүлээж бай... Мишу хатагтайн зуслан руу утасдаад, мөн л дээрхийн адил хэл. Эцэст нь, цагдаа нар Эммаг хайрт хүнтэй нь хэзээ хэзээгүй танд авчирч өгөх нь магад... Нөгөө л газраа, товлосон цагтаа хүргэхийг хичээдэг юм шүү. За байз, би юм мартчихаагүй байгаа? Өө тийм, нэг чухал хүсэлт байна. Намайг байхгүйд Эммаг бүү байцааг... Ганц ч үг бүү дуугараг...

	— Гаалийн байцаагчийг яах вэ?

	— Тэр надад хэрэггүй.

	— Ноён Мостагэнийг?..

	— Өө... Нээрэн ч... Үгүй ээ! Түүний хэрэг алга.... Ингээд гүйцээ.

	Мегрэ доош кафе руу буугаад нутгийн шарз нэг хундагыг захиалан, түүнийгээ сэтгэл ханасан хүний шинжтэй шимэн уув.. Тэгээд үүд рүү чиглэнгээ, сурвалжлагч нарт хандан:

	— Ноёд оо, хэргийн учир олдсон! Өнөө орой та нар Парис руугаа явж болно... гэв.

	 

	* * *

	 

	Хуучин хотын овон товонтой гудамжаар зугаалсандаа комиссарын урам улам ч сэргэж ирэв. Францын туг дээр нь намирсан цагдаагийн газрын хаалганд тулж ирлээ. Нарлаг өдрийн ид шид, үндэсний далбааны хурц өнгө, цагаан хананы бадрангуй өнгө, эд бүгд нийлээд долоон сарын 14-ний баярын17 хөгжөөнт байдлыг санагдуулна.

	Хаалганы цаана, жижүүрийн суудал дээр суусан хөгшин цагдаа хошин юмтай сонин уншиж сууна. Завсар хоорондуур нь сэвсгэр ногоон хөвд ургасан дөрвөлжин чулуу дэвссэн хашаа сүмийн хашааг өөрийн эрхгүй санагдуулна.

	— Хэсгийн ахлагч хаана байна?

	— Цөм үүргээ биелүүлж яваа. Дэслэгч, ахлагч цагдаа нарын ихэнх нь, яагаа вэ нөгөө тэнүүлчийн эрэлд гарсан.

	— Мишу эмч байрандаа биз?...

	Цагдаа инээмсэглээд, баруунтай нь байгаа өрөөний төмөр сараалжтай цонх руу харав.

	— Ноён комиссар, бүх юм номоороо...

	— За аль вэ, хаалгыг нь онгойлгоодох.

	Түгжээг нь мултлангуут л комиссар ихэд элэгсэг хөгжилтэйгөөр:

	— Сайн байна уу, эмч ээ! Сайхан нойрсоо биз дээ? гэж чанга дуугаар асуув.

	Хутганы ир шиг шувтайсан, үхээрийн цагаан царайлсан эмч өөдөөс нь харж байв. Орон дээрээ хэвтэж, цэрэг бүтээлэг эрүүндээ хүртэл татан нөмөрчээ. Нүд нь ухархайдаа ширгэж, чичрэг өвчтэй юм шиг гялалзана.

	— За юу болоо вэ? Бие чинь муудаа юу?

	— Муудахаар барах уу даа. Их муу байна. Нөгөө муу бөөр л... гэж Мишу эмч шүүрс алдан хэлэнгээ хэвтрээсээ өндийв.

	— Танд хэрэгтэй бүхнийг чинь өгч байгаа гэж бодож байна.

	— Тэгэлгүй яах вэ... Та их сайн хүн юм.

	Эмч бүхлээрээ хэвтэж байжээ. Хөлөө орноос унжуулж суугаад бэгцийн, духаа барилав. Комиссар ч сандал аван мордож суунгаа түшлэг дээр нь тохойлдож, баярлаж гийсэн царайд нь идрийн цог заль гялалзав.

	— Та бүр бургунд дарс захиалсан харагдах шив дээ?

	— Өчигдөр ээж маань авчирч өгсөн юм... Нуулгүй хэлэхэд уулзаагүй нь л надад дээр байлаа... Парист л ямар нэг юмны чих дэлссэн бололтой, тэгээд л наашаа яарсан хэрэг...

	Нүдэн доогуурх хөх туяа нь бараг нүүрийн нь хагасыг бүрхсэнээс болж хутга хүргээгүй хацар нь улам ч хонхойж харагдана. Зангиагүй, бас дээрээс нь үрчийсэн костюм нь түүнийг өрөвдмөөр болгож, арчаагүй байдал, айж сандарсныг нь улам ч хүчтэй болгох мэт.

	Эмч ханиахын тул яриагаа түр зогсоолоо. Нусны алчуурт нулимснаа, уушгины сүрьеэгээс айдаг хүний ёсоор алчуураа мэгдсэн янзтай сайтар ажиглаад: — Шинэ юм байна уу? гэж ядрангуй гонгинон асуув.

	— Шөнө болсон явдлын тухай цагдаа нар танд яримаар юм даа?

	— Үгүй шүү... Юу болоо вэ, тэгээд?.. Хэнийг?..

	Хүн цохиод авах нь уу гэж айж байгаа юм шиг хананд наалдана.

	— Онц юм биш ээ. Нэг хүний л хөл рүү буудсан юм байх...

	— Тэгээд нөгөөдхийг нь... нөгөө алуурчныг бариа юу? Би цаашид тэсэж чадахгүй нь ээ, комиссар аа. Ингэж байж чадашгүй, ухаан солиотой болох нь... Юунаас вэ гэдгийг та мэдэж байгаа. Дахиад л «Адмирал» кафены нэг үйлчлүүлэгч өртөө биз? Биднийг л анаад байна гэсэн үг... Би яаж ч бодоод, юунаас яагаад ингэх болов? Яагаад Мостагэн, Ле Помере!.. Гойяр!.. тэгээд цөмд нь зориулсан тэр нэг хор... тэр бүү хэл энэ шоронд цаадуул чинь намайг олно доо, та харж л байгаарай... Яалаа гэж энэ вэ, хэлээд аль, яалаа гэж?

	Эмчийн нүүр хувхай цайгаад ч зогсохгүй ногоон туяатай болов. Харахад нүд халтирам зэвүү хүрмээр хамгийн өөдгүй айдсын амьд биелэл гэлтэй.

	— Би унтахаас ч зүрх алдаж байна. Энэ цонхыг хар. Төмөр сараалжтай ч гэсэн, завсраар нь буудчихыг хэн байг гэхэв... Шөнийн цагаар... Жижүүрийн цагдаа унтчих ч юм уу, өөр юм бодоод суучхаж болох шүү дээ. Үгүй, би ингэж амьдрахын тулд төрөөгүй байх ёстой! Өчигдөр жаахан дугхийж магадгүй гэсэндээ, энэ лонхтой дарсыг цөмийг ууж үзлээ... Гэтэл нүд ч аньж чадсангүй... Бие минь ч их муу байлаа... Ядахдаа тэр тэнүүлчийг, шар нохойтой нь цааш нь харуулчихдаг болоосой... Нөгөө нохойг хүмүүс мэдээж дахиж хараа биз дээ? Кафе тойроод л шиншээд яваа биз? Түүнийг зүйл дуусгачих хүн гарахгүй байна гэж үү дээ?.. Эзнийг нь ч гэсэн адилхан...

	— Эзэн нь өнгөрөгч шөнө Конкарногоос явчихсан.

	— Тийм бий!..

	Эмч харваас итгээгүй янзтай.

	— Тэгэхээр, шинэ хэрэг хийсэн дороо л арилжээ дээ.

	— Өмнө нь шүү.

	— Юу гэсэн үг вэ?.. Байж боломгүй юм... Тэгэхээр энэ чинь...

	— Тийм ээ! Би хотын даргад ч яг тэгж хэлсэн. Ер нь энүүхэндээ гэхэд танай хотын дарга ч зэгсэн тэнэг эр билээ дээ?.. Та үүнийг юу гэж бодож байна?

	— Би юу? Мэдэхгүй юм... Мэдэхгүй...

	— Тийм гэж үү? Танд газраа худалдсан хүн шүү дээ... Өөрөөр хэлбэл та хоёрын хооронд муу сайн ч харилцаа байсан. Сайнаар яривал андууд байсан юм биш үү?..

	— Үгүй, бид зөвхөн ажил хэргийн л холбоотой улс, айл аймаг улс ямар байдаг билээ тийм л харилцаатай байдаг юм... Хөдөө газар ер нь ямар байдаг билээ дээ?..

	Эмчийн дуу нь чангарч, нүдний нь харц сэргээд ирэхийг Мегрэ ажиглав.

	— Комиссар, тэгээд та хотын даргад юу гэж айлдаа вэ?

	Мегрэ нөгөө хулдаасан хавтастай тэмдэглэлийн дэвтрээ гаргаж ирэв.

	— Би түүнд, сайх цуврал ялт хэрэг, яг онож хэлбэл хүний аминд халдах гэсэн хэргийг бидний одоогоор мэдэж байгаа этгээдүүдийн хэн нэг нь дангаар үйлдсэн байж болохгүй юм гэж хэллээ. Болж өнгөрсөн хэргийг тоочоод яах вэ, шууд дүгнэлтдээ оръё... Би ажил хэрэгт бодитойгоор хандаж байгаа биз?.. Тэгээд бас эрэмбэ дараатайгаар шүү... Жишээ нь, та өнгөрсөн шөнө өөрийн биеэр гаалийн байцаагчийг буудаж чадахгүй нь мэдээж... Тэгэхээр таныг сэжигтэй этгээдийн нэрээс хаслаа гэсэн үг... маргааш оршуулга нь болох гэж байгаа Ле Померегийн тухай ярих ч юм алга. Парист байгаа нь мэдэгдсэн Гойяр буудаагүй нь лав!.. Тэр хоёрын, хэн нь ч гэсэн өнгөрсөн баасан гарагийн орой эзэнгүй байшингийн хаалганы ард зогсож байсан байх үндэсгүй юм... Эмма ч гэсэн мөн адил...

	— Нөгөө тэнүүлч яагаа вэ?.. Шар нохойтой тэнүүлч?

	— Би түүнийг бодсоон! Тэр Ле Померег хордуулж чадахгүй байснаар барахгүй, өнгөрдөг шөнийн явдал болоход шал өөр газар байсан юм... Ийм ч учраас би хотын даргад, бид одоохондоо мэдэгдээгүй байгаа нууц Икс л энэ бүх хэргийг үйлдэж гэдгийг хэлсэн юм. Хэрэв зөвхөн...

	— Юу хэрэв зөвхөн гэж?

	— Хэрэв зөвхөн гэмт хэрэгтэн нь ганцаар зогсохгүй л бол! Бидний өмнө зөвхөн ганц талын гэмт хэрэг бус, харин хоёр бүлгийн тэмцэл байвал яана... Эсвэл хоёр хувь хүний ч юм уу...

	— Комиссар, ингэлээ гээд би яах болж байна? Эргэн тойрон гэмт хэрэгтнүүд сүлжилдээд л, улам газар аваад байвал яана...

	Эмчийн царай дахин өнгөө алдаж, баргар болов. Толгойгоо хоёр гараараа базалж, 

	— Миний энэ биеийн байж байгааг. Эмч нар намайг аль болох тайван байхыг зөвлөөд байдаг. Надад ямар нэг сум юм уу хорын аль нь ч хэрэг алга... Бөөр минь л бүхнийг баллах вий...

	— Та тэгээд хотын даргын тухай юу гэж бодож байна?..

	— Мэдэх юм алга! Хэлэх ч юм алга... Их баян айлаас гаралтай... Залуу байхдаа Парист дураараа туйлж байсан гэдэг... Хурдан морины жүчээтэй байсан... Дараа нь ухаан суусан юм гэдэг. Хөрөнгөнийхөө нэг хэсгийг үрэлгүй аварч чадаад, цагтаа Конкарно хотын дарга явсан өвөг эцгийнхээ байшинд суухаар болж ийшээ нүүж ирсэн юм... Дараа нь өөрт нь сохор ч зоосны ашиггүй газраа надад худалдсан... Улсын Зөвлөлд сонгогдон, насныхаа эцсийг хүртэл сенатын гишүүнээр өнгөрөөх санаатай даг аа, янз нь...

	Эмч босов. Сүүлийн хэд хоногт, дор хаяж арван кило турсан гэдэг нь харваас илт. Уйлж орилон бахардлаа гэхэд гайхах юм алга болжээ.

	— Ёстой холион бантан шиг юм болж байна даа, комиссар аа... Гойяр Парист байдаг, гэтэл цөм түүнийг өөрөөр бодож байдаг... Тэр тэнд юугаа хийж очоо билээ? Яах гэж?

	— Бид мөдхөн үүнийг мэдэх болно. Гойяр одоохон энд ирнэ... Бүр ирчихсэн ч байж магадгүй...

	— Түүнийг баривчлаа юу?

	— Ямар ч байсан хоёр хүн л дагалдаж яваа... Гэхдээ нөгөөдөхтэй адилхан биш л дээ...

	— Тэр юу гэж байгаа бол?

	— Юу ч хэлээгүй. Үнэндээ юу ч асуугаагүй байгаа юм.

	Эмч гэнэтхэн толгойгоо өргөөд комиссарын халз урдаас ширтэхэд нь цус нь дээш хөөрч, нүүр нь минчийн улаан улаан толбо гарч ирэв.

	— Та ер нь юу гээд байна?.. Та бид хоёрын аль нэг нь солиорч!.. Та, хотын дарга ч гэх шиг, Гойяр ч гэх шиг шал дэмий юм яриад байх юм. Гэтэл би гэдэг хүн, та сонсож байна уу, би гэдэг хүн хэзээ хэзээгүй буудуулах болно гэдгээ мэдрээд байдаг!.. Энэ торон сараалж чинь намайг аврахгүй, мэдэв үү!.. Тэр хашаа дундуур зугаалж яваа тэнэг бүдүүн цагдаа ч аварч чадахгүй!.. Би үхэхийг хүсэхгүй байна... Огтхон ч хүсэхгүй... Өөрийгөө хамгаалах гар буу ч өгдөг болоосой!.. Эсвэл миний амь насанд халдах гээд байгаа тэр этгээдийг, Ле Померег алж, архитай лонхыг хордуулсан тэр этгээдийг баривчлаг...

	Эмчийн хамаг бие салганана.

	— Би баатар биш! Амьдралаараа дэнчин тавина гэдэг над шиг хүнд амжихгүй хэрэг!.. Би энгийн л нэг хүн, өвчин эмгэгт баригдсан амьтан... Би арай л гэж нэг юм амь тээж өвчнөө яая даа гэж явна... Гэтэл та элдэв юм яриад л... яриад л байдаг. Аман дээрээ их ярих мөртөө, ажил дээрээ та намайг хамгаалахын тул юу хийв дээ?

	Тэгээд багтартлаа уурласандаа хана мөргөөд авав.

	— Энэ бүгд чинь, нэг хуйвалдаан шиг л санагдаад байх юм... Цөмөөрөө л намайг ухаан солиотой болгох ч гээд байх шиг!.. Тийм ээ, яг тийм! Намайг солиотой улсын байшинд л хамт хорих гээд байна!.. Хэн мэдэх вэ, энэ бүгд ээжийн маань хийгээд байгаа явууллага ч юм уу?.. Би аавын хөрөнгөөс өөрт оногдох хувийг харамлаад байдаг болохоор, түүнд саад болоод байдаг ч байж магадгүй... Гэхдээ би тэгж хүний санаснаар тийм ч амархан болгуулахгүй дээ, нэгийгээ үзэж нэхий дээлээ уралцана даа...

	Мегрэ хөдөлсөн ч үгүй. Нөгөө л сандал зайдлан түшлэг дээр нь тохойгоо тавьж гаансаа зуусан хэвээр, нэг хананд нь нарны гэрэл цэлийтэл туссан цагаан өрөөний голд суусаар л. Эмч цухалдан өрөөн дундуур хойш урагш холхиж, одоохон л багтарч ойчих нь гэлтэй байв.

	Гэнэт өрөөн дотор, хүүхэд зүггүйтэв үү гэмээр хөгжилтэй, ёжтойгоор:

	— Күкү.... гэх дуун сонстов.

	Эрнест Мишу цочсондоо агзасхийн өрөөгөө тойруулан харав. Тэгснийхээ дараа Мегрэ рүү гайхан харлаа. Комиссар амандаа зуусан гаансаа аваад, эмч рүү хулгай нүдээр хяламхийснээ инээлээ.

	Ямар нэг юмны баадуу мултраад явчих шиг. Мишу зогтусан, мэгдэж шалдаа бууна гээч болов. Тэр нь одоохондоо замхран алга болох нь гэлтэй бэгцийхээрээ бэгцийн амьд сүг төдий л харагдана.

	— Саяхан та дуугарлаа гэж үү дээ?

	Дуу нь тэртээ холоос гарав уу гэлтэй. Уруулаа хөдөлгөлгүй ярьдаг увдистай хүмүүс амьгүй юмнаас ийнхүү дуу гаргах нь бий. Тэдний дуу нь чухам хаанаас гарч байгаа нь таазнаас уу, шаазан ваараас уу гэдэг нь мэдэгддэггүй билээ.

	Мегрэ нүдээрээ, инээмсэглэсэн хэвээр сандлаасаа аажуухан босоод, нүүрийнх нь байдалтай огт таарамгүй ихэд тайвшруулсан төвшин өнгөөр, 

	— Ингэж их сэтгэл санаагаа зовоох хэрэггүй, эмч ээ!.. гэв. Хашаанд хөлийн чимээ гарлаа. Хэдхэн хормын дараа алуурч энэ дөрвөн хананы дотор байж байх болно... гэв.

	Жижүүр цагдаа хотын даргыг өрөөнд оруулав. Хашаа дотор хүн ярилцах, алхлах хөлийн чимээ дахин дуулдаж эхлэв.

	 


X. «САЙХАН ЭММА»

	 

	— Та намайг дуудуулаа юу, комиссар аа?

	Мегрэ хариу хэлэх завдал болсонгүй. Хашаа дотор Гойярыг дундаа хийсэн цагдаагийн хоёр мөрдөгч орж ирж явлаа. Хашааны гадаа олон хүн шавж шуугилдах нь сонстоно.

	Бие хамгаалагчдынхаа хажууд сэтгүүлч улам ч жижиг, пагдгар юм шиг болжээ. Бүрхээ хөмсгөндөө тултал дарж, мэдээж гэрэл зурагчдаас айсан бололтой нусныхаа алчуураар амаа таглан газар шагайна.

	— Наадахаа нааш нь оруулаад ир! гэж Мегрэ мөрдөгч нарт хэлснээ, — Харин та нар яваад бидэнд сандал олж ирвэл зүгээр байна, учир нь цаана чинь эмэгтэй хүний дуу гараад байх шиг... гэв.

	Эмэгтэй хүний жингэнэсэн дуу тасхийж:

	— Тэр хаана байна?.. Одоохон харуулаадах! Би түүний арьсыг хуулаад өгнө өө, мөрдөн байцаагч гуай!.. Гайгүй үзүүлээд өгөмз гэж хашхичив.

	Ээмэг бөгжөө зүүж, нүүр амаа энгэсэгдсэн, үзмэн ягаан өнгийн торгон даашинзтай Мишу хатагтай салхи татуулан орж ирээд, ууртаа оволзон байх нь энэ.

	— Өө!.. Та энд байгаа юм уу, хонгор анд минь!...хэмээн хотын даргыг харангаа нялганаад, — Ийм бүдүүлэг юм гэж байх уу даа, та минь!.. Энэ залуу хүн намайг хувцас хунараа ч өмсөж амжаагүй байхад яваад очдог юм байна... Зарц маань байхгүй байгаа л даа... Би хаалганы завсраар түүнд хүлээж авч чадахгүйгээ хэллээ. Гэтэл энэ чинь зөрүүдлэн намайг заавал авч явах тушаалтай гээд тулгачихдаг юм байна. Тэгээд намайг үс гэзэг, хувцас хунараа янзалж дуустал үүдний өрөөнд хүлээснийг нь яана....

	Энэ бол ёстой байж боломгүй явдал!... Миний талийгаач нөхөр муу сайн ч депутат байснаар барахгүй, бараг Зөвлөлийн дарга болох дөхөж байсан хүн!.. Гэтэл энэ хоосон цээж... ёстой нэг хоосон цээж... гээд хэлэх үг нь олдохгүй ам нь хий дэмий ангалзав.

	Дэндүү цухалдсанаасаа болоод эргэн тойрон болж байгааг харах сөхөө ч байсангүй... Тэгээд гэнэт хана руу харан гөлөлзөж буй Гойяр, хоёр гараараа толгойгоо барин орны ирмэг дээр тонгойн сууж буй хүүгээ харав. Нар хөгжилтэйеэ ээсэн хашаа дотор задгай машин аажуухан орж ирлээ. Цагдаагийн хувцас гял цалхийн гадаа цугласан олон хараал тавьж исгэрэлдэв.

	— Энэ чинь юу болж байна аа?..

	Цугласан олон хашаанд түрж орж ирэх гээд байсан учир, дааман хаалгыг түгжихээс өөр аргагүй болжээ. Машинаас хамгийн түрүүн чирэн буулгасан хүн нь нөгөө тэнүүлч байлаа. Түүний гарт гав хийгээд зогсоогүй, хоёр хөлийг нь бүдүүн олсоор янгинатал нь хүлсэн учир боодолтой ачаа шиг л өнхрүүлэн чирнэ.

	Араас нь Эмма буув. Гарт нь гавгүй ч гэсэн, нойрмог юм шиг гөлийжээ.

	— Хөлийнх нь хүлгийг тайл! гэж комиссар хэлэв.

	Цагдаа нар олзондоо сэтгэл хангалуун нь илэрхий, одоо хэр хөөрсөн сэтгэл нь дарагдаагүй ажээ. Тийм ч амархан олз биш нь харваас илт. Цагдаа нарын хувцас нь урагдан салбайж, тэнүүлчийн нүүр цус болж, язарсан уруулаас нь цус гоожно.

	Мишу хатагтай айсандаа дуу тавин орилж ой гутам жигшүүртэй юм харсан шиг хойшоо ухарч хананд наалдав. Тэнүүлч дуу шуугүй хөлийн хүлгээ тайлууллаа. Тэгснээ толгойгоо өргөж орчноо удаанаар нухацтай харж эхлэв.

	— Леон, тайван байна шүү!.. Ойлгов уу? гэж Мегрэ зандарлаа.

	Цаадах нь татвасхийснээ саяын үгийг хэн хэлэв гэж нүдээрээ хайж эхэллээ.

	— Үүнд сандал тавьж, нусны алчуур олж өг гэж комиссар хэллээ.

	Гойярыг өрөөний булан руу шигдэн, Мишу хатагтайн араар сэмхэн орохыг Мегрэ ажиглав. Эмч хэн рүү ч харалгүй шүдээ тачигнатал хавирна. Цагдаагийн дэслэгч цугласан улсыг гайхан харж, энд чухам ямар үүрэг гүйцэтгэх болж байгаагаа тааж ядна.

	— Хаалга хаачих! гэж комиссар тушаагаад, — За, цөмөөрөө сууцгаа... Дэслэгч, танай хэсгийн ахлагч тогтоол бичиж дөнгөх үү? Чадна ий? Их сайн байна. Тэгвэл энэ жижиг ширээний ард сууг... Ноён хотын дарга, та ч гэсэн сууж ажаамуу... гэв.

	Гудамжинд цугласан хүмүүс дүнгэнэлдэхээ больж, тэр ч байтугай, өрөөнд тэдний чив чимээгүй болон тэсэж ядан хүлээж байгаа нь мэдэгдэнэ.

	Мегрэ ганцаар өрөөн дотуур холхин, гаансаа яаралгүй нэрж аваад мөрдөн байцаагч руугаа эргэн, 

	— Леруа, та Кемпер лүү, далайчдын үйлдвэрчний эвлэл рүү утасдаад, тав зургаан магадгүй долоон ч жилийн өмнө юм уу, «Сайхан Эмма» дарвуулт онгоцонд юу тохиолдсоныг асуугаадах... гэв.

	Леруа хаалга руу зүглэхэд, хотын дарга хоолой засан ханиагаад, үг хэлмээр байна гэдгээ дохиогоор мэдэгдэв.

	— Би танд тэр хөлгийн талаар хэлж өгч болно шүү, комиссар аа... «Сайхан Эмма» онгоцны түүхийг энэ нутгийнхан андахгүй... гэхэд нь

	— Ярь л даа гэв.

	Буланд суусан тэнүүлч, зуудаг нохой шиг дороо хавчганав. Сандлын ирмэг дээр суусан Эмма түүнийг нүд цавчилгүй харна. Нялуун үнэрт сүрчиг нь өрөөгөөр нэг хангинах Мишу хатагтайн дэргэд санамсаргүй суудал таарчээ.

	— Би өөрөө тэр дарвуулт онгоцыг хараагүй юм гэж үл мэдэг маадайсан байдалтай хотын дарга яриагаа эхэлж, — Харин Ле Глек ч бил үү, Ле Глерек ч билүү тиймэрхүү нэртэй хүнийх байсныг нь мэдэх юм... Их сайн далайчин гэгддэг боловч түүнээсээ дутахгүй аймшиггүй зүрхтэй эр байсан... Нутгийн бусад онгоцтой адилаар, эрт гарсан ногоог Англи руу зөөдөг байлаа... Нэг өдөр, арай холхон аянд гарсан гэдэг яриа гарлаа. Ингээд хоёр сарын турш түүний тухай юу ч дуулдаагүй... Дараа нь дарвуулт хөлгийг Нью-Йоркоос холгүй нэгэн боомтод очиход нь зогсоож, далайчдыг нь баривчлан шоронд хорьсон сураг дуулдсан... Онгоцоор кокайн18 тээж явсан нь илэрч, хураагджээ... Мэдээжээр дарвуулт онгоцыг ч хураасан байлгүй яах вэ. Тэр үед чинь худалдааны ихэнх хөлөг ялангуяа Шинэ газар19 луу аянд гарсан хөлөг онгоцнууд архи, мансууруулах бодисын хориотой худалдаа хийдэг байсан ид үе... гэв.

	— Танд баярлалаа. Леон, томоотойхон суугаарай! Суудлаасаа хариул. Хамгийн гол нь асуултад, зөвхөн, асуусан юманд л хариулаарай! Хэлснийг ойлгоо биз? За тэгэхээр, өнөөдөр таныг хаана баривчилсан бэ?

	Тэнүүлч эрүүг нь дагаж урсах цусаа арчаад бүдэх хоолойгоор:

	— Биднийг Роспордений төмөр замын өртөөн дээр баривчилсан. Шөнө болохоор ямар нэг галт тэргэнд сэм суучихъя гэж хүлээж байсан юм...

	— Та нар аль хэр мөнгөтэй байсан бэ?

	Тэнүүлчийн өмнөөс дэслэгч хариулан:

	— Арван нэгэн франк хэдэн задгай мөнгө байна билээ гэв.

	Комиссар Эмма руу харлаа. Хацрыг нь даган нулимс урсана. Тэнүүлч биеэ байдгаараа хураан үсрэхэд зэхэж байгаа араатан шиг харагдана. Мегрэ эмч рүү бас харав. Эрнест Мишу хэдийгээр хөдлөөгүй ч гэсэн, муужирч унах нь уу гэлтэй болжээ. Комиссар нэг цагдааг дуудаад, дэргэд нь очиж хөдөлгөөнийг нь ажиглаж бай, хэрэг болбол хөдөл гэж тушаав.

	Хэсгийн ахлагч яриаг тэмдэглэн, цаасан дээгүүр төмөр үзэг нь хяхтнана.

	— Ле Гэрек, онгоцон дээр чинь кокайн яаж, ямар байдлаар, хэзээ ачигдсаныг тодорхой яриарай.

	Тэнүүлч толгойгоо өндийлгөв. Эмч рүү ширтсэн харц нь нэг л өөр болоод ирлээ. Тэгээд уруулаа мушийлган, нударгаа тас зангидаж:

	— Онгоцоо босгохын тул би банкнаас мөнгө зээлсэн юм... гэв.

	— Би мэднэ ээ, цааш нь...

	— Муухан жил таарсан. Франкийн ханш бууж, Англи улс жимс, ногоо авах нь хомсодсон юм... Би банкны хүүг яаж төлөхөө мэдэхгүй байлаа... Эмматай хурим хийхээ хойшлуулж, өрнөөсөө л юуны өмнө салъя гэж бодож байлаа. Энэ үед над дээр нэг сэтгүүлч ирсэн... Би түүнийг, боомтон дээгүүр дандаа л сэлгүүцэж явдаг болохоор нь таньдаг байсан.

	Бүгдийн гайхлыг төрүүлсэн зүйл бол Эрнест Мишу гараа нүүрээсээ аваад толгойгоо дээшлүүлэв. Хувхай цагаан ч гэсэн, санасныг бодвол илүү тайван ажээ. Халааснаасаа харандаа, тэмдэглэлийн дэвтэртэй гаргаж ирээд хэдэн үг бичлээ.

	— Тэгэхээр Жан Сервьер таныг кокайн ач гэж ятгасан байх нь ээ дээ?

	— Шууд ч тэгээгүй юм аа! Эхлээд зэгсэн ашиг олж болох нэг ажлын тухай ярьсан... Дараа нь Брестэд нэгэн кафед уулзъя гэж тохиролцсон юм... Тэнд түүнээс гадна хоёр хүн байсан...

	— Мишу эмч, Ле Помере хоёр уу?

	— Яг тийм!

	Эмч дахин юм тэмдэглэж эхлэв. Царайд нь тоомсоргүй байдал илэрч, түүгээр ч үл барам уруул аманд нь доогтой инээд тодорно.

	— Тэр гурвын аль нь танд бараагаа дамжуулсан бэ?

	Эмч харандаагаа цааснаас салган өргөж, хариу хүлээв.

	— Хэн нь ч биш... Тэд нар нэг юм уу хоёр сарын хугацаанд бөөн мөнгө олж болох тухай л яриад байсан... нэг цагийн дараа өөр нэг америк хүн ирсэн...

	Би түүний нэрийг мэдэж авч чадаагүй. Хоёрхон л удаа нүүр учирсан хүн байв... Далайг зэгсэн мэддэг хүн байсан байж таарна, учир нь дарвуулт хөлгийн минь тухай ширхэгчлэн лавлаж, хэдэн хүн хэрэгтэй болох, дахин нэг мотор нэмж тавихад хэдий хэр хугацаа орохыг асууж байсан... Би архины хориотой худалдааны тухай ярьж байгаа юм байна гэж бодож байлаа... Тэр үед бүх хүн л үүгээр хөлжиж, тэр бүү хэл албаны галт онгоцны офицерууд хүртэл оролцдог байсан юм чинь... Долоо хоногийн дараа мэргэжлийн ажилчид ирж «Сайхан Эмма»-д хагас дизелийн шинэ мотор тавьж өгөв...

	Тэнүүлч урагшаа ширтсэн хэвээр аажуухан ярина. Түүний гар нь, хөдөлгөөнгүй нүүрийг нь бодвол илүү ойлгомжтойгоор хөдлөх ажээ.

	— Надад далайн аяллын англи газрын зураг өгсөн юм. Түүний дээр дарвуулт хөлгийн явах бүх зам, салхины чиглэлийг тэмдэглэсэн байлаа. Учир нь би Атлантын далайг анх удаагаа л гатлах гэж байгаа нь тэр... Болгоомжлохдоо өөрөөсөө гадна хоёрхон далайчин хөлслөн авлаа... Хэрэг зоригийнхоо тухай Эммагаас өөр хүнд хэлээгүй. Энэ маань биднийг далайд гардаг шөнө эрэг дээр үдэж мордуулсан юм... Нөгөө гурав ч бас тэнд гэрлийг нь унтраасан машиныхаа хажууд зогсож байсан... Ачаагаа нэг юм өдөр нь аччихсан байлаа. Тэр үед л жаахан зүрх алдсан юм даа... Хориотой наймаанаас болсон юм биш ээ! Би сургуульд бараг яваагүй хүн... Луужин, гүний хэмжүүрээр аргалах үед айх юм байхгүй. Гэтэл задгай далайд... Нэг хашир ахмад надад сикстантаар20 яаж зүг чигийг тодорхойлох тухай зааж өгсөн... Логарифмын таблиц болон бусад хэрэг болох зүйлийг худалдаж авсан байлаа... Тооцоо хийхдээ самгардаж будилна гэдгээ ч мэдэж байв... Гэхдээ л хэрэв аз таарч амжилттай явбал, далбаат онгоцныхоо үнийг төлөхөөр барахгүй, халаасандаа хорин мянган франктай үлдэх байв.

	Тэр шөнийн салхилсныг яана... Эхлээд нөгөө гурав, машинтайгаа үзэгдэхгүй болов... Дараа нь Эммагийн бараа тасарлаа. Тэр нь боомтын далангийн үзүүр дээр зогсож байсан юм... Хоёр сарын турш далайд үйлээ үзлээ.

	Мишу эмч ярьж байгаа хүн рүү толгой өргөж харах ч үгүй, юм тэмдэглэсээр л.

	— Би ачаа буулгах талаар яг таг заавартай байлаа... Чухам яаж шүү нэг юм хүрснийг бурхан л мэдэх байх, нөгөө Нью-Йоркийн хажуугийн товлосон бяцхан боомтод нь очлоо. Бид зогсоолд ч хүрч амжаагүй байтал... дээр нь пулемёт зоон, зэвсэглэсэн цагдаа бүхий эргүүлийн гурван хөнгөн онгоц биднийг бүслэн авч сүрдүүлэн, тавцан дээр харайлдан гарч ирээд англиар ямар нэг хараал тавин, биднийг гараа өргөх хүртэл бууны бөгсөөр дэлсэж гарав...

	Бид чухам юу болж байгаагийн учрыг олохгүйгээр, тийм түргэн энэ бүгд болж өнгөрсөн юм... Хэн онгоцыг маань зогсоол руу аваачин, биднийг яаж ачааны тэргэнд чихсэнийг ч санах юм алга. Цагийн дараа л гэхэд бид, Синг-Сингийн шоронгийн төмөр торонд нэг нэгээрээ сууж байлаа.

	Тэнд ёстой ухаан солиормоор газар байв... Францаар ярьдаг хүн нэг ч байхгүй... Нутгийн хоригдлууд нь биднийг янз бүрээр дарлан доромжилно...

	Тэнд хэргийг удаана гэж байдаггүй юм билээ... Маргааш өглөө нь л биднийг шүүхэрхүү юманд аваачив... Биднийг хамгаалах өмгөөлөгч гэдэг нь хүний урамд ганц ч үг бидэнтэй солилцсонгүй!.. Тэгээд бүх юм дууссан хойно нөгөөдөх чинь, намайг цөллөгийн хүнд ажилд хоёр жилээр шийтгэж, зуун мянган доллароор торгон, онгоцыг маань хураасан гэдгийг хэлдэг юм байна. Би юу ч ойлгосонгүй... Зуун мянган доллар! Би сохор зоосгүйгээ хэллээ... Тэгээд торгууль төлөөгүй гээд бас хэдэн жил нэмчихлээ.

	Намайг Синг-Сингид үлдээж, нөхдийг маань өөр шорон руу аваачсан... Тэд нартай дахин ердөө уулзалдаагүй... Үсийг минь хусаад, өдөр бүр чулуу бутлах ажил хийлгэлээ. Шоронгийн лам хөлгөн судар уншиж өгдөг байлаа.

	Та нар үүнийг хэзээ ч ойлгохгүй... Баянхан шиг хоригдлуудад орой болгон шахуу хотоор зугаалахыг зөвшөөрнө... Ядуу нэг нь тэдэнд зарц шиг л үйлчилнэ! Гэхдээ гол нь энэ биш ээ. Жил орчмын дараа нэгэн хоригдол дээр эргэлт ирэхэд нөгөө Брестэд надтай ярилцаж байсан америк хүнийг харлаав шүү... Би түүнийг дуудлаа. Эхлээд таньж ядан удаан гайхаж байснаа, дараа нь учиргүй хөхрөх нь тэр. Тэгээд намайг уулздаг өрөөнд аваач гэж харуулд хэллээ.

	Надтай их энгийн эелдэг, бараг хуучин найз шигээ л ярилцдаг юм байна... Тэр олон жил мансууруулах бодисын худалдааг хянадаг албанд туршуулаар ажиллаж байснаа ярив. Ихэвчлэн гадаадад Англи, Франц, Германд ажиллан, тэндээс америкийн цагдаагийн газар хориотой бараа тээж гарсан хөлгүүдийг мэдээлдэг байжээ.

	Үүний хажуугаар заримдаа өөртөө ашигтай бол өөрөө ч хориотой бараа дамжуулахад оролцчихдог байж... Тэгтэл ч хэдэн саяар тогтохгүй ашиг олж болох нөгөө кокайн гараад ирж л дээ. Арван тонныг лав зөөх хэрэгтэй байсан гэнэ. Нэг грамм нь лав тэр үед хэд хэдэн франкаар тогтохгүй үнэтэй байж... Хөлөг онгоц олуулах болон кокайн худалдаж авах мөнгөний хагасыг оруулахаар тохиролцсон францчууд нь нөгөө гурван эр байсан юм санж... Мэдээж олзоо яг дөрөв хувааж авахаар тохиролцолгүй яах вэ.

	Гэвч хүлээж бай!.. Гол юмандаа ороогүй л байна! Намайг нөгөө кокайныг «Сайхан Эмма»-д ачиж байсан яг тэр өдөр америк нутгаасаа мэдээ хүлээж авчээ... Ажилладаг албаных нь дарга солигдсон байж... Эргүүл харуулыг ч чангатгасан байж... Америк дахь худалдан авагчид ч эргэлзэн, бараагаа гартаа оруулалгүй алдвал яана гэж айж эхэлжээ. Гэтэл бас нэгэн шинэ тогтоол гарч, хориотой барааг илчлэхэд тусалсан хүнд, тэр барааны үнийн гуравны нэгээр шагнал болгож өгнө гэдгийг зарлажээ... Эд бүгдийг би хэзээ өнгөрсөн хойно, шоронд байхдаа л дуулж байгаа хэрэг шүү дээ.

	Америкийн эрэгт хүрч чадах уу, үгүй юү гэдгийгээ мэдэхгүй далайд гарч байх үед минь, эрэг дээр нөгөөдүүл наймаа хаялцаж байсныг... би ийнхүү мэдэж авсан юм. Нөгөө дөрөв азаа туршаад үзэх үү яах вэ гэж ярилцаж байж. Бусдаасаа илүүгээр эмч л нууцаар мэдэгдье гэдгийг цаадуулдаа ятгасныг би мэдэж байна. Тэр элдэв хэл аманд орохын оронд, ямар ч аюулгүй бүх барааны үнийн гуравны нэгийг авсан нь дээр гэж хэлж байжээ... Америк түүнийг дэмжээ... Тэр ч байтугай, нэгэн мэргэжил нэгт хүнтэйгээ, хураалгасан кокайны нэг хэсгийг хожим нь зарахаар тохиролцож чаджээ... Тэдний ямар хуншгүй юм хийснийг бод л доо, та минь!.. Гэтэл тэр үед би ингэнэ чинээ зүүдлээ ч үгүй байсныг яана!

	«Сайхан Эмма» боомтын хар өнгөт усан дээгүүр гулсаж байв. Би болзоот хүүхнээ сүүлчийн удаа харж, хэдхэн сарын дараа буцаж ирээд гэрлэнэ гэж бодож явлаа. Гэтэл араас минь харж зогссон тэр ноёд, Америкийн эрэгт биднийг хэрхэн угтахыг аль хэдийнээ мэдэж байжээ!.. Тэр бүү хэл, америкийн усанд тэр үед өдөр болгон тохиолддог шиг эргүүлийн онгоцныхоос хамгаалан буудалцаад алуулах байх гэж тооцоолж байжээ. Тэд намайг онгоцныхоо мөнгийг ч гүйцэд төлөөгүй, хэрэв хураагдвал надад дахин хэзээ ч тийм онгоц олдохгүй гэдгийг мэдэхийн сайнаар мэдэж байсан улс даа. Тэд миний гэрлэхийн хүслэн болж явдгийг минь ч сайн мэдэж байж... Тэгээд бидний холдон одохыг тайван харан зогсож байжээ!..

	Энэ бүгдийг Синг-Сингид тэр хүн ярьсан юм. Тэнд би бусад малын адил мал болж хувирсан юм. Олон ч юм сурлаа. Энэ бүгдийг ярьсан америк унаж тусатлаа хөхрөн гуяа алгадаж ирээд л «Чиний тэр гурав ч ёстой өөдгүй найзууд даа!» гэж орилох шахам хэлсэн юм.

	Гэнэт чив чимээгүй болов. Тэр бүү хэл Мишу эмчийн бичиж байгаа харандаа цаасан дээгүүр гүйх чимээ сонстов.

	Мегрэ, далайчин агсны гар дээрх «СС» гэсэн шивээс нь «Синг-Синг» гэсэн үг болохыг ойлголоо...

	— Сайн мэдэхгүй юм, дахиад л лав арван жил дутуу байсан байх... Тэнд, юмыг мэдэхийн аргагүй газар... өчүүхэн төдий ёс горимыг л гажуудуулчихвал, хэд хэдэн жил нэмээд л, дээрээс нь бороохойгоор үхтэл жанчина... Хэчнээн ч их нүдүүлэв дээ... Цагдаагаас гадна цуг сууж байгаа хоригдлууддаа ч тоогоо алдтал гөвшүүлдэг байв!.. Дараа нь нөгөө америк маань намайг өрөвдөж, тусалсан даа... Өөрийнх нь хэлснээр «миний найз» хэмээгдэх тэр өөдгүй амьтдын хуншгүйтсэнд нь дургүй нь хүрсэн байх л даа... Надад дагуул минь болсон нохойноос өөр юу ч байсангүй... Тэр маань дарвуулт онгоцон дээр өссөн бөгөөд нэг удаа намайг онгоцноос унахад аминд минь орсон юм. Шоронд хэдийгээр хатуу журамтай ч надад түүнийг минь үлдээсэн юм л даа. Учир нь тэр тамд юм бүгдийг энд хардгаас өөрөөр үздэг юм. Ням гарагт бадралт бишгүүрээр хөгжим тоглуулж байснаа дараа нь арьсыг чинь хуулаад өгнө дөө... Би сүүлдээ бүр амьд үгүйгээ ч мэдэхээ байчхаад байлаа... Тоо томшгүй олон удаа шөнөжингөө уйлж унжиж ч үзлээ. Дараа нь нэг сайхан өглөө, шоронгийн хаалга өмнө минь дэлгэгдэж, бөгс рүү минь нэг сайн өгчилгөөд соёлт ертөнц рүү гаргачих нь тэр... Гарангуутаа л явган хүний зам дээр ухаан алдаж ойчсон юм даг... Би амьдрах гэж юу байдгийг мартчихсан... ямар ч юм байсангүй! Гэхдээ бас нэг юм байсаан...

	Хэгзэрсэн уруулаас нь цус гоожих боловч, яриандаа улайраад түүнийгээ ч арчихыг мартсан бололтой. Мишу хатагтай дотор муухай оргиулам сүрчиг үнэртсэн сүлжээтэй нусны алчуураар ам хамраа тагласан байв. Мегрэ аажуухан гаансаа сорон үргэлж юм тэмдэглэж буй эмчийг нүд салгалгүй ажиглана.

	— Энэ бүх зовлон зүдүүрийн буруутан болох тэр хүмүүсээс өшөөгөө авах хүслэн үлдсэн юм даа! Тэгэхдээ тэднийг алах гэсэн юм биш ээ, огт үгүй! Үхэл гэж юу юм? Нэг хормын дотор л бүх юм өнгөрнө... Би Синг-Сингид байхдаа олон ч удаа түүнийг хүсээд чадаагүй юм. Намайг өлсгөлөн зарлах болгонд л хиймлээр тэжээл өгч байлаа... Тэдэнд шорон гэж юу байдгийг үзүүлэх гэсэн юм... Америкт бид байсан бол ч өөр хэрэг. Гэвч энэ болшгүй хэрэг байлаа. Би Бруклинээр21 өдөржингөө тэнэн, усан онгоцонд суух билетийн үнэ олохын тулд гарт тааралдсанаа хүч хайрлалгүй хийдэг байлаа.

	Нохойдоо ч бас билет авав... Эммагаас сураг сонсоогүй болохоор түүний яасныг мэдсэнгүй... Хэдийгээр царай зүс минь үзэшгүй муухайгаар өөрчлөгдсөн ч гэсэн танигдахаасаа айгаад Кемпер лүү очоогүй юм... Конкарнод ирээд, Эммаг зөөгчөөр ажилладаг болон Мишу эмчтэй явалддагийг нь дуулсан юм. Бусадтай ч магадгүй?.. Нэгэнт кафед үйлчлэгч хийж байгаагаас хойш гайхах юм юу байх вэ... Нөгөө гурван шаарыг яавал шоронгийн хадаас болгох вэ гэхээс толгойгоо гашилтал боддог байлаа... Эхлээд нохойтойгоо хамт нэг хуучирч хаягдсан чиргүүл онгоцонд, дараа нь кабелу хошууны чулуун байшинд толгой хоргодож байлаа... Тэгж байгаад Мишу эмчид цөллөгт зэрэмдэглэгдсэн зүс царайгаа таниулахыг хичээн албаар өөрийгөө харуулсан юм. Ойлгож байна уу?.. Түүнийг хулчгар амьтан гэдгийг мэддэг болохоор айлгах гэсэн юм... Бүр тэсэж ядаад, намайг буудтал нь цаашлуулъя гэж бодлоо! Намайг албал алаг, харин дараа нь л! Дараа нь цөлөгдөхөөс зайлахгүй!.. Өшиглүүлж дэвсүүлэхийн амтыг, бууны бөгсөөр дэлсүүлэхийн зовлонг амсана... Түүнээс хүчээр илүү өрөөсөн дугуйнууд сунаж ойчтол нь зарцална. Би байшингийнх нь хажуугаар тэнэж, нүдэнд нь байн байн өртөж байв... Тэр намайг таньчхаад, гэрээсээ гарахаа бараг больчихлоо. Гэлээ ч тэдний урьдын амьдрал нь өөрчлөгдсөнгүй... Хуучнаараа л хөзөрдөж, архи дарсаа уусаар л байв... Хүмүүс тэднийг хүндэтгэн мэхэлзээд л... Би үзмэрээс гарт дайралдсан идэж болчихоор юм хулууж, түргэн шиг нэг тийш болох юм сан гэж бодовч, яаж ч чадахгүй байлаа.

	Түүний яриаг нэгэн цангинасан дуу таслан:

	— Уучлаарай комиссар аа! Шүүхийн хүнгүйгээр ийнхүү байцаалт явуулж байгаа нь хууль зүйн зүгээс үндэстэй гэж та бодож байна уу?.. гэлээ.

	Үүнийг Мишу эмч хэлжээ. Ёрог шиг хувхай цайсан, цусгүй омголтсон уруултай, цонхийсон царайтай амьтан босоод зогсчихсон байлаа. Гэхдээ үг бүрээ хүний дотор арзганам нухацтай өгүүлнэ.

	Мегрэ цагдаа нарын нэгийг эмч, тэнүүлч хоёрын хооронд зогс гэж харцаараа дохилоо. Яг цагийг нь олжээ! Леон Ле Гэрек аажуухан босож ирээд, шийдэм лүгээ адил хүнд нударгаа зангидан эмч рүү дөхөв.

	— Суу!.. Суугаарай Леон!.. гэвэл

	Ле Гэрек хэржигнэтэл амьсгаадан, үгийг нь дагав.

	Комиссар гаансныхаа үнсийг унагаангаа:

	— Одоо би ярья... гэлээ.

	 


XI. АЙДАС

	 

	Комиссарын бүдүүн дуу, цэгцтэй яриа нь далайчийн ээдрээтэй сандачсан ярианаас тэс өөр ажээ. Ле Гэрек комиссарыг хяламхийн харснаа суудалдаа суув.

	— Юуны өмнө Эммагийн тухай ганц хоёр үг хэлье. Болзоот хүн нь Америкт баригдсаныг дуулсан байлаа. Түүнээс хойш ганц ч захиа түүнээсээ авсангүй... Нэгэн өдөр шалихгүй юмаар далимдуулан ажиллаж байсан дэлгүүрээс нь хөөчихсөн байна. «Адмирал» кафед үйлчлэгч болж. Ингээд хөөрхий бүсгүй байгаа бүгдээ алдах нь тэр... Тэнд ирдэг байнгын хүмүүс зөөгч л бол тэгэх ёстой юм шиг түүнийг татаж чангаадаг байжээ. Хоёр жил, гурван жил өнгөрчээ. Эмч Мишу хувь заяанд нь яаж оролцсоныг хөөрхий бүсгүй мэдсэнгүй. Хааяа түүний өрөөнд оройн цагаар орчихдог байж. Цаг өнгөрсөөр амьдрал ч явсаар л. Эмчид өөр явдаг хүүхнүүд байж. Гэлээ ч хааяа зочид буудалд хонож эсвэл хааяа эхийгээ юманд явсан хойгуур Эммаг гэртээ аваачдаг байжээ... Ямар ч хайрын сэтгэлгүй хайр гэдэг энэ буюу... Эммагийн амьдрал ч бас үхээнц. Тэр нь баатар биш байсан нь мэдээж. Тэр ювуу хайрцаг дотор нэг захиа, нэг зураг хадгалж явдаг ч энэ нь өдөр ирэх бүр улам бүдгэрч буй зүүд шиг зүйл байлаа. Леонийг буцаж ирэх юм гэж толгойд нь орсонгүй. Дарвуулт онгоцыг далайд гарахад дөрөвхөн сартай байсан тэр гөлгийг, өөрийнх нь орчмоор эргэлдэх тэр шар нохойг таньсангүй.

	Нэг шөнө Мишу чухам хэнд өгөх гэж байгааг хэлэлгүй нэгэн зурвас хэлж бичүүлсэн байна. Зурваст арван нэгэн цагт эзэнгүй байшинд уулзах тухай дурджээ. Эмма ч юу ч бодсонгүй, бичээд өгчхөж... Нэг муу зөөгч, хүний хэлснээр л байхаас өөр аргагүй! Леон Гэрек андуурсангүй. Мишу айжээ! Амьдрал нь аюулд орлоо гэдгийг ойлгосон байна. Тэгээд хажуугаас нь салахгүй байгаа дайснаа цааш нь харуулахаар шийджээ. Гэхдээ Мишу бол аймхай шаар байж. Өөрөө ч надад аймхай гэдгээ саяхан хэлсэн. Эммагийн бичсэн зурвасыг шар нохойн хүзүүнд уячхаад, тэгээд нөгөө эзгүй байшиндаа орж хаалганых нь ард буу бариад хүлээх нь тэр.

	Ле Гэрек итгэх үү, үгүй юү? Ямар ч байлаа гэсэн хуучин хайртай байсан хүнээ харъя гэж хүсэх болов уу?.. Түүнийг хаалга цохингуут нь л шуудангийн хайрцгийн завсраар буудчихаад л... мухар гудамжаар зугтчихна. Хэн ч хохирогч этгээдийг танихгүй учир хүний амины хэрэг илрэхгүй хоцорно. Гэтэл Леон бас ч гэж хартай хүн байж... Байшингийн хавьцаа эргэлдэж байсан ч байж болно... эсвэл нөгөө газар нь очих ч байсан байж магадгүй л юм. Гэтэл сохор аз дайрч, энэ үеэр зэгсэн халчихсан ноён Мостагэн кафенаас гарч ирээд, навчин тамхи татах гэж нөгөө байшингийн довжоо руу гарчээ. Тэгснээ тэнцвэрээ алдаад хаалга мөргөсөн нь гэдсэндээ сум шигтгүүлэхэд хангалттай байжээ...

	Анхны эмгэнэлт явдлыг тайлбарлахад ийм байна... Мишу ийнхүү нэг буудчихаад ухаан мадаггүй зугтах нь тэр. Гойяр, Ле Помере хоёр ч хэргийн учрыг мэдэж байсан бөгөөд гурвуулыг нь айлгаж байгаа тэр этгээдийг цааш харуулахыг туйлгүй хүсэж, түүнээс үнхэлцгээ хагартал айж байжээ.

	Одоо Эмма өөрийг нь ямар булай тоглоомд татан оруулсныг ойлгов. Леоныг харсан ч байж болох юм. Эсвэл шар нохойг нөгөө гөлөг гэдгийг таньсан ч байж магадгүй...

	Маргааш нь би ирсэн... Сайх гурван ноёдыг хараад, үнхэлцгээ хагартал айн бажгадаж байгааг нь ойлгосон. Тэд ямар нэг эмгэнэлт явдлыг хүлээж байлаа. Чухам хаанаас цохилт ирнэ гэж хүлээж байгааг нь мэдэхээр шийдлээ... Би андуурахгүйн тул дахин дахин олон янзаар тал талаас нь бодож үзлээ. Архитай лонхонд би хор хийсэн юм. Хэрэв аль нэг нь уухаар завдвал, би мэдээж болиулах байсан. Гэтэл Мишу эмч урьдчилан сануулдаг байгаа даа... Тэр тун болгоомжтой байж хажуугаар өнгөрөх хүмүүсийг ч хардан, идэж ууж байгаагаа сэжиглэн шалгана. Тэр бүү хэл зочид буудлаас толгой цухуйлгахаасаа ч айдаг байв.

	Эмма айхын хажуугаар учрыг олохгүй гайхан гөлийж, хөдлөх ч үгүй хөшчихөв. Мишу эмч толгой өндийлгөн Мегрэгийн нүд рүү харснаа, дахин доош харж учир зүггүй юм бичиж гарав.

	— Ноён хотын дарга минь хоёр дахь эмгэнэлт явдлын хувьд ийм байна! Манай гурав ч түрүүчийнхээсээ илүүгээр айж бажгадаад ирэлгүй яах вэ. Гойяр эдэн дотроосоо хамгийн авхаалжтай, арай хүнлэг нь байсан... Архи хордуулсан байсан нь түүнийг барьц алдуулж, хэрэг буруугаар эргэж байгааг, намайг ямар нэг юм мэдээдэхлээ гэдгийг мэдэрсэн байна... Тэгээд ямар ч ор мөр үлдээлгүй алга болохоор, хэн ч алга болсныг нь буруутгахааргүй зайлахаар шийджээ... Ингээд амь насанд нь халдаж алсныхаа дараа хүүрийг нь боомтын ус руу шидчихжээ гэж бодохоор жүжиг тоглосон байна.

	Уг нь эхлээд Мишугийн байшин хавиар эргэлдэн, бас ч яаж мэдэх вэ, Леонтой дайралдвал найрамдъя гэдгийг санал болгох гэж ч байсан байж болох юм. Мишугийн гэрээс Ле Гэрекийн ул мөрийг харчхаад эрт орой хэзээ нэгэн цагт би ч бас харах болно гэдгийг ойлгожээ. Өөрөө сэтгүүлч болохоор, хүн зон гэдэг маань хэчнээн их сэтгэл хөдлөмтгий улс болохыг сайн мэднэ. Ле Гэрек амьд байгаа цагт өөрөө амар тайвнаа үзэхгүй гэдгийг сайн мэдэж байв. Тэгээд ёстой ухаалаг арга олсныг нь хар. Солгой гараараа бичсэн өгүүллийг «Фар Де Брестэд» явуулах нь тэр... Шар нохой, том хөлтэй тэнүүлчийн талаар бичжээ.

	Тэгэхдээ өгүүлбэр бүр нь Конкарногийн оршин суугчдын дунд айдас төрүүлэхээр тооцоологдсон байна. Энэ нь ч бас цаанаа утгатай юм. Яаж мэдэх вэ, хэн нэг нь тэнүүлчтэй дайралдлаа гэхэд айснаасаа болоод тугалган сум илгээчхэж болно шүү дээ гэсэн хэрэг байж.

	Ийм юм ч бараг болох дөхсөн! Нохойг нь буудсан байлаа, тэгвэл эзнийг нь ч гэсэн буудчихад үгүй гэх газаргүй!.. Айсан хүн юу ч хийж болно... Ням гарагт хотыг тэр чигт нь аймшиг бүрхсэн байлаа. Мишу өвчтэй гээд буудлаас гарсангүй. Түүнд айхын өвчин тусжээ. Гэвч тэр эцсээ хүртэл хамгаалан, байдаг л бүх аргаар тэмцье гэж шийджээ.

	Би түүнийг Ле Померетэй орхисон. Тэдний хооронд чухам юу болсныг мэдэхгүй... Гойяр алга болов. Ле Помере бол, нэр хүндтэй баян гэр бүлээс гаралтай хүн. Тэр нь цаг алдалгүй цагдаагийн газарт хандан, хамгаалалтдаа авахыг гуйх ёстой байв. Энэхүү хар дарсан зүүд шиг амьдралаас, байдгаа илчилсэн нь дээр байж л дээ... Ер нь эцсийн эцэст айхавтар аюул нь ч юу байх билээ? Торгууль?.. Түр хоригдох?.. Юу л бол доо!.. Гол хэрэг нь Америкийн Нэгдсэн Улсын нутагт болсон юм чинь... Мишу эмч, Ле Померег зүрх алдан сулраад явчихыг мэдэрчээ.

	Мостагэнийг буудсан хэрэг өөрийн толгойд буух болсныг ойлгон, түүнээс ямар ч үнээр болов гарахын тулд Ле Померег хордуулахаас ч буцсангүй. Эммаг тэнд байсан болохоор хүмүүс түүнийг хардана гэж итгэжээ!..

	Би айдсын тухай дэлгэрэнгүй ярихыг хүснэ. Учир нь үүнээс болж л ялт хэрэг хийгдсэн хэрэг. Мишу айжээ... Тэгээд дайснаа ялах юм сан гэж хүсдэгээсээ дутахгүйгээр айдсаа дарахыг хүсжээ. Тэр Леон Ле Гэрекийг сайн таних болохоор, цаадхыгаа тийм ч амархан бууж өгөх эр биш гэдгийг мэдэж байлаа. Тэр цагдаа нар юм уу, ямар нэг айсан хүний илгээсэн сум л бүгдийг дуусгах байх гэж итгэж байв.

	Эмч буудлаас толгойгоо цухуйлгахыг болив. Би тийш нь шархтсан шар нохойг албаар аваачсан... Ле Гэрек ирэх нь үү гэдгийг мэдэхийг хүссэн. Тэр ч ирсэн... Түүнээс хойш нохойг харсан хүн байхгүй. Мэдээж үхээ юм байлгүй...

	Леоны хоолойноос нэг бүдэг авиа гарч, 

	— Тийм... гэх шиг болов.

	— Та оршуулаа юу?..

	— Кабелугийн хошуунд... Гачуурын мөчрөөр загалмай хийж тавьсан...

	— Цагдаагийн газар Ле Гэрекийг барина. Тэр зугтана. Учир нь Мишуг улам айлгаж, өөр лүүгээ дайруулахыг хүсжээ. Тэр өөрөө үүнийгээ бидэнд хэлээ биз дээ? Түүнийг шоронд байхыг харах гэсэн юм гэж... би шинээр эмгэнэлт явдал гаргахаас сэргийлэх хэрэгтэй болсон. Аюулгүй байдлыг нь хангахын үүднээс хэмээн Мишу эмчийг баривчиллаа. Үнэндээ ч худлаа юм биш л дээ. Хажуугаар нь бас түүнийг шинээр ялт хэрэг өдүүлэхийг нь саатуулсан хэрэг. Тэр нь бүр яадгаа алдаж, гарах зам бараг үгүй болсноо мэдрэн, юу ч хийхээс буцахгүй болсон юм. Гэлээ ч бас ч гэж инээдэмтэй жүжиг тоглохтойгоо үлдэж, сул биетэйгээ надад ярьж, сүнсээ зайлтлаа айж байгаагаа эхнээсээ аваад дуустал санаанаасаа зохиосон дээр үеийн нэгэн мэргэ төлгөнд буусан мэтээр тайлбарлаж байлаа. Айж балмагдсан хотын оршин суугчид дайсныг маань цааш нь харуулчхаасай билээ гэж мөрөөдөж суув.

	Эмч, энэ бүх явдалд өөрийг нь ямар нэг талаар холбоотой гэж сэжиглэх үндэстэйг ойлгочихоор ухаалаг хүн. Тэгээд энэхүү өрөөнд ганцаархнаа байхдаа, энэ бүх сэжгийг яавал өөрөөсөө зайлуулах бол гэж толгойгоо гашилтал боджээ. Хэрэв энд хориотой байхад нь шинэ гэмт хэрэг гарвал, хаанаас нь ч харсан түүнийг гэмт хэрэгт оролцоогүйн баталгаа болох юм биш үү?.. Бүгдийг сайн мэдэж байгаа ээж нь эргэж иржээ. Ээж нь түүнийг аврах хэрэгтэй, тэгэхдээ хэнд ч харагдаж, сэжиглэгдэхгүйгээр. Үүний тул хотын даргынд оройн хоол идээд, машинаар нь хүргүүлнэ. Дараа нь гэртээ чийдэнгээ асааж шөнөжингөө асаалттай нь орхино. Тэгээд хот руу явган буцаж ирнэ. Бүх хүн унтчихсан гэж үү? Үгүй шүү! «Адмирал» кафед хүнтэй байсаар л... Нэг газар нуугдаж аваад, гарч иртэл нь хүлээх л үлджээ. Гүйлгэхгүйн тул, буудах хүнийхээ хөл рүү нь л шагайх хэрэгтэй.

	Өөр тулгах хэрэг байхгүй байдаг юм аа ч гэсэн энэхүү утгагүй гэмт хэрэг бол эмчийн эсрэг зэгсэн хүнд ял тулгахад хангалттай юм. Намайг өглөө энд ирэхэд Мишу тэсэж ядан хүлээж байлаа. Гойярыг Парист баригдсаныг мэдээгүй, ялангуяа гаалийн байцаагч руу буудах үед намайг Ле Гэрекээс нүд салгаагүй байсныг зүүдлээ ч үгүй байсан... Өөрөөр хэлбэл цагдаагийн газар, цагдан сэргийлэхийнхэнд мөрдөгдсөн Леон эмчид ойр харагдахын тулд эзэнгүй байшинд бүгэхээр шийдсэн байж. Шалан дээр бүхлээрээ унтаж байхыг нь Эмма цонхоор харжээ. Тэгээд өөрийн буруугүйг илчлэхээр түүн рүү очиж, уйлж хайлан хөлд нь сөгджээ. Леон олон жилийн дараа түүнтэй анх удаа нүүр нүүрээрээ учран, дууг нь сонсжээ... Хуучныхтайгаа огтын адилгүй шал өөр болсныг нь Леон харж байлаа... Гэвч өөрөө бас ямаршуухан зовлон зүдүүрийг давсан билээ?.. Зүрх нь уярчээ. Эммаг алах нь гэлтэй бүдүүлгээр барин авч... учир зүггүй үнсэлнэ. Одоо тэр ганц л юмны төлөө зүтгэн, ганц л юмыг бодсон цор ганцаараа хүн биш болжээ. Эммагийн нулимсыг хараад, жаргалтай байж болох нь, амьдралаа цоо шинээр дахин эхэлж болох юм байна гэж ойлгожээ... Тэгээд хоёул халаасандаа сохор ч зоосгүй, харанхуй шөнөөр толгой хандсан зүгтээ зугтав. Мишуг мөнөөх айдастай нь хамт заяа нь мэдэг хэмээн орхижээ. Хаа нэгтээ хувь заяагаа эрэхээр одох нь тэр...

	Мегрэ гаансаа аажуухан нэрэнгээ, өрөөнд суугаа улсыг нэг нэгээр нь тойруулан харав.

	— Ноён хотын дарга аа, танд хэргийн явцыг эхнээс нь танилцуулаагүй байсныг минь уучлаарай. Би танай энд ирэнгүүтээ л эмгэнэлт явдал зөвхөн эхэлж байна даа гэдгийг ойлгосон юм. Тэгээд түүний далд баадууг олохын тул аль болох шинэ хохирол гаргахгүйгээр цааш нь явуулаад байх хэрэгтэй байлаа л даа. Ле Помере өөрийн хамсаатанд хорлуулан үхлээ, ингэнэ гээд юу ч өөрчлөгдсөнгүй. Учир нь түүний байдлыг сайтар судлаад үзвэл, тэгсэн тэгээгүй мань хүн баригдах дээрээ хүрэхээр өөртөө заавал ч үгүй гар хүрэхээр амьтан байсан юм... Дараа нь гаалийн байцаагчийн хөл шархтлаа. Үл ялих шарх, долоо хоногийн дараа л шархтсанаа мартаад гүйж явах вий. Харин ноён Мостагэний амь насанд халдан шархтуулж, өөрийн найз болох Ле Померег санаатайгаар хор өгч алсан Мишу эмчийг баривчлах зөвшөөрлийн бичигт одоо гарын үсэг зурах болно. Хоёр дахь зөвшөөрлийн бичгийг хатагтай Мишугийн нэр дээр зурна.

	Энэ хүн гаалийн түшмэлийн амь насанд халдсан хэрэгт татагдаж байгаа юм. Жан Гойяр буюу Сервьерийн хувьд засаг захиргааны байгууллагыг доромжлон залилж элдэв бааш гаргасны нь төлөө хэрэгт татах болно.

	Комиссарыг ингэж хэлэнгүүт, инээдэмтэй юм болов. Пагдгар сэтгүүлч санаа нь амарсан байртай уртаар сүүрс алдаад, ичгүүртэйгээр:

	— Тийм болбол би чөлөөтэй байж болох нь шив дээ?.. Хаашаа ч хөдлөхгүй байх баталгаа гаргаад тавин мянган франкийн барьцаа өгч болж л байна... гэж амандаа бувтнав.

	— Ноён Гойяр, үүнийг хуулийн зохих байгууллага шийдэх болно.

	Мишу хатагтай ухаан тавив бололтой сандлынхаа түшлэгийг налан гэдийв. Гэвч хүү нь ажиггүй байж чадлаа.

	— Танд нэмж хэлэх юм байхгүй юу? гэж Мегрэ түүнээс асуулаа.

	— Уучлаарай! Би зөвхөн өмгөөлөгчөө байлгасан нөхцөлд л хариулна. Ингэж нүүрэлдүүлэх явдлыг хууль зүйн үндэсгүй гэж би үзэж байна... гээд эмч туранхай азарган тахианых шиг гүрдийсэн төвөнхтэй урт шар хүзүүгээ байдгаар нь сунгав. Хамар нь ердийнхөөсөө улам ч мурийсан юм шиг харагдана. Нөгөө тэмдэглэлийн дэвтрээ гараасаа салгасангүй, бариастай хэвээрээ ажээ.

	Хотын дарга босонгоо Эмма, Ле Гэрек хоёр луу нүдээрээ заан:

	— Харин энэ хоёрыг яадаг юм билээ? гэж шивгэнэв.

	— Эднийг буруутгах ямар ч юм надад алга. Леон Ле Гэрек эмчээр л өөрийгөө буудуулах гэсэн ганц зорилготой байснаа хүлээсэн. Үүний тулд л нүдэнд нь аль болох өртөх гэснээс өөр юмгүйгээ хэлсэн. Ингэлээ гээд хариуцлагад татна гэсэн хуулийн зүйл анги байхгүйгээс хойш...

	— Тэнүүлчилсний учир хариуцлагад татвал... гэж цагдаагийн дэслэгчийг хажуугаас нь ороход комиссар, түүнийг дэмий юм хэлсэндээ улайтал нь мөрөө янзтай хавчив.

	 

	* * *

	 

	Үдийн хоолны цаг хэдийнээ болсон ч гэсэн, сониуч хүмүүсээр гудамж дүүрсэн байлаа. Хотын дарга, бараг бив битүү шахам хөшигтэй машинаа комиссарт найр тавив.

	Эмма эхлээд машинд орж, араас нь Ле Гэрек, түүний араас Мегрэ орлоо. Комиссарыг ар талын суудалд Эмматай зэрэгцэн суухад, далайч эвхдэг суудал дээр хажуугаараа суув. Бөөгнөрсөн улсын дундуур машин хар хурдаараа зүсэн гарч, Кемпер ордог замаар хурдаллаа.

	Ле Гэрек зовсон байдалтай комиссарын нүүрийг харалгүй:

	— Та яах гэж тэгж хэлэв ээ? гэв.

	— Юуг?

	— Архитай лонхонд өөрөө хор хийсэн гэж...

	Эмма хувхай цайжээ. Ар талын түшлэгээ налахаас айсан юм шиг чив чигээрээ шомбойн суужээ.

	Мэдээж лимузин машинд анх удаагаа сууж буй нь илт.

	— Яах вэ дээ!.. гэж Мегрэ гаансныхаа соруулыг тас зуунгаа хэлэв. Тэгэхэд нь Эмма дуу тавин:

	— Ноён комиссар минь, би юу хийж байгаагаа мэдэхгүй байсан гэдгээ танд андгайлъя!.. Мишу надаар зурвас бичүүлсэн юм... Дараа нь нөгөө шар нохойг юун нохой болохыг нь таньсан... Ням гарагийн өглөө Леоныг холоос хараад, бүх учрыг нь ойлгосон юм... Би түүнтэй үг солилцъё гэж бодоод дөхтөл, намайг тоож харах ч үгүй, нулимчхаад яваад өглөө... Би түүнийхээ өмнөөс өшөөг нь авъя гэж шийдлээ... Чухам юу хүсээд байгаагаа ч мэдсэнгүй, нэг ёсны солиорчхож... Леоныг тэд хорлох гэж байгааг л мэдэж байлаа... Би түүндээ хайртай хэвээр байсан юм, тэгээд өдөржингөө яадаг юм билээ гэж толгойгоо мансууртал бодлоо. Үдийн хоолны үеэр, эмчийнх рүү хор олж ирэхээр харайлгав. Чухам аль нь хэрэгтэйг мэдэхгүй байлаа... Тэр сайхан зантай үедээ, нэг бус удаа нунтгуудаа харуулж, ийм тунгаар бүхэл бүтэн Конкарног ч хордуулчихна гэж сайрхаж байсан юм... Гэхдээ би танд бол уулгахгүй байсан гэдгээ тангараглая. Ядахдаа би тэгж бодоогүй байсан юм шүү, таныг... гэснээ асгартал уйлав.

	Леон түүнийг тайвшруулан өвдгийг нь эв дүйгүй илнэ.

	— Би хэзээ ч танд ачийг чинь хариулж чадахгүй гэж цурхиран хэлээд, — Та бид хоёрыг хоёулыг нь аварлаа... Та... та... та л... гайхамшгийг бүтээлээ... хэлэх ч үг олдохгүй байна, үнэндээ... гэв.

	Мегрэ юм дуугаралгүй, тэр хоёрыг ээлжлэн харав. Ле Гэрекийн хэгзэрсэн уруул, богинохон тайруулсан үс, хүн дүрсдээ орохоор тэмүүлэн буй араатан шинжийг нь «Адмирал» кафены шилэн цөөрөм дотор байсаар хувхай цайсан Эммагийн царайг ээлжлэн харна.

	— Та нар одоо яахаар шийдэж байна.

	— Одоогоор шийдсэн юм алга... Хаашаа ч юм холхон очно... Нью-Йоркийн хөлөг онгоцны зогсоолд үмх талхны төлөө үйлээ үзэж байсан минь талаар өнгөрөхгүй!.. Гаврт нэг юм олж хийж магадгүй...

	— Ингэхэд арван нэгэн франкийг чинь эргүүлж өгөөгүй биз?

	Леон час улайгаад хариу дуугарсангүй.

	— Гавр хүртэл билет ямар үнэтэй байдаг вэ?

	— Комиссар аа, хэрэггүй ээ!.. Танд яаж талархсанаа илэрхийлж чадахгүй байхад чинь... Бас дээрээс нь... Юу гэсэн үг вэ!..

	Машин, төмөр замын жижиг өртөөний хажуугаар өнгөрч явлаа. Мегрэ жолоочийг тусгаарласан шилийг тогшсоноо, зуутын хоёр дэвсгэрт гаргаж:

	— Үүнийг ав... Би зардалдаа оруулчхамз... гэв.

	Тэгээд тэднийг машинаас бараг хүчээр түлхэн гаргаад баярласнаа хэлж ч амжаагүй байхад нь хаалгаа хаачхав.

	— Конкарно руу!.. Шалавхан шиг яваарай!..

	Мегрэ ийнхүү ганцаараа үлдээд, хоёр гурван удаа, өөрөө өөрийгөө шоолохыг туйлгүй хүссэн хүн шиг мөрөө хавчив.

	 

	* * *

	 

	Шүүх ажиллагаа жил үргэлжилжээ. Сайх хугацаанд Мишу эмч долоо хоногт дор хаяж таван удаа гараасаа салгадаггүй торгон илгэн цүнхээр дүүрэн бичиг баримттай мөрдөн байцаагч дээр ирнэ.

	Байцаалт болгоны дараа өдий төдий гомдол, дахин шалгах юм гарна. Хавтаст хэргийн баримт бүр сэжигтэй болж, ул үндэстэйгээр маргах, шинээр мөрдөхийн шалтаг болно.

	Мишу эмч, улам турж эцэн тамирдаж ногоорсон боловч, бууж өгсөнгүй үзэлцсээр л.

	«Гуравхан сар л амьд явах хүнд зөвшөөрнө үү..» гэдэг өгүүлбэр түүний амны уншлага болжээ. Эмч гайхалтай зөрүүдлэн өөрийгөө хамгаална. Янз бүрийн явуулга хийн, санамсаргүй овжин заль зохионо. Түүнд өөрөөс нь илүү хорлонтой овжин шүүх ажиллагааны үеэр түүнийг гаргуутай хамгаалсан өмгөөлөгч олджээ.

	Финистер мужийн иргэний төлөөлөгчтэй шүүхээс түүнд хорин жил цөллөгийн ажил хийлгэхээр шийтгэжээ. Гэвч эмч ялыг давж заалдан дахин зургаан сар өнгөрөөж дөнгөжээ.

	Ингээд өнгөрсөн сар, бүх сонинд гарсан зурагт: угийн яс арьс болон царай алдсан эмч Мишу хоригдлын малгайтай, Ро арлын усан боомтоос онгоцонд сууж байгааг харуулжээ. Энэ бол Каиэн руу зуун наян хүнд хөдөлмөрийн хоригдол аваачихаар яваа «Мартиньер» хөлөг юм. Нуруундаа уут үүрч, хамар нь хацар дээрээ наалдчихсан юм шиг мурийсан харагдана.

	Мишу хатагтай Парист амьдарч байгаа аж. Гурван сарынхаа ялыг эдэлчхээд одоо улс төрийнхөн дунд хутган үймүүлж яваа гэнэ. Бас болоо ч үгүй, хүүдээ оногдуулсан ялыг буруу хэмээн хэргийг дахин задлуулахаар хөөцөлдөж байгаа ажээ.

	Аль хэдийнээ хоёр сонины редакцыг өөрийн талд татаж амжжээ.

	Леон Ле Гэрек «Франсет» дарвуулт хөлгөөр Хойд мөсөн далайд май загас агнаж яваа агаад авгай нь хэзээ хэзээгүй төрөх гэж байгаа ажээ.

	 


РЕДАКТОРААС УНШИГЧДАД

	 

	Энэ бол францын орчин үеийн нэрт зохиолч Жорж Сименоны уран бүтээлээс монгол хэлээр орчуулан гаргаж байгаа анхны ном мөн. Иймээс зохиолчийн ба түүний уран бүтээлийн талаар товч боловч танилцуулах хэрэгтэй нь мэдээж юм. Жорж Сименон нь энэ үес дэлхий дээр хамгийн их алдаршсан зохиолчийн нэгэн билээ. 1983 оны хоёрдугаар сард нас сүүдэр 80 хүрсэн энэ зохиолч хэдэн зуун роман, тууж, эсээ, дуртгал бичсэнээс дан роман нь хоёр зуу хүрчээ. Анхны роман «Гулдант гүүр» гэдэг нь 1920 онд хэвлэгдсэн бол сүүлчийн роман «Мегрэ ба эрхэм Шарль» гэдэг нь 1972 онд нийтлэгджээ. Яагаад сүүлчийн роман гэж байгаа юм бэ гэвэл Жорж Сименон "би зохиол бичихээ болилоо" гэж нийтэд зарласантай холбоотой юм. Номзүйн мэдээ бүртгэлээс үзвэл түүний зохиол дэлхийн 46 хэлээр орчуулагджээ.

	Жилд дунджаар таван роман бичдэг Жорж Сименоны уран бүтээлийн чадал чансаа, олон орны олон янзын уншигчийн сонирхлыг татдаг увдис нь юундаа байна гэдэг асуулт гарах нь зүйн хэрэг. Тэгвэл Сименоныг судлаачид хамгийн гол нь эгэл жирийн хүмүүсийн сэтгэлзүйг гүнзгий мэдэрч, тэдгээрийн хувь заяанд тохиолдох элдэв бэрхшээлийг тухайн нийгмийн мөн чанартай чадамгай холбон урнаар дүрслэн үзүүлдэг учраас ийнхүү алдаршжээ гэж дүгнэсэн байдаг. 

	«Би бол эгэл жирийн хүмүүсийн талд байдаг юм. Би хөрөнгөтөн хүн биш ээ. Хэдийгээр олон тооны концерн дэлхий ертөнц дээр ноёрхож байлаа ч би мөнгө, хөрөнгийн хүчинд итгэдэггүй. Миний бодоход орчин үеийн роман нь Расины юм уу Софоклын сонгодог эмгэнэлт жүжгүүдтэй нэг л төсөөтэй мэт байдаг. Би эвгүй байдалд орсон хүмүүсийн тухай бичдэг. Тэгэхдээ энгийн нэг хүнийг сонгон аваад ажиглаж эхэлдэг. Тэгээд энэ хүнд ямар нэгэн гэнэтийн хэцүү учрал тохиолдвол яах бол гэж өөрөөсөө асуудаг юм. Ингэж л зохиолынхоо эхийг гаргадаг» гэж Сименон ярьжээ.

	Түүний зохиолын гол баатар Мегрэ комиссар нь алдарт Шерлок Холмс, Эркюль, Пуаро нартай эн зэрэгцэнэ. Мегрэ бол гэмт хэргийг эрэн тогтоох мэргэжлийн хүн. Чухамхүү ийм сэдвээр бичсэн ном зохиолыг детектив гэж нэрлэдэг билээ. Детектив гэдэг нь латины detecto буюу уудлах, нээх, илрүүлэх гэсэн утгатай үг ажээ. Гэтэл Сименоныг дан ганц детектив зохиолоороо нэрд гарсан хүн гэж үзэж хараахан үл болох бөгөөд өөрийн нь хэлдгээр "хэцүү" романуудаараа олны анхаарлыг татжээ. Ер нь дал гаруй роман нь Мегрэ комиссарын адал сонин ажил явдалтай холбоотойгоос үзэх нь ээ ч түүний нийт зохиолын ердөө гуравны нэг хувийг эзэлнэ. Утга зохиолын нэрт судлаачид Сименоныг «нийгэм-сэтгэл зүйн романы том мастер» гэж нэрлэдэг байна. Бага залуугаасаа Оросын утга зохиолыг сонирхож, гурван их хүн Гоголь, Чехов, Достоевский нарыг багшаа гэж үзсээр өдий хүрсэн Сименоныг нэрт зохиолч Роже Мартен дю Гар, Эрнст Хемингуэй, Франсуа Морнак, Чарлз Сноу нар өндөр үнэлжээ. Тухайлбал, Чарльз Сноу «Сименон бол миний мэдэх XX зууны аль ч зохиолчоос илүүгээр өргөн олныг мэддэг хүн юм» гэжээ. Ер нь зохиолчийн бүтээлч чадварыг үнэлэхэд олон зүйлийг өгүүлж болно. Өдрийн хоёр цагаас оройн найм хүртэл тогтмол сууж бичдэг, хар өнгийн бэхээр маш жижигхэн бичих тул түүнийг нь бичил хальсанд буулгаж, дараа нь өсгөн томруулж машинддаг, ном зохиолоос гадна гаанс цуглуулах сонирхолтой, одоо түүнд дэлхийн бараг бүх ард түмний өчнөөн төчнөөн хэлбэр дүрсийн гаансны маш баян цуглуулга бий гэх мэтийг бичсэн байдаг.

	Бид Жорж Сименоныг нэрт зохиолчийн нь хувьд авч үзэхдээ түүний хачирхалтай сонин талыг нь биш бичсэн бүтээсэн зохиолуудынх нь утга чанарыг урьдал болгох нь зүй ёсны хэрэг юм. Энэ номд орсон гурван бэсрэг романд хөрөнгөт ертөнцийн ёс суртахуун, хөрөнгө мөнгө ямаршуу хүчтэй нөлөөлөн хүн олны оюун санааг хордуулан байдгийг илэрхий шүүмжлэхийн зэрэгцээгээр хөрөнгөтний шүүх байгууллагын үйл ажиллагааг эрс буруушаан элэглэн шоолсон нь мэдэгдэнэ. Тэгэхдээ эгэл жирийн бөгөөд бусдаас юугаараа ч товойн ялгардаггүй хүмүүсийн ёс суртахууны өндөр чанарыг хэзээ ямагт эсрэгцүүлэн тавьж чадсаныг бид бас олж үзэх болно. Ганцхан жишээг дурдахад тус номд орсон «Хүний амь» гэдэг романд гардаг Рудек бол уг нь «хүмүүсийн дунд» орж өөдлөн дэвжье гэж бодоод анагаах ухааны факультетад маш сайн сурч байснаа хүрээлэн буй нийгмийн буруугаас болоод балралын замд ордог юм. Рудек бүр хүүхэд ахуйгаасаа баячууд, эрх тааваараа жаргагчдыг үзэн яддаг байсан болохоороо тэрхүү «дээдчүүлийн» эсрэг тэмцэх их хүслэндээ автагдан ямар нэгэн том гэмт хэрэг үйлдэж байх боловч олон нийтийн анхаарлыг өөр лүүгээ татах сан гэж бодож явахад мөн «дээдчүүлийн» нийгэмлэгийн Кросба гэдэг хүн түүгээр тийм гэмт хэрэг үйлдүүлж үхлийн өөдөөс зоригтой очиж байгаа мэт боловч хүрээлэн байгаа нийгмийнхээ бузар булайг жигшин хорсож, сэтгэлдээ битүү гомдолтой яваа нь тийм ухаантай авьяастай залуу хүн ингэж ч төгсөх гэж дээ гэдэг бодлыг уншигч хүнд өөрийн эрхгүй төрүүлдэг юм.

	Эцэст нь хэлэхэд Жорж Сименон бол дэлхийн утга зохиолд зохих байрыг, бичлэгийн цоо шинэ төрөл зүйлийг гаргаж ирээгүй, улс төрийн тэмцэгч гэж тодроогүй, үхэшгүй мөнхийн нэр алдрыг олъё гэж чармайгаагүй, зүгээр л амьдралыг сайн санааны үүднээс соргогоор ажиж, үнэнээр дүрсэлдэг сайн зохиолчийнхоо хувиар эзэлсэн ажээ. Хамгийн гол нь эгэл хүнд чин хайртай, их дэвшлийн хэрэгт бага боловч өөрийн хувь нэмрийг оруулъя гэсэн санааг ямагт өвөрлөсөөр ирсэн хүн гэдгийг тэмдэглэвэл зохино. Манай монголын уншигч олон алдарт комиссар Мегрэтэй танилцсанаасаа хойш түүнтэй олон дахин уулзан учирч, түүний буурь суурь, овсгоо самбаа, харшуулан дүгнэх чадвар, хамгийн төвөгтэй учралын зангилааг олж тайлах арга ухааныг сонирхох нь лавтай тул бид чухамхүү комиссар Мегрэтэй холбоотой бэсрэг романуудаас нь цувуулан орчуулж тавих бодлоготой байгаагаа өгүүлээд энэ номын орчуулга, хэл найрлага, бүтцийн талаар санал онолоо ирүүлэхийг өргөн олон уншигч та нараас хүсэж байна.

	 

	Г. АМАР

	 


1985 оны хэвлэлийн гарчиг:

	 

	ШАР НОХОЙ

	 

	ХҮНИЙ АМЬ

	 

	НЕГРИЙН ХОРООЛОЛ

	 


1985 оны хэвлэлийн Хэвлэн нийтлэлийн мэдээлэл:

	 

	Жорж Сименон

	 

	ШАР НОХОЙ

	ХҮНИЙ АМЬ

	НЕГРИЙН ХОРООЛОЛ

	 

	Франц хэлнээс орчуулсан Б. Пүрэвбаатар

	 

	Хэвлэлийн редактор Г. Амар

	 

	УЛСЫН ХЭВЛЭЛИЙН ГАЗАР

	Улаанбаатар 1985

	 

	Georges Simenon

	 

	Le Chien Jaune

	La Tete D'un Homme

	Quartier Negre

	 

	 

	Зураач С. Баатар

	Уран сайхны редактор Д. Сандагдорж

	Техник редактор Д. Норовсамбуу

	Хянагч Г. Алтанцэцэг, Ц. Нямжав, Д. Наранцэцэг

	 

	Өрөлтөд 1984 оны 10 сард 

	Хэвлэлтэд 1985 оны 1 сард

	Цаасны хэмжээ 84х1108/32 

	Хх 12, 5 

	Хнх 21. 

	Тх 18, 12

	Хэвлэсэн тоо 20, 000 

	ХГ№ 34/84. 

	Зах № 330

	Үнэ 8 тө

	 

	Улсын Хэвлэлийн Газар. 

	Улаанбаатар, Элдэв-Очирын гудамж, 7.

	 

	Д. Сүхбаатарын нэрэмжит Хэвлэлийн комбинатад хэвлэв. 

	Улаанбаатар, Сүхбаатарын талбай, 6.

	 

	
Заметки

		[←1]
	 Багахан рестораныг хэлнэ (Орч.)




	[←2]
	 Брестийн гэрэлт цамхаг (фр.)




	[←3]
	 Сонин сэтгүүлийн газрууд (орч.)




	[←4]
	 Нэгэн зүйл ундаа




	[←5]
	 Францийн төрийн дээд шагнал (орч.)




	[←6]
	 Монголоор хүнж гэдэг хортой эм




	[←7]
	 Алимаар нэрсэн архи




	[←8]
	 Францын дарс хийхдээ алдартай газрын нэр. Дарсыг нь мөн ингэж нэрлэнэ (орч.)




	[←9]
	 Парисын эрүүгийн хэргийг мөрдөх газрын хаяг (орч.)




	[←10]
	 Нөхөрт гараагүй эмэгтэйг францаар ингэж дуудна (орч.)




	[←11]
	 Цагаан солио (лат.)




	[←12]
	 Францад ундааг олон янзын өнгөтэй суурь дээр авчирна. Түүгээрээ үнийг нь бодож тооцоо хийнэ (орч.)




	[←13]
	 Ливр — хагас кило (фр.)




	[←14]
	 Францын эрүүгийн хэргийг мөрдөх цагдаагийн газар (орч.)




	[←15]
	 Шарзыг элсэн чихэртэй бүлээн усаар найруулсан ундаа (анг.)




	[←16]
	 2,13 метр




	[←17]
	 “Долоон сарын 14” — 1889 оны энэ өдөр боссон ардууд Парис хотын цайз Бастилийн шоронг дайрчээ. Энэ нь францын их хувьсгалын эхлэл болж, үүнээс хойш энэ өдрийг үндэсний баяр болгон тэмдэглэх болжээ. (Орч.)




	[←18]
	 Нэгэн төрөл мансууруулах бодис




	[←19]
	 Америк тивийг хэлжээ (орч.)




	[←20]
	 Өнцөг хэмждэг хэрэгсэл




	[←21]
	 Нью-Йоркийн хороолол

